
Formáli 

Ritgerð þessi er 30 eininga verkefni lagt fram til fullnaðar M.Ed.-gráðu í 

menntunar- og kennslufræði ungra barna við Menntavísindasvið Háskóla 

Íslands. Í ritgerðinni er fjallað um eigindlega tilviksrannsókn sem fór fram í 

tveimur leikskólum. Rannsóknin beindist að því hvernig mismunandi 

skipulag í leikskólunum hafði áhrif á vellíðan barnanna. Gagna var aflað með 

athugunum á vettvangi og viðtölum við deildarstjóra og starfsfólk 

deildanna. Hugmyndin að rannsókninni kviknaði eftir að rannsakandi hafði 

unnið í leikskólum og velt vöngum yfir að hve miklu leyti ætti að skipuleggja 

leikskólastarf og tekið þátt í umræðum meðal leikskólakennara um hvað 

einkenni gott skipulag. Með tilkomu nýrrar Aðalnámskrár fyrir leikskóla 

(2011) og breyttum áherslum á námssvið sem eiga að vera samþætt og 

samofin öllu starfi leikskóla og taka mið af grunnþáttum menntunar, þótti 

mér jafnframt áhugavert og mikilvægt að kanna þennan þátt. Ég vonast til 

að rannsóknin verði mikilvæg viðbót við umræðuna um skipulag í 

leikskólum og vellíðan barna. Jafnframt er það von mín að hún hafi áhrif á 

þróun leikskólastarfs og líðan barna í leikskólum. 

Leiðsögukennari minn var Bryndís Garðarsdóttir lektor og þakka ég henni 

fyrir uppbyggilega gagnrýni, hvatningu, leiðsögn og samstarf. Sérfræðingi 

ritgerðarinnar, Kristínu Karlsdóttur lektor, vil ég einnig þakka fyrir hennar 

framlag. 

Sérstakar þakkir fær starfsfólk og börn þátttökuskólanna fyrir að leyfa 

mér að fylgjast með starfi þeirra og deila upplifunum sínum með mér. Án 

þeirra hefði þessi rannsókn ekki orðið að veruleika. Eiginmanni mínum, Pétri 

Sigurjónssyni, og börnum okkar, þeim Elísu, Ólafi Þór og Viktori Orra, færi ég 

bestu þakkir fyrir stuðning og umburðarlyndi á meðan vinna við verkefnið 

stóð. Einnig vil ég þakka þá aðstoð og þann stuðning sem ég hef fengið frá 

fjölskyldu minni, vinum og samnemendum. Ásdísi Olgu Sigurðardóttur  

þakka ég fyrir aðstoð við uppsetningu á ritgerðinni og uppbyggilega 

umræðu um menntunarfræði. 

Ágrip 

Meginmarkmið rannsóknarinnar var að leita svara við því hvort og hvernig 

mismunandi skipulag í leikskólum hefur áhrif á vellíðan barna. Tilgangurinn 

var að fá innsýn í hvaða þættir hafa áhrif á hvernig daglegu starfi er háttað, 

hvernig stuðlað er að þátttöku barna og hvernig líðan þeirra birtist í 

starfinu.  

Þátttakendur í rannsókninni voru starfsfólk og börn í tveimur leikskólum. 

Rannsóknin fór fram á einni deild í hvorum skóla. Deildirnar voru valdar 

með tilliti til þess skipulags sem þar var. Annar leikskólinn starfar eftir 

hugmyndum leikskólanna í borginni Reggio Emilia og byggðist starfið þar á 

fyrir fram ákveðnu skipulagi þar sem hópastarf, val og önnur viðfangsefni 

fóru fram á tilteknum tímum. Hinn leikskólinn starfar eftir kenningu Mihalys 

Csikszentmihalyi um flæði. Skipulagið þar var sveigjanlegt og byggðist á 

stöðvum sem börnin gátu valið um. Rannsóknin var eigindleg 

tilviksrannsókn þar sem gagna var aflað með athugunum á vettvangi og 

viðtölum við starfsfólk deildanna. Einnig var rýnt í fyrirliggjandi gögn í 

leikskólunum.  

Niðurstöður benda til þess að skipulag í leikskólunum hafi áhrif á vellíðan 

barnanna með ólíkum hætti. Helstu þættir, sem höfðu áhrif á skipulag 

starfsins, voru viðhorf starfsfólksins til barna og náms þeirra, efniviður, 

húsnæði leikskólans og nánasta umhverfi. Vellíðan barna í nákvæmu 

skipulagi birtist í því að börnin voru örugg um til hvers var ætlast af þeim, 

þau þekktu skipulagið og vissu hvað var í vændum. Börnin þurftu hins vegar 

oft að bíða eftir að röðin kæmi að þeim í vali eða þegar skipta átti um 

viðfangsefni og gátu sjaldan valið allt í senn: leikfélaga, efnivið eða 

leiksvæði. Þátttaka barna í sveigjanlegu skipulagi bauð upp á að þau hefðu 

áhrif á hvaða viðfangsefnum þau tóku þátt í yfir daginn. Vellíðan barnanna 

birtist í því að geta valið um viðfangsefni, svæði og leikfélaga. Börnin voru 

einbeitt og athafnasöm og þurftu ekki að keppa við tímann eða um þátttöku 

í ákveðnum viðfangsefnum.   

Abstract 

Children get a sense of well-being when they are not bound by the clock. 

The influence of different day schedule in preschool  
on children´s well-being. 

The aim of this study was to explore how different day schedule in two 

preschools affected children´s wellbeing. The main purpose was to gain 

insight into the factors influencing daily scheduling in the preschools, what 
enhanced children’s participation and how their wellbeing appeared.  

The participants in the study were the staff and the children in two 

classrooms in two preschools in Iceland, one working according to the ideas 

of the preschools in Reggio Emilia and the other one to the concepts 

developed by Mihaly Csikszentmihalyi. In the first preschool the day 

schedule was quite firm with different activities every hour, planned and 

prepared by the teachers. In the second one, the day schedule was flexible 

meaning that the teachers prepared diverse activities and the children were 

free to choose each time what was of interest for them. The research was a 

qualitative case study and data was generated through interviews and 

observations in the field. Available documents in the preschools were also 
examined. 

The main results indicate that children’s wellbeing is differently 

influenced by the two day schedules. Among the factors which affected 

how the teacher´s planned the preschool day were their views toward 

children and learning, the use of play material, and the environment inside 

the schools and the preschools surrounding. Where the schedule was firm 

children’s well-being appeared in their security knowing what was expected 

of them, knowing the daily routine and the forthcoming activities. However, 

quite often the children needed to wait until it was their turn and in times 

of changing activities. They seldom could choose all at once: playmates, 

material and play area. In the preschool where the day schedule was 

flexible the children were more often responsible in choosing which activity 

they took part in during the day. They also had more influence on what 

they did during the day. Children´s well-being appeared in their freedom to 

choose all at once, play material, where to play and with whom. The 

children were focused and active. They were not bound by the clock and 
didn´t have to compete for participation in activities. 

1 Inngangur 

Ég byrjaði að vinna sem leiðbeinandi í leikskóla árið 1997 en árið 1999 

skráði ég mig í fjarnám í Kennaraháskóla Íslands og útskrifaðist þaðan sem 

leikskólakennari árið 2003. Það er ýmislegt sem ég hef lært á árunum frá því 

að ég útskrifaðist en ég lít á starf leikskólakennarans sem stöðugt nám. Það 

sem virkar með barnahópnum í dag virkar kannski ekki á morgun. Það er 

einmitt það sem gerir starfið svo krefjandi og skemmtilegt. Þegar ég 

útskrifaðist fór ég að vinna sem deildarstjóri og ég var frekar „kassalaga“ 

sem hefur líklega stafað af óöryggi mínu. Mér fannst ég þurfa að skipuleggja 

starfið í leikskólanum vel til þess að komast yfir alla þá þætti sem gera þurfti 

með börnunum. Eftir að hafa starfað í leikskólum í nokkur ár fór ég að stíga 

aðeins út fyrir kassann og losa um skipulagið. Ég byrjaði á því að taka 

ákveðnar tímasetningar úr skipulaginu fyrir utan matartíma sem ég gat ekki 

ráðið neinu um. Mig langaði ekki að láta klukkuna stjórna því hvernig ég 

ynni heldur að leyfa áhuga og úthaldi barnanna að ráða ferðinni. Næst tók 

ég út valstundir og bauð frekar upp á frjálsan leik þar sem börnin höfðu 

aðgang að þeim efniviði og þeim leikfélaga sem þau helst kusu. Þar eftir 

ákvað ég að taka út hópastarf og sá efniviður, sem var notaður í hópastarfi, 

var í boði allan daginn en ekki bara milli kl. 9 og 10 á morgnana. Í lokin var 

skipulagið orðið mjög frjálst og unnið var út frá áhuga barnanna. Þá fór ég 

aftur að finna fyrir örlitlu óöryggi vegna þess að það voru ýmsir þættir sem 

ég þurfti að sinna og ég velti því fyrir mér hvort ég sinnti þeim nógu vel í 

þessu frjálsræði. Samkvæmt Aðalnámskrá leikskóla (2011) á velferð og 

hagur barna að vera leiðarljós í öllu starfi og veita á börnum umönnun og 

menntun, búa þeim hollt og hvetjandi uppeldisumhverfi og örugg náms- og 

leikskilyrði. Einnig á að stuðla að því að nám fari fram í leik og skapandi 

starfi þar sem börn njóta fjölbreyttra uppeldiskosta. Það gat verið erfitt að 

sýna fram á hvað börnin fengust við yfir daginn og þá fór ég að tileinka mér 

og nota uppeldisfræðilegar skráningar til þess að reyna að sýna fram á það.  

Ég hef tekið eftir því að víða í íslenskum leikskólum er unnið eftir miklu 

skipulagi og það virðist geta valdið streitu. Það þarf að komast yfir ákveðna 

þætti í skipulaginu og ef skortur er á starfsfólki gengur skipulagið ekki upp 

og það getur valdið vonbrigðum. Stundum virðist leikurinn víkja fyrir 

skipulaginu og fá takmarkað vægi innan þess þrátt fyrir að leikur sé talinn 

megin náms- og þroskaleið barna. Eftir þessa reynslu langar mig að 

rannsaka dagskipulag í leikskólum með tilliti til vellíðunar barna. Vellíðan 

barna er ekki þáttur sem við skipuleggjum og bætum inn í dagskipulagið frá 

kl. 10 til 11 heldur þurfum við að finna leiðir sem stuðla að vellíðan barna á 

löngum degi í leikskólanum. Einnig eru heilbrigði og velferð einn af 

grunnþáttunum í Aðalnámskrá leikskóla (2011) og því er mikilvægt að skoða 

hvernig hægt er að tengja hann daglegu starfi í leikskólum. Markmiðið með 

þessari rannsókn er að skoða áhrif dagskipulags í leikskólum á vellíðan 

barna. Tilgangur hennar er jafnframt að öðlast skilning á því hvað hefur 

áhrif á hvernig skipulaginu er háttað og hvernig skipulagið hefur áhrif á líðan 

barnanna. Jafnframt verður skoðað hvernig stuðlað er að þátttöku barna í 

daglegu starfi deildanna. Til þess að leita svara við rannsóknarspurning-

unum verður notuð eigindleg tilviksrannsókn en gögnum verður safnað með 
vettvangsathugunum og viðtölum. 

Í rannsókninni verða skoðaðir tveir leikskólar sem starfa eftir Aðalnám-

skrá leikskóla og styðjast annars vegar við hugmyndir Reggio Emilia-

leikskólanna og hins vegar kenningu sálfræðingsins Mihalys 

Csikszentmihalyi. Dagskipulagið á þessum tveimur stöðum er mismunandi. Í 

leikskólanum, sem starfar eftir hugmyndum Reggio Emilia, er dagurinn 

brotinn nokkuð oft upp og áhersla er m.a. lögð á hópastarf og valstundir. 

Leikskólinn, sem byggir starf sitt á kenningu Cskikszentmihalyis, leggur 
áherslu á sveigjanlegt skipulag sem stjórnast af áhuga barnanna.  

Í flestum leikskólum er daglegt starf skipulagt út frá ákveðnum 

starfsþáttum sem eru tímasettir yfir daginn, t.d. frjálsum leik, hópastarfi og 

matmálstímum eins og kom fram í Aðalnámskrá leikskóla frá árinu 1999. Í 

þeirri námskrá voru einnig í fyrsta skipti tilgreindir ákveðnir áhersluþættir í 

formi námssviða leikskólans. Í núgildandi aðalnámskrá, sem tók gildi árið 

2011, er ekki fjallað sérstaklega um dagskipulag heldur er lögð áhersla á 

hlutverk leikskólakennara í að skipuleggja umhverfi barna í leikskóla með 

það að markmiði að styðja við nám þeirra á margvíslegan hátt í gegnum leik. 

Skólastarfið skal miða að því að börn eiga að vera virkir þátttakendur í 

samfélaginu þar sem þau fá tækifæri til þess að leggja sitt af mörkum og 
hafa áhrif á umhverfi sitt.    

Fræðilegur rökstuðningur rannsóknarinnar tengist síðtímahugmyndum 

um börn og viðhorfum til barna en rannsóknir á störfum íslenskra 

leikskólakennara sýna að hugmyndafræði og viðhorf kennara móta 

starfshætti í leikskólum (Jóhanna Einarsdóttir, 2008a). Einnig verður fjallað 

um vellíðan barna og hvaða þættir hafa áhrif á hana. Vellíðan barna tengist 

meðal annars því að hafa í forgrunni athafnir barna og reynslu þeirra á 

meðan þau eru börn (Ben-Arieh, 2006; Bryndís Garðarsdóttir og Kristín 

Karlsdóttir, 2012). Leikurinn er meginnámsleið barna og því er mikilvægt að 

fjalla um hann og hlutverk leikskólakennara og umhverfis í leik. Í kenningum 

Vygotskys er lögð áhersla á að nám barna fari fram í félags- og 

menningarbundnu samhengi. Börn læra í samvinnu við aðra þar sem 

hlutverk fullorðinna og annarra barna er talið mikilvægt (Jóhanna 

Einarsdóttir, 2008a). Auk þess verður greint frá daglegu starfi og skipulagi í 

leikskólum. Dagskipulag virðist oft vera skilgreint sem rammi utan um 

leikskólastarfið og stundum virðist ríkja togstreita meðal leikskólakennara 

um hversu mikið á að skipuleggja leikskólastarf (Ingibjörg Ósk 
Sigurðardóttir, 2010). 

2 Fræðileg umfjöllun 

Í þessum kafla verður greint frá þeim fræðilega grunni sem rannsóknin 

byggir á. Fjallað verður um viðhorf til barna og bernsku og hvernig þessi 

viðhorf hafa breyst á undanförnum árum. Í framhaldi af því verður fjallað 

um síðtímahugmyndir um börn og nám en þær samræmast vel kenningum 

Vygotkskys og félagslegri hugsmíðahyggju en þar er m.a. lögð áhersla á að 

barnið læri með því að taka virkan þátt í samfélaginu. Annar þátttökuskólinn 

byggir starf sitt á hugmyndum Reggio Emilia og því verður greint frá starfi í 

anda þeirra hugmynda. Hinn þátttökuskólinn starfar eftir kenningu Mihalys 

Csikzsentmihalyi um flæði sem greint verður frá hér á eftir. Flæðikenningin 

tengist vellíðan en leitast verður við að skilgreina vellíðan barna. Einnig 

verður fjallað um daglegt starf og skipulag í leikskólum svo og um mikilvægi 

leiks í námi barna.  

2.1 Viðhorf til barna og bernsku 

Viðhorf til barna og bernsku hafa breyst á undanförnum áratugum og eru 

enn að breytast. Kenningar í þróunarsálfræði hafa lagt áherslu á að þroski 

barna sé áskapaður og að barnið vaxi og þroskist samkvæmt fyrir fram 

ákveðnum lögmálum eða stigum. Á undanförnum áratugum hefur komið 

fram nokkur gagnrýni á það hvernig þekking úr rannsóknum þróunarsál-

fræðinnar hefur verið nýtt í starfi með börnum. Gagnrýni þessi beinist 

meðal annars að því að litið sé svo á að öll börn þroskist og læri á sama hátt. 

Þannig er því mótmælt að öll börn fari á sama hátt í gegnum skólakerfið og 

algildum námsaðferðum er hafnað t.d. er ekki gert ráð fyrir því að öll börn 

læri að lesa á sama tíma. Nútímaþekking og kenningar um nám og þroska 

barna beina nú sjónum manna að styrkleikum barna og hæfni til að vera virk 

í eigin lífi (Jóhanna Einarsdóttir, 2008a, 2012; Waller, 2009). Meiri áhersla er 

lögð á kenningar um nám í félagslegu samhengi og um áhrif náms á þroska 

þar sem barnið lærir með stuðningi leikskólakennara og þjálfast í að vera 

borgari með því að umgangast aðra og taka þátt í ákvörðunum og 

skipulagningu (Jóhanna Einarsdóttir, 2007). Viðhorf kennara til barna og 

bernskunnar er mikilvægur áhrifaþáttur í leikskólastarfi. Ákvarðanir, sem 

kennarar taka um skipulag og námskrá, byggjast á viðhorfum þeirra til barna 

og bernskunnar, hvort sem viðhorfin eru meðvituð eða ekki. Hugmyndir um 

börn og nám hafa verið flokkaðar á eftirfarandi hátt: Börn sem góð eða 

slæm, börn sem óskrifað blað, börn sem feta fyrir fram ákveðin stig og börn 

sem varnarlaus; einnig sterk börn og hæf sem hafa rétt til þátttöku í eigin 

samfélagi (Dahlberg, Moss og Pence, 1999; Jóhanna Einarsdóttir 2008a). 

Þessi ólíku viðhorf má greina í leikskólastarfi á Íslandi eins og það er nú 

(Jóhanna Einarsdóttir, 2008a).  

Á undanförnum árum hefur komið fram vaxandi áhugi á því að hlusta á 

raddir barna í þeim tilgangi að öðlast skilning á námi þeirra, lífi og reynslu 

innan og utan skóla. Segja má að Samningur Sameinuðu þjóðanna um 

réttindi barna (1989) sé meðal þess sem hefur haft áhrif en hann fjallar um 

réttindi barna og borgararétt þar sem litið er á börn sem borgara með eigin 

réttindi. Auk þess er þar litið á rétt barna til að taka þátt og tjá skoðanir 

sínar sem sjálfsögð mannréttindi. Samkvæmt samningnum á að tryggja 

ungum börnum frelsi til þess að tjá skoðanir sínar og rétt til að hafa áhrif á 

málefni sem þau varða (Jóhanna Einarsdóttir, 2012). Mikilvægt er að átta 

sig á að viðhorf barna eru ekki einangruð heldur mótast þau í samskiptum 

við lykilpersónur í lífi þeirra. Þegar hlustað er á raddir barna þarf að taka 

tillit til viðhorfa þeirra, líta á þau sem hæfileikarík og fær um að spyrja 

spurninga og leita skapandi lausna. Þá er leitast við að greina hvernig barnið 

sér sjálft sig, önnur börn og fullorðna í sínu nánasta umhverfi (Bryndís 

Garðarsdóttir og Kristín Karlsdóttir, 2012; Jóhanna Einarsdóttir, 2008b; 

Moss og Petrie, 2002). Bryndís Garðarsdóttir og Kristín Karlsdóttir (2012) 

benda á að til þess að fullorðið fólk geti hlustað á raddir barna og stuðlað að 

lýðræði og valdeflingu þeirra þarf það að tileinka sér virðingu fyrir sjónar-

miðum barna, hlusta og lesa í fjölbreytta tjáningu þeirra og móta þannig 

það viðhorf að nám sé samstarf barna og fullorðinna. Samkvæmt Önnu 

Magneu Hreinsdóttur (2008) endurspeglast viðhorf okkar til barna bæði í 

framkomu okkar við þau og hvernig við búum að þeim. Þetta viðhorf hefur 

líka áhrif á hvort og hvernig við hlustum á börn og hvort þau fá að taka þátt 

í að móta umhverfi sitt. Í dag sé viðurkennt að börn eru hæf og getumikil og 

hafa gild sjónarmið fram að færa. Hún bendir jafnframt á að í auknum mæli 

hefur verið lögð áhersla á hæfni barna og þátttöku þeirra í samfélaginu. 

Rannsóknir hafa sýnt að virk hlustun af hálfu fullorðinna gefi skoðunum 

barna áhrifamátt og að þau geti þannig haft áhrif á daglegt líf sitt, skipulag 

leikskólastarfs eða hönnun leikskólahúsnæðis. Skoðanir barna geta verið 

vegvísir aðgerða í leikskólastarfi. Slíkar aðgerðir geta verið minni háttar 

skipulagsbreytingar eða endurskoðun á tengslum starfsfólks við börnin. 

Einnig geta í þeim falist breytingar á heildarskipulagi (Anna Magnea 

Hreinsdóttir, 2012). Samkvæmt Fullan (2007) getur það verið mikil áskorun 

fyrir kennara að hlusta á raddir barna og taka þær alvarlega. Þótt þeir hafi 

áhuga á því getur verið að þeim þyki það vera persónuleg áhætta og erfitt 

að finna tíma til þess að bæta því við önnur verkefni sem fyrir eru. 

Ávinningurinn af því að hlusta á raddir barna virðist hins vegar skila sér í 

auknu sjálfstrausti barna og jákvæðara viðhorfi til skóla, náms og kennara. Í 

niðurstöðum rannsóknar Önnu Magneu Hreinsdóttur (2012) kemur fram að 

ekki skortir vilja meðal deildarstjóra að hlusta á börn og ýta þannig undir 

þátttöku þeirra í ákvarðanatöku. Helstu hindranirnar virðast vera viðhorf 

starfsfólksins, skortur á starfsfólki, veikindi og önnur forföll ásamt stuttum 

vinnutíma margra starfsmanna sem taka þarf tillit til. Oft ákvarðast skipulag 

starfsins af fjölda starfsmanna í leikskólanum á hverjum tíma frekar en af 

áhuga (e. interest) og sjálfræði (e. autonomy) barnanna. Sjálfræði felur í sér 

að barn hafi tilfinningu fyrir því að það sé sjálfstætt og hafi trú á eigin hæfni. 

Í leikskólum vísar sjálfræði til þátttöku barna í ákvarðanatöku. Jákvæð 

viðbrögð fullorðinna við athöfnum barna leiðir til þess að börn líta á sig sem 

sjálfstæð og hæf en neikvæð viðbrögð geta leitt til þess að börn telji sig 

ófær um að taka þátt á eigin forsendum og leita fremur eftir mati hins 

fullorðna á eigin frammistöðu. Sjálfræði er færni sem æfist þegar börn fá 

tækifæri til þess að framkvæma sjálf. Því er mikilvægt að haga umhverfinu 

þannig að börnin hafi góðan aðgang að leikrými, leikföngum og öðrum 

efniviði og geti verið virk á eigin forsendum. Þannig er líklegt að börnin eflist 

og læri frekar að gera æskilegar kröfur fyrir sig (Fanný Kristín Heimisdóttir, 
2010; Gestwicki, 2011; Van Hoorn, Nourot, Scales og Alward, 2011).  

Bernskan hefur verið mótuð af því hvernig fullorðnir skilja hana, af 

viðhorfum fullorðinna til þess hvað felst í að vera barn og hvernig börn eigi 

að vera. Fullorðnir hafa stundum nýtt sér vald sitt þar sem skilningur þeirra 

er tekinn fram yfir skilning barna og það hefur haft áhrif á mótun 

leikskólastarfs. Börnum hefur oft verið neitað um réttinn til að tjá sig 

annaðhvort vegna þess að þau hafa ekki verið talin hæf til þess að taka 

ákvarðanir eða vegna þess að litið hefur verið á þau sem óáreiðanleg vitni 

um eigið líf. Vanmat á börnum og vald fullorðinna er hins vegar hindrun 

fyrir þátttöku barna. Ef fullorðnir líta á börn sem getumikil kemur í ljós að 

þau eru hæfari en talið hefur verið. Þegar starfsfólk leikskóla ber virðingu 

fyrir börnum og hlustar skoðanir þeirra hefur það augljós áhrif á 

leikskólastarf. Lykilatriðið er að bjóða börnum upp á þátttöku og sjá til þess 

að þau hafi rými til þess að móta viðhorf sín og skoðanir án þess að viðhorf 

fullorðinna, túlkun og skipulag komi niður á börnunum (Jóhanna 

Einarsdóttir, 2008a; Waller, 2009).  

2.2 Síðtímahugmyndir um börn og nám 

Síðtímahugmyndir komu fram sem gagnrýni á hugmyndir módernisma og 

settu spurningamerki við það sem áður var talið rétt og satt. Í módernisma 

er fjallað um þrenns konar hugmyndir um veröldina, þ.e. framfarir, algilda 

eiginleika og reglufestu. En þeir sem aðhyllast síðtímahugmyndir um börn 

og nám gagnrýna þessar hugmyndir og telja þær fjalla um mismun og 

margbreytileika, sérstöðu og óreglu. Þeir sem aðhyllast síðtímahugmyndir 

benda á að heimurinn sé í stöðugri framför og gagnrýna að foreldrar séu að 

flýta börnum í gegnum bernskuna. Þeir tala jafnframt um að börn séu ólík; 

sérhvert barn er eins og önnur börn, sérhvert barn er eins og sum önnur 

börn og sérhvert barn er eins og ekkert annað barn. Það sem hefur komið 

fram með þessum hugmyndum er skilningur á mikilvægi margbreytileikans. 

Í dag er fólk frá mismunandi menningarsvæðum, af ýmsum þjóðernum og 

kynþáttum metið að verðleikum. Sérstaða er viðurkennd í menntun og tekið 

er tillit til þess að ólíkir einstaklingar læra á mismunandi hátt (Elkind, 1997; 

Jóhanna Einarsdóttir, 2008a). Raunveruleikinn er háður menningu, tíma og 

rúmi. Samkvæmt síðtímahugmyndum er ekki til neitt sem heitir eðlilegt 

barn og ekkert eitt verkfæri til að mæla hvað er eðlilegt (Albon, 2011). Því er 

hafnað að tilteknir algildir eiginleikar eigi við um öll börn á öllum tímum alls 

staðar í heiminum heldur er lögð áhersla á margbreytileika og 

einstaklingsmun. Börn hafa ólíkan styrk og hæfni, raddir þeirra eru margar 

og mismunandi og viðhorf þeirra eru margbreytileg. Litið er á hvert og eitt 

barn sem einstakt en ekki er talað um börn og þarfir barna almennt 
(Jóhanna Einarsdóttir, 2008a).  

Börn þurfa að aðlagast flóknu og breytilegu samfélagi. Því er mikilvægt 

að ala upp sjálfstæð börn sem geta tekið ábyrgð á sjálfum sér. Einblínt er á 

ferlið í menntun barna sem er ekki einangrað og línulaga heldur þarf barnið 

að fá tækifæri til þess að rannsaka, spyrja spurninga og skapa. Börn þurfa að 

fá rými til þess að uppgötva og kanna nýja möguleika og beita gagnrýninni 

hugsun í stað þess að vera mötuð af upplýsingum. Einnig þurfa börn að 

takast á við hindranir og taka ábyrgð og ákvarðanir sem tengjast lífi þeirra 

og framtíð. Börn þurfa að fá tækifæri til að skapa ekki einungis umhverfi sitt 

heldur einnig sjálfsmynd sína sem er breytileg. Börn eru ólík og skilningur 

þeirra er margbreytilegur. Því er mikilvægt að líta á fjölbreytileika sem 

tækifæri í stað ógnunar (Dahlberg, Moss og Pence, 1999). 

Síðtímahugmyndir um börn og nám samræmast vel kenningum Vygotskys 

og félagslegrar hugsmíðahyggju þar sem litið er svo á að nám fari fram í 

félags- og menningarbundnu samhengi. Börn læra og skapa þekkingu í 

samvinnu og samskiptum við aðra, bæði börn og fullorðna. Samkvæmt 

Vygotsky er nám háð hugsunum og venjum. Það fer fram í menningu 

einstaklinga, umbreytir skilningi þeirra, hlutverki og ábyrgð (Rogoff, 

Matusov og White, 1996). Vygotsky talar um svæði mögulegs þroska (e. 

zone of proximal development) þar sem börn, fullorðnir eða hæfari 

jafningjar barna vinna saman. Samvinna og samskipti, sem fara fram á 

svæði mögulegs þroska, gera börnum kleift að taka þátt í athöfnum sem 

þau gætu ekki ein eða óstudd. Vygostky telur að menn verði alltaf að skoða 

athafnir og hegðun einstaklingsins í samspili við umhverfið. Barn lærir með 

því að taka virkan þátt í samfélaginu og í styðjandi samskiptum við sér 

hæfari einstakling. Sá sem er hæfari þarf að finna virkar aðferðir sem auka 

skilning barnsins og styðja það í viðleitni sinni og rannsóknum með því að 

eiga í samskiptum við það. Öll samskipti fela í sér gagnvirkt ferli því barnið 

hefur líka áhrif á aðra og umhverfi sitt með þátttöku sinni (Ingibjörg Ósk 

Sigurðardóttir, 2010; Rogoff, 1998). Pound (2009) bendir á að 

síðtímahugmyndir eigi vel heima í leikskólastarfi en þær eru flóknar og þess 

vegna getur verið krefjandi að starfa eftir þeim. Í þeim sé áhersla lögð á 

breytt viðhorf til barna og náms og er þeim ætlað að breyta hugsun manna. 

Einnig geta þær ýtt undir að leikskólakennarar spyrji sig spurninga og 

ígrundi starf sitt. Þannig geta síðtímahugmyndir veitt þeim nýja sýn á börn 

og nám.  

2.3 Starf í anda Reggio Emilia 

Starf í anda Reggio Emilia tengist vel síðtímahugmyndum um börn og nám 

þar sem litið er á fjölbreytileika sem tækifæri og börn sem hæfileikarík og 

sterk (Dahlberg, Moss og Pence, 1999; Wurm, 2005). Annar leikskólinn, sem 

tekur þátt í þessari rannsókn, byggir starf sitt á hugmyndum Reggio Emilia. 

Reggio Emilia á rætur sínar að rekja til Norður-Ítalíu en frá árinu 1963 hefur 

þar verið þróað leikskólastarf fyrir börn frá fæðingu til sex ára aldurs 

(Waller, 2005). Hugmyndir leikskólanna í Reggio Emilia sækja m.a. 

fræðilegan stuðning sinn til Johns Dewey, Vygotskys, Bruners og Piagets 

(Börn hafa hundrað mál, 1998). Loris Malaguzzi var talsmaður þeirra sem 

upphaflega þróuðu og framkvæmdu þessar hugmyndir og fékk það hlutverk 

að leiða og þróa starfið í Reggio-skólunum (Waller, 2005; Wurm, 2005). 

Malaguzzi segir börn og fullorðna hafa ánægju af því að leika, vinna, eiga í 

samskiptum, hugsa og uppgötva saman. Ánægjan af því að læra, vita og 

skilja sé mikilvæg. Malaguzzi talar um að sameina aðgerðir og orð með því 

að skapa samfélag þar sem áhersla er lögð á ferla sem tengja athafnir, 

hugmyndir, æfingar, rannsóknir, tungumál, tilfinningar, samskipti, sköpun 

og vísindi. Markmiðið með því að tengja þessa þætti og líta á þá sem 

samþætta ferla er að stuðla að vellíðan. Mikilvægt er að hjálpa barninu að 

eiga í samskiptum og tengslum við fólk og umhverfi sitt með öllum 

möguleikum þess, styrkleikum og tungumálum; jafnframt að hjálpa barninu 

að takast á við hindranir sem upp geta komið. Barnið þarf að fá tækifæri til 

þess að skilja, sjá, hlusta, leika og bregðast við vegna þess að það leiðir til 

þekkingar sem hefur merkingu fyrir barnið og stuðlar að þroska þess. 

Malaguzzi leggur áherslu á mikilvægi umhverfisins þar sem barnið þarf að fá 

tækifæri til þess að rannsaka og tjá sig. Hann heldur því fram að börn þurfi 

frelsi til að velja, rannsaka, vera forvitin, gera mistök og leiðrétta mistök. 

Einnig þurfa þau að geta unnið úr tilfinningum sínum og vitsmunum. Honum 

þykir jafnframt mikilvægt  að hinn fullorðni bjóði upp á verkefni sem hæfa 

aldri og þroska barnanna og nota kennsluaðferðir sem auka hæfni barna. 

Börnin þurfa rými fyrir tjáningu, gagnrýni og gleði (Kragh-Müller, 2010). 

Börn þarf að hvetja til þess að rannsaka umhverfi sitt og tjá sig á 

mismunandi vegu með hinum ýmsu tjáningaraðferðum þar á meðal með 

líkamstjáningu, samskiptum, táknum, vitsmunum, siðferði, rökræðu og 

ímyndun. Hinn fullorðni þarf að ýta undir hæfni barna til samskipta svo að 

barnið geti haft áhrif og verið virkur þátttakandi í hópnum (Bruner, 2012).  

Viðfangsefni barna í Reggio Emilia-leikskólum geta tekið á sig ólíkar 

myndir og þróast í ýmsar áttir eftir áhugasviði barnanna þar sem áhugasvið 

barnahópsins þróar námið og kennsluna. Námskráin er þess vegna höfð 

sveigjanleg þar sem ekki eru sett fyrir fram ákveðin markmið til að vinna 

eftir heldur er verkefnum barnanna leyft að þróast eftir hugmyndum þeirra. 

Börnunum er gefin góður tími til þess að viðra hugmyndir sínar þar sem 

gengið er út frá því að uppbygging þekkingar sé hópvinna. Litið er á 

umhverfi leikskólans sem þriðja kennarann ásamt leikskólakennaranum og 

barnahópnum. Börnin nota margvíslegan efnivið til að koma vitneskju sinni 

til skila og lögð er áhersla á að umhverfið sé þægilegt og örvandi. Jafnframt 

er sköpunarferli barnanna haft í fyrirrúmi (Anna Magnea Hreinsdóttir og 
Jóhanna Einarsdóttir, 2011; Wurm, 2005).  

Í Reggio Emilia er litið á menntun sem samfélagslegt verkefni þar sem 

fullorðnir og börn rannsaka saman efni sem hægt er að ræða og ígrunda 

(Bruner, 2012). Eitt af grundvallaratriðum í hugmyndum Reggio Emilia er 

virðing fyrir börnum. Virðing fyrir börnum snýst um fleira en að sjá hæfileika 

þeirra. Virðing snýst um að meta að verðleikum afrek barna hversu 

smávægileg sem þau eru í augum fullorðinna; einnig að skapa börnunum 

umhverfi sem kallar fram áhuga þeirra og hæfni og eykur þátttöku þeirra í 

starfi og hugsun (Hawkins, 2012). Virk hlustun, þar sem leitað er eftir 

merkingu, er einnig mikilvægur þáttur í hugmyndum Reggio Emilia. Börn 

þurfa að fá tækifæri til þess að hlusta og nauðsynlegt er að hlustað sé á þau. 

Þannig geta þau tjáð ólíkar skoðanir og virt skoðanir annarra. Kennarar, sem 

starfa eftir hugmyndum Reggio Emilia, nota uppeldisfræðilegar skráningar 

(e. documentation) til þess að gera leikskólastarfið sýnilegt. Uppeldisfræði-

legar skráningar felast í að hlustun er gerð sýnileg fullorðnum og börnum. 

Hún getur stutt við aukinn skilning fullorðinna á hugmyndum og aðferðum 

barna, auk þess að styðja við skilning barnanna á eigin getu og námsferlum 

(Rinaldi, 2012). Skilgreining á uppeldisfræðilegri skráningu virðist oftast vera 

á þá leið að kynna hvað börn aðhafast hverju sinni og hverjar tilgátur þeirra 

og tilfinningar eru. Er þetta skýrt með sýnilegum texta og/eða myndum 

(Wien, 2008). Með skráningum geta kennarar betur skoðað hvað börn gera 

og geta. Einnig geta þeir spurt spurninga um starf sitt, meðal annars um 

hvaða hugmyndir þeir hafa um börn, hvaða aðferðir þeir nota við kennslu 

og hvaða raddir, réttindi og virðingu börnin fá í leikskólanum. Einnig geta 

kennararnir séð hvort þeir tala um börnin sem hæfileikarík og skapandi og 

sem virka þátttakendur í samfélaginu (Dahlberg, 2012; Bryndís 
Garðarsdóttir og Kristín Karlsdóttir, 2008).  

Í stefnu Reggio Emilia hefur frá upphafi verið lögð mikil áhersla á 

samstarf foreldra, kennara og barna. Umhverfið er skipulagt þannig að það 

styður við samvinnu og lausnaleit. Aðrir mikilvægir þættir eru litlir 

barnahópar sem vinna saman að verkefnum, tveir kennarar vinna með 

sama barnahóp í þrjú ár og stjórnun byggist á samfélagslegum gildum. 

Kennarar, sem starfa eftir hugmyndum leikskólanna í Reggio Emilia, nota 

uppeldisfræðilegar skráningar til þess að gera leikskólastarfið sýnilegt, til að 

fá betri innsýn í spurningar barnanna og aðferðir barna ásamt því að skoða 

eigið starf með börnum.  

2.4 Vellíðan barna 

Í Aðalnámskrá leikskóla frá 2011 kemur fram að heilbrigði byggist á 

andlegri, líkamlegri og félagslegri vellíðan(e. well-being) sem ræðst af flóknu 

samspili einstaklings, aðstæðna og umhverfis. Börn verja stórum hluta dags 

í leikskóla og því þarf allt skólastarf að efla heilbrigði og stuðla markvisst að 

velferð og vellíðan barna. Starfsfólk leikskóla þarf að taka mið af þörfum 

allra barna. Þau þurfa að fá tækifæri til þess að njóta styrkleika sinna sem er 

lykilþáttur í að byggja upp jákvæða sjálfsmynd. Mikilvægt er að gefa 

áhugasviði barnanna rými í leikskólastarfinu. Þannig gefst tækifæri til þess 

að vinna út frá styrkleikum og áhuga, byggja upp jákvæða sjálfsmynd og efla 

þar með heilbrigði. Mat á námi og velferð barna á að beina sjónum að 

áhuga þeirra, getu og hæfni. Þá skal leggja áherslu á að fylgjast með alhliða 

þroska, sjálfstæði, áhugasviði, þátttöku í leik, félagsfærni og samkennd, 

frumkvæði og sköpunarkrafti, tjáningu og samskiptum (Mennta-og 

menningarmálaráðuneytið, 2011). Aðalnámskráin byggir á lögum um 

leikskóla (nr. 90/2008). Í þeim segir að í öllu starfi leikskóla skal velferð og 

hagur barna höfð að leiðarljósi. Eitt af meginmarkmiðum uppeldis og 

menntunar í leikskóla er að leggja grundvöll að því að börn verði sjálfstæðir, 

virkir og ábyrgir þátttakendur í lýðræðisþjóðfélagi. Annað markmið er að 

rækta hæfileika barna til tjáningar og sköpunar í þeim tilgangi m.a. að 

styrkja sjálfsmynd þeirra, heilbrigði, öryggi og hæfni til mannlegra 

samskipta. 

Lengi hefur vellíðan verið tengd við heilsu manna en Waters (2009) 

skilgreinir vellíðan sem það ástand að líða vel, vera heilbrigður og ánægður. 

Hann bendir á mismunandi þætti sem tengjast vellíðan barna en þeir eru 

m.a. líkamlegir þættir, sálrænir þættir og félagslegir þættir. Margar tilraunir 

hafa verið gerðar til þess að skilgreina vellíðan barna. Þroskakenningar um 

vellíðan barna tengjast yfirleitt kenningum um sálrænan þroska, líkamlegan 

þroska, siðferðilegan þroska og andlegan þroska. Þroskakenningar eru 

gagnlegar til þess að skilja þroska og velferð barna en þær kenningar, sem 

leggja áherslu á reglu og fyrirsjáanleg þroskastig, einfalda raunveruleikann 

og skilning á bernsku. Þess vegna þarf meira að koma til. Tveir mikilvægir 

þættir eru viðhorf barna og reynsla þeirra. Oft ýta ákveðin þroskaviðmið 

undir það að undirbúa þurfi börn fyrir það sem koma skal þ.e. framtíðina. 

Þegar vellíðan barna er metin er mikilvægt að matið taki mið af 

hugmyndum um réttindi barna og að barnæskan sé tímabil í sjálfu sér (Ben-

Arieh, 2006; Waller, 2009). Bent hefur verið á að vellíðan barna tengist 

sjálfsmynd (e. identity) þeirra, hvort þau hafa trú á eigin getu og hvernig 

þau geta tekist á við ný viðfangsefni. Þannig kemur vellíðan barns fram í 

viðhorfi og áhuga barnsins, hvort það leitast við að bæta eigin hæfni og 

þekkingu fremur en að sækjast eftir jákvæðu mati annarra á eigin getu eða 

frammistöðu (Bryndís Garðarsdóttir og Kristín Karlsdóttir, 2012; Carr, 2001). 

Sjálfsmynd er lykilatriði þegar kemur að vellíðan barna og gengi í námi. 

Jákvæð sjálfsmynd þýðir að barn hafi „góða tilfinningu“ fyrir sjálfu sér. Börn 

meta það hvernig fólk, sem þau telja mikilvægt í lífi sínu, kemur fram við sig. 

Þegar börn upplifa að þau eru virt hefur það jákvæð áhrif á sjálfsmynd 

þeirra. Sjálfsmynd einstaklings tengist einnig því að vera hluti af hópi sem 

virkur þátttakandi. Þegar börn aðlagast hópi á jákvæðan hátt styrkir það 

félagslega viðurkenningu þeirra og líklegt er að sjálfsmyndin styrkist. Til þess 

að styrkja sjálfsmynd barna er mikilvægt að bera virðingu fyrir þeim, taka 

skoðanir þeirra og viðhorf alvarlega og bregðast við áhuga þeirra. Einnig 

þurfa börn að fá endurgjöf sem er raunhæf og hefur þýðingu fyrir þau (Katz, 

1996; Roberts, 1998; Waters, 2009). 

Vellíðan og þátttaka (e. participation) barna eru tveir þættir sem segja til 

um gæði leikskólastarfs. Börnum þarf að líða vel og þau þurfa að búa við 

öryggi. Einnig þurfa þau að njóta umhyggju, fá athygli og félagslega 

viðurkenningu (Leavers, 1994). Börn upplifa öryggi þegar þau finna að þau 

tilheyra samfélagi og hafa aðgang að efniviði og viðfangsefnum sem stuðla 

ekki að samanburði eða samkeppni. Einnig er mikilvægt að starfsfólk 

leikskóla myndi hlý tengsl við börnin og skapi jákvætt andrúmsloft. Það er 

gert með því að veita börnum umhyggju og virða tilfinningar þeirra. Hugga 

þarf börn, þegar þau gráta, og hughreysta þau þegar þau eru hrædd 

(Gestwicki, 2011). Lögð er áhersla á að efla sjálfstraust barna og að þau séu 

laus við tilfinningaleg átök. Umhverfið þarf að skipuleggja þannig að það 

bjóði upp á þátttöku barna. Þátttaka er skilgreind sem bein aðild barna að 

ákvarðanatöku um málefni sem varða líf þeirra og tengist meðal annars 

virkni þeirra, áhuga, einbeitingu og þrautseigju (Bryndís Garðarsdóttir og 
Kristín Karlsdóttir, 2012; Jóhanna Einarsdóttir, 2008b; Laevers, 1994).  

Hugmyndin um rétt barna til þátttöku, um hvað þátttakan felur í sér og 

hvernig hægt er að stuðla að þátttöku barna hefur þýðingu fyrir alla sem 

vinna með börnum og láta sig varða vellíðan þeirra. Réttur barna til 

þátttöku þýðir ekki að þau eigi að taka allar ákvarðanir sjálf óháð aldri og 

hæfni. Þegar kennarar styðja við þátttöku barna geta þeir betur tekið eftir 

þörfum þeirra og hæfni með áherslu á þau sem ólíka einstaklinga. Þegar 

börn taka þátt í ákvörðunum um málefni, sem þau varða, getur það leitt til 

ákvarðana sem byggja á hugmyndum þeirra og þörfum en það getur fremur 

stutt við sjálfsmynd og sjálfstraust barnsins. Kennari, sem ýtir undir 

þátttöku barna, ögrar eigin viðhorfum til barna og stuðlar með því að 

gagnvirkri þátttöku þeirra í barnahópnum (Handley, 2005). Jóhanna 

Einarsdóttir og Kristín Karlsdóttir (2005) benda einnig á að einn af 

mikilvægu þáttum leikskólastarfsins sé að stuðla að sjálfstæði barna þannig 

að hvert barn fái að njóta sín á eigin forsendum. Til þess að nám geti átt sér 

stað sé mikilvægt að börnunum líði vel í leikskólanum. Þau þurfa að finna að 

þau séu mikilvæg, skipti máli og séu hluti af samfélagi. Börn þurfa að öðlast 

sjálfstæði til að rannsaka og skipuleggja út frá eigin áhuga, fá tækifæri til að 

njóta styrkleika sinna þannig að þau geti tekist á við framtíðina (Bryndís 

Garðarsdóttir og Kristín Karlsdóttir, 2012; Carr, 2001; Jóhanna Einarsdóttir 
og Kristín Karlsdóttir, 2005). 

2.5 Kenning Mihalys Csikszentmihalyi 

Kenning Csikszentmihalyis (1990) tengist hugtakinu vellíðan. Csikszent-

mihalyi setti fram kenningu um flæði út frá rannsókn sem hann gerði um 

það hvað veldur því að fólk sé ánægt með sjálft sig og af hverju. Hann 

rannsakaði sérfræðinga, íþróttafólk, tónlistarfólk, skákmeistara og 

skurðlækna sem hann taldi vera þá einstaklinga sem ynnu helst við það sem 

þeir óskuðu sér. Csikszentmihalyi skilgreindi flæði sem ástand þar sem 

einstaklingurinn er svo upptekinn við ákveðna athöfn að ekkert annað 

virðist skipta máli. Reynslan sjálf sé svo ánægjuleg að hann vill halda 

athöfninni áfram (Csikszentmihalyi, 1990). Csikszentmihalyi (2005) segir að 

fólki líður best þegar það gerir eitthvað sem það hefur valið að gera sjálft en 

það sé ekki þar með sagt að því líði verst þegar það sé þvingað til að takast á 

við ákveðið viðfangsefni. En það þarf bæði að koma til innri hvatning, þ.e. 

að langa sjálfa/n til að takast á við viðfangsefnið, og ytri hvatning, þ.e. 

þvingun til að vinna verkefni. Til þess að flæðiástand geti orðið þarf 

verkefnið að vera hæfilega krefjandi. Sé verkefnið of erfitt og kröfurnar of 

miklar veldur það gremju og jafnvel kvíða. Ef verkefnið er aftur á móti of 

einfalt og kröfurnar of litlar slakar fólk á og verkefnið getur orðið leiðinlegt. 

Einnig er mikilvægt að börn læri að einbeita sér að verkefnum. Eftir því sem 

verkefni eru erfiðari, þeim mun erfiðara er að einbeita sér. Ef vellíðan og 

áhugi á verkefninu eru til staðar komi einbeitingin af sjálfu sér þrátt fyrir að 

verkefnið sé erfitt. Þegar markmið verkefnis eru skýr og endurgjöf og kröfur 

hæfilegar er líklegt að það kalli fram einbeitingu sem helst áfram og 

þátttaka verður virk. Þegar þessu ástandi er náð er ekki pláss fyrir truflandi 

hugsanir og neikvæðar tilfinningar (Csikszentmihalyi, 2005). Viðhorf okkar 

til lífsins eru háð margbreytilegum þáttum sem skapa reynslu og hafa áhrif á 

það hvort okkur líður vel eða illa. Flestum þessum þáttum getum við ekki 

stjórnað en bestu augnablikin í lífi okkar eru oftast þegar við höfum reynt 

sjálfviljug á huga og líkama og lokið einhverju sem er erfitt og mikilvægt 
(Csikszentmihalyi,1990). 

Skapandi einstaklingar, sem hafa náð langt, eiga það sameiginlegt að 

hafa brennandi áhuga og vera mjög forvitnir um einhvern ákveðinn þátt í 

umhverfi sínu. Hvort sem um er að ræða hljóð, tölur, fólk eða stjörnur, vélar 

eða skordýr – hrifningin er til staðar og endist alla ævi þeirra. Því er 

mikilvægt að taka eftir áhuga barna, hlúa að honum og skapa tækifæri til 

þess að leyfa honum að vaxa í átt að skapandi lífi (Csikszentmihalyi, 1997). 

Skólinn virðist sjaldan vera nefndur sem upphafið af ákveðnum innblæstri 

en kennari vekur þó oft áhuga barna, viðheldur og stýrir honum. Kennari, 

sem munað er eftir, hafði áhrif á barnið, tók eftir því, hafði trú á hæfni þess 

og bar umhyggju fyrir því. Kennarinn sýndi umhyggju með því að gefa 

barninu aukin verkefni og sjá til þess að það hefði meiri áskoranir við að 

glíma (Csikszentmihalyi, 1997). 

Börn hafa sérstaka tilhneigingu til þess að komast í flæðiástand en það er 

hægt að sjá daglega í leik þeirra. Eitt af einkennum flæðiástands hjá börnum 

er einbeiting þar sem barnið beinir athygli sinni að ákveðnu viðfangsefni og 

heldur áfram vinnu sinni við það. Barnið bregst við, sýnir viðfangsefninu 

áhuga og er niðursokkið. Það er engin fjarlægð á milli barnsins og 

viðfangsefnisins. Vísbending um að barn sé í þessu ástandi er að það truflast 

ekki og hefur gleymt stund og stað. Barnið er ánægt og sendir frá sér 

jákvæða orku. Mikilvægt er að ánægja barnsins beinist að því að rannsaka 

og ná betur tökum á raunveruleikanum, þ.e. sýni áhuga á fólki og umhverfi,   

á því hvers vegna raunveruleikinn er eins og raun ber vitni (Leavers, 1994). 

Flæðiástand barns má tengja við hugtakið hneigð til náms (e. learning 

disposition) sem vísar til þess hvernig barn sýnir ákveðnum viðfangsefnum 

eða aðstæðum áhuga og bregst við þeim. Þá er virkni barnsins metin út frá 

því hvort og hvernig það tekst á við erfiðleika og/eða óöryggi, á hvern hátt 

það tjáir hugmyndir sínar eða tilfinningar og hvernig það tekur ábyrgð á því 
sem gerist (Bryndís Garðarsdóttir og Kristín Karlsdóttir, 2012; Carr, 2001). 

Þegar barn upplifir flæði kemur ánægjan af vinnunni við verkefni oft ekki 

fyrr en eftir á vegna þess að barnið þarf að vera einbeitt við það. Barnið 

skapar ánægjuna sjálft og ánægjan leiðir til aukins þroska þannig að barnið 

getur tekist á við flóknari viðfangsefni (Csikszentmihalyi, 2005). Börn hafa 

m.a. þörf fyrir umhyggju, athygli, öryggi og félagslega viðurkenningu einnig 

þarf að sinna líkamlegum þörfum barnsins. Grunnþarfirnar eru mikilvægar 

og ef leikskólar taka ekki tillit til þeirra er vellíðan barnsins og gæði 

leikskólastarfsins í húfi. Ef barn á að þroskast og læra þarf að veita 

umhyggju og efla félagslega viðurkenningu þess. Einnig þarf að virkja 

forvitni barnsins því þannig kemst barnið í raunverulegt flæðiástand 

(Leavers, 1994). 

2.6 Daglegt starf og skipulag 

Margir leikskólar á Íslandi notast við dagskipulag. Dagskipulag er eins konar 

stundaskrá sem myndar ramma um leikskólastarfið frá því leikskólinn opnar 

að morgni og þar til hann lokar síðdegis. Deginum er skipt upp í ákveðnar 

stundir svo sem hópastarf, samverustundir, útiveru og matartíma. Þessar 

stundir hefjast á ákveðnum tímum og þeim lýkur oft á ákveðnum tímum. 

Samkvæmt Aðalnámskrá leikskóla frá 2011 þarf húsnæði leikskólans að vera 

skipulagt þannig að það stuðli að samskiptum milli barna, milli starfsfólks og 

barna og milli starfsfólks og foreldra. Skipuleggja þarf fjölbreytt svæði þar 

sem leikur og nám fara fram í litlum hópum, rými þar sem börn geta verið í 

ró og næði, svæði þar sem börn geta leikið sér í stærri hópum og rými þar 

sem svigrúm er fyrir fjölbreytta hreyfingu. Einnig þarf umhverfi leikskólans 

að vera sveigjanlegt svo að börn geti nýtt það á ýmsa vegu og farið frjálst 

um frá einum stað til annars, fengið hugmyndir og nýtt efnivið sem þar er 

að finna. Efniviður leikskóla á að vera fjölbreyttur, aðgengilegur börnum og 

höfða til ólíkra barna á ólíkum aldri (Mennta-og menningarmálaráðuneytið, 
2011). 

Í umhverfi, þar sem frumkvæði og sjálfstjórn barna ásamt frjálsum leik 

eru mikilvægir þættir, er skipulag þannig að börnin fá nægan tíma og rými 

fyrir athafnir sínar. Öryggi barnanna byggist á því að vita hvað kemur næst. 

Mikilvægt er að skipulagið vinni ekki gegn þessum þáttum. Þegar skipulag 

virkar sem stíf tímatafla, sem fylgja þarf með nákvæmni og slítur í sundur 

athafnir barna, er það truflandi og uppfyllir ekki þarfir þeirra. Leikskólar 

ættu að skipuleggja starf sitt út frá markmiðum sínum, rými, viðveru barna 

og starfsfólks en ákveðnir þættir koma fram í skipulagi sem mætir þörfum 

barna. Gott skipulag er bæði fyrirsjáanlegt og sveigjanlegt. Sama hvaða 

þættir koma fyrst og síðast í skipulaginu, – koma þeir alltaf í sömu röð. 

Börnin upplifa öryggi við það að vita hvað kemur næst og þurfa ekki að spá 

fyrir um það. Einnig getur skipulagið verið þægilegt fyrir starfsfólk leikskóla. 

Sveigjanlegt skipulag þýðir að ákveðnar tímasetningar eru ekki fastar í 

skipulaginu heldur fær áhugi og úthald barnanna að segja til um þann tíma 

sem fer í hverja athöfn. Leikskólakennari má ekki vera svo upptekinn af 

skipulagi og rútínu að hann gleymi að skapa tíma fyrir samskipti (Gestwicki, 

2011). Samkvæmt Dahlberg, Moss og Pence (1999) ætti leikskólastarf ekki 

að vera skipulagt eftir klukkunni heldur eftir þörfum hvers barns, þ.e. eftir 

því hversu langan tíma barnið þarf til þess að ljúka við viðfangsefni sín. 

Þannig fær barnið tækifæri til virkrar þátttöku, sveigjanleika svo að það 

þurfi ekki að flýta sér, og tíma til þess að fást við viðfangsefni sín á 

ánægjulegan hátt. Skipulag í leikskólum tengist daglegu starfi á deildum og 

samskiptum leikskólakennara og barna. Með reglulegum athugunum og 

skráningum getur leikskólakennari lært um hvert einstakt barn og allan 

barnahópinn. Þannig getur hann metið hvar barnið er statt, hver áhugi þess 

og reynsla er og tengt það markmiðum leikskólastarfsins. Út frá þessu getur 

leikskólakennari skipulagt umhverfi leikskólans (Gestwicki, 2011). Í 

niðurstöðum rannsóknar, þar sem leikskólakennarar skráðu námssögur1 í 

þeim tilgangi að nálgast sjónarmið barna, kom fram að skipulag dagsins 

kallaði á hraða og skiptingar milli viðfangsefna. Með því að skrá og ígrunda 

                                                             
1 Námssögur eru röð frásagna einstakra barna, skráðar yfir ákveðið tímabil í 

daglegu starfi í leikskóla og hafa m.a. verið notaðar til að meta nám barna (Carr, 

2001; Kristín Karlsdóttir og Bryndís Garðarsdóttir, 2008). 

námssögur barnanna fengu leikskólakennararnir betri innsýn í leik og 

daglegar athafnir barnanna. Einnig áttuðu þeir sig á því að börnin þurftu 

meiri sveigjanleika í daglegu starfi. Ef hlustað var á sjónarmið barna og 

fylgst með áhuga þeirra og getu var hægt að aðlaga skipulagið í 

leikskólanum að þeirra þörfum (Bryndís Garðarsdóttir og Kristín Karlsdóttir, 

2012). Niðurstöður rannsóknar Önnu Magneu Hreinsdóttur (2012), sem 

fjallaði um sjónarmið barna og áhrif þeirra á leikskólastarf, sýna að 

mikilvægt þykir að taka mið af þátttöku barna, sjálfræði þeirra og 

sjónarmiðum í leikskólastarfi. Deildarstjórarnir, sem tóku þátt í 

rannsókninni, töldu það geta styrkt sjálfsmynd barnanna. Einnig álitu þeir að 

skoðanir barnanna gætu leitt til endurskoðunar á skipulagi starfsins þ.e. að 
gerðar yrðu breytingar á daglegum venjum eða skipulagi.  

Skipulag, sem byggist á leik barna, skapar þægilegt andrúmsloft. Börn 

eiga að fá mörg tækifæri til þess að velja um viðfangsefni og leikfélaga. Á 

deildum, þar sem leikur er í aðalhlutverki, fá börnin efnivið sem vekur 

áhuga þeirra og skapar tækifæri til tjáningar. Það ýtir undir hæfni þeirra og 

gefur þeim möguleika á skapa og leita lausna eftir leiðum sem eru 

þægilegar fyrir þau (Van Hoorn o.fl., 2011). Hrönn Pálmadóttir (2004) segir 

að þegar fast skipulag stöðvar leik barna er honum ekki sýnd viðeigandi 

virðing. Einnig telur hún kaffitíma starfsfólks oft á þeim tíma, sem frjáls 

leikur er, og því færra starfsfólk að fylgjast með. Því virðist vera mikilvægara 

að dagskipulagið gangi vel og rétt fyrir sig heldur en að börnin getir þróað 

og víkkað leik sinn. Einnig er spurning hvort skipulagið og föstu punktarnir 

séu það ríkjandi að lítið pláss sé orðið fyrir frjálsan leik. Samkvæmt Pramling 

Samuelsson og Asplund Carlsson (2008) ætti að skipuleggja leikskólastarf 

þannig að börn hafi sem flest tækifæri til þess að eiga í samskiptum við 

önnur börn og við fullorðna. Van Hoorn og félagar (2011) benda á að 

leikskólastarf eigi að vera skipulagt út frá áhuga og hæfni barna. Mikilvægt 

sé að komast að því hvað börnin vita, hvar áhugi þeirra liggur og hvert þau 

stefna. Þannig getur skipulagið þróast í samræmi við skilning og hæfni 

barnanna. Hlutverk leikskólakennarans er þess vegna að leggja áherslu á að 

skipuleggja umhverfi leikskólans og vera til staðar í leik barna í stað þess 

fylgja eftir ákveðnu skipulagi. Sigríður Síta Pétursdóttir (2009) telur að mikil 

áhersla á skipulag bendi að einhverju leyti til vélrænna viðhorfa þar sem 

kennarinn sinnir tilteknu starfi án þess að gefa neitt af sér. Einnig kemur 

fram að innan skipulagsins þarf að vera sveigjanleiki þar sem ekki þýðir að 

setja alla undir sama hatt. Meta þarf kröfur til barnanna út frá aðstæðum og 

út frá þeim sem í hlut eiga hverju sinni. Guðrún Bjarnadóttir (2004) telur að 

of mikið skipulag og stjórnun geti hindrað börn í að skapa eigin menningu í 

leik. Þess vegna þurfi að vera ákveðinn sveigjanleiki, tími og rými fyrir leik 

barna.  

Börn eru í áhættuhópi sem gjarnan finnur fyrir streitu en það tengist því 

að börnum sé flýtt í gegnum bernskuna. Það að flýta börnum getur t.d. 

verið fólgið í að þau taki snemma þátt í keppnisíþróttum og að þau fái beina 

kennslu frá unga aldri. Þegar gerðar eru óraunhæfar kröfur til barna eiga 

þau á hættu að finna fyrir streitu (Gestwicki, 2011). Waller (2009) bendir á 

að rannsóknir á heilastarfsemi hafa sýnt fram á að mismunandi svæði 

heilans eru tilbúin að læra á mismunandi tímum. Um er að ræða svokölluð 

næmiskeið þar sem auðveldara er að læra ákveðna hluti en á öðrum tímum. 

Heilinn er gerður fyrir ævilangt nám og aðlögun að umhverfinu og því er 

ekki ástæða til þess að flýta formlegu námi. Gestwicki (2011) talar um 

óraunhæfar kröfur til barna, m.a. þegar átök verða á milli óska barna og 

væntinga fullorðinna. Börn neita sér um náttúrulegt eðli sitt til þess að fá 

samþykki hins fullorðna. Þau þurfa þá að bæla niður og hafa stjórn á hegðun 

sinni t.d. fimm ára drengur sem virðist ekki vera líkamlega tilbúinn að sitja 

kyrr og hlusta að ósk kennarans. Óttinn við að mistakast getur orðið 

yfirþyrmandi. Þeir þættir, sem eru erfiðir fyrir börn og geta valdið streitu á 

meðal leikskólabarna, eru m.a. biðtími og skiptistundir. Biðtími myndast t.d. 
þegar verið er að skipta úr einu viðfangsefni í annað.  

Í rannsókn Jóhönnu Einarsdóttur (2006) um viðhorf barna til eigin 

leikskólagöngu kom fram að börnunum þótti leiðinlegast í leikskólanum 

þegar þau fengust við viðfangsefni sem þau höfðu ekki stjórn á sjálf og sem 

kröfðust þess að þau væru í hóp, sætu kyrr og færu eftir fyrirmælum 

fullorðinna. Eitt af þessum viðfangsefnum var samverustund sem nokkur 

börn töldu vera leiðinlega og erfiða en samverustundir eru oft notaðar 

þegar verið er að skipta úr einu viðfangsefni í annað. Samkvæmt Lewin-

Benham (2011) taka skiptistundir dýrmætan tíma sem börnin gætu annars 

nýtt í leik og starfi. Niðurstöður rannsókna hennar, þar sem hún skoðaði 

leikskólastarf, sem byggði á nákvæmu skipulagi, og hvaða áhrif það hafði á 

sjálfstjórn barna, sýndu að börnin voru róleg í upphafi dags en seinni hluta 

dags, þegar börnunum fór að fækka voru þau sem eftir voru eirðarlaus og 

pirruð. Skipulagið var þannig að klukkan stjórnaði hvenær ætti að gera hvað 

sem varð til þess að börnin fengu fá tækifæri til þess að stjórna sér sjálf. 

Lewin-Benham bendir á að skipulag, sem er alltaf eins, verður leiðigjarnt 

með tímanum og getur haft þau áhrif að virk börn verði enn virkari og róleg 

börn verði óvirk. Jafnframt telur hún að þegar börn eru oft trufluð við 

viðfangsefni sín yfir daginn ná þau ekki einbeitingu sem er forsenda þess að 
geta lært.  

Fríða B. Jónsdóttir (2011) skoðaði ólíkar aðferðir leikskólakennara við 

skipulagningu leikskólastarfs út frá fjölbreyttum barnahópi. Niðurstöður 

hennar benda til þess að  skipulag og umhverfi leikskólanna, sem tóku þátt í 

rannsókn hennar, hafa áhrif á sjálfræði og þátttöku barnanna. Skipulag, sem 

bauð upp á persónuleg samskipti og meiri yfirráð barnanna, gaf börnunum 

tækifæri til þess að vera skapandi og öðlast þá tilfinningu að þau ættu 

hlutdeild í leikskólastarfinu. Aftur á móti skorti ígrundaðar starfsaðferðir og 

verkefni sem voru krefjandi bæði fyrir starfsfólk og börn. Í þeim leikskóla, 

þar sem stjórnun var alfarið í höndum starfsfólksins og börnin höfðu lítil 

áhrif á umhverfi sitt, félaga- og verkefnaval, voru börnin læs á umhverfi sitt, 

örugg og báru traust til starfsfólksins sem leiðbeindi þeim mjög vel. Stíft 

skipulag olli því hins vegar að börnin tóku lítinn þátt í ákvarðanatöku og 

höfðu lítið umboð til athafna en það getur haft neikvæð áhrif á sjálfstraust 

og trú barna á eigin getu og um leið á framfarir í námi. Fríða komst að þeirri 

niðurstöðu að það er ekki einfalt að skipuleggja leikskólastarf og engin ein 

leið best heldur þarf að horfa á leikskólastarfið í heild sinni. Líklegt er að 

skýr rammi utan um leikskólastarfið, sem inniheldur persónuleg samskipti 
og lýðræði, hafi jákvæð áhrif á möguleika barna til að ná árangri í námi. 

Viðhorf kennara til barna eru mikilvæg þegar kemur að skipulagi og 

mótun skólastarfs. Leggja ber áherslu á styrkleika barna fremur en 

takmarkanir og líta svo á að börn séu vel að sér og hæf; einnig sem sterka 

og öfluga meðlimi samfélagsins sem taki virkan þátt í sköpun menningar og 

þekkingar (Bryndís Garðarsdóttir og Kristín Karlsdóttir, 2012; Jóhanna 

Einarsdóttir, 2008a). Samkvæmt rannsókn Önnu Magneu Hreinsdóttur og 

Jóhönnu Einarsdóttur (2011) virðist sveigjanlegt skipulag vera meira 

krefjandi fyrir starfsfólk heldur en skýrar starfslýsingar, sérstaklega þegar 

leikskólar glíma við lágt hlutfall fagfólks, mikla starfsmannaveltu og 

manneklu. Leikskólakennararnir, sem tóku þátt í rannsókn Önnu Magneu og 

Jóhönnu, töldu að erfiðara væri að grípa tækifærið og bregða út af 

skipulaginu við slíkar aðstæður. Í leikskóla, þar sem boðið var upp á opið 

val, sem hafði ekki takmarkandi áhrif á leik barna að því leyti að börnin gátu 

valið leikfélaga og efnivið, var meiri ánægja meðal starfsfólks og foreldra 

barnanna en ella en oft fannst starfsfólki að val barnanna réðist af vináttu 

frekar en áhuga. Samkvæmt Ingibjörgu Ósk Sigurðardóttur (2010) virðist 

vera ákveðin togstreita um það meðal leikskólakennaranna sem tóku þátt í 

rannsókn hennar hversu mikið eigi að skipuleggja leikskólastarf. 

Leikskólakennararnir vildu að leikurinn væri sem mest frjáls og að börnin 

fengju tíma og rúm til þess að þróa hann en jafnframt vildu þeir halda 

föstum venjum í dagskipulaginu eins og hópastarfi og útiveru. Einnig töldu 

þeir að erfitt væri að breyta ríkjandi fyrirkomulagi í leikskólanum af því að 

menning hans er sterk.  

2.7 Leikur og nám 

Samkvæmt Aðalnámskrá leikskóla (2011) er hlutverk leikskólakennara að 

styðja við nám barna í gegnum leik á margvíslegan hátt, meðal annars með 

því að skapa fjölbreytt leikumhverfi, veita þeim aðgang að leikefni, sem 

hvetur þau til að rannsaka, finna lausnir og skapa, gefa nægan tíma fyrir leik 

og nægjanlegt rými. Jafnframt þarf húsnæði að vera þannig skipulagt að það 

stuðli að samskiptum milli barna, milli starfsfólks og barna og milli 
starfsfólks og foreldra (Mennta-og menningarmálaráðuneytið, 2011). 

Leikur og nám eru náttúrulegur hluti af hversdagslífi barna. Þegar börn 

eru spurð að því hvað þeim þykir skemmtilegast að gera er svarið 

undantekningalaust að leika. Leikur er sjálfsprottið og skapandi ferli þar sem 

áhugahvöt barnsins ræður för en litið er á nám sem niðurstöðu af ákveðnu 

starfi stýrðu af fullorðnum. Oftast eru nám og leikur aðgreind í tíma og 

rúmi. Ung börn gera ekki greinarmun á námi og leik en þegar þau eldast 

byrja þau að aðgreina þessa tvo þætti. Margar rannsóknir sýna að börn 

skapa þekkingu þegar þau leika sér (Pramling Samuelsson og Asplund 

Carlsson, 2008). Í leik læra börn um viðhorf annarra og að skilja þau. Leikur 

er mikilvægur hluti af lífi barna og hvernig þau þróa með sér skilning. Í leik 

eiga sér stað samskipti, sköpun og reynsla af skilningi, gagnkvæmni og 

tilfinningu fyrir samkennd. Heimurinn, sem börn skapa þegar þau leika sér, 

er byggður á reynslu þeirra og verður til í samvinnu og gagnkvæmni en 

jafnframt inniheldur hann líka völd. Í leik koma einnig fram áskoranir um 

sköpun og lausn vandamála. Í leik geta börn upplifað réttindi, þátttöku og 

áhrif. Börnin þurfa að semja um leik, æfa sig í að rökstyðja sjónarmið sín og 

taka tillit til sjónarmiða annarra. Í leik læra börn hvert af öðru og þar sem 

aldur og reynsla þeirra er oft mismunandi í leiknum verður námið ögrandi. 

Margbreytileikinn gefur börnunum einnig tækifæri til að gera tilraunir með, 

auðga og breyta heiminum sem þau leika sér í (Pramling Samuelsson og 

Johansson, 2006). Börn læra best þegar þau eru hugfangin af einhverju sem 

þau taka þátt í þannig að heimurinn í kringum þau virðist ekki vera til en það 

tengist flæðikenningu Csikszentmihalyis. Þá einbeitir barnið sér að einhverju 

verkefni sem það vill leysa eða vita meira um. Þegar leikur er skilgreindur á 

þennan hátt verður hann uppspretta náms. Frá námslegu sjónarmiði er litið 

þannig á að þegar barnið og heimur þess taka þátt verða bestu aðstæður til 

náms. Þess vegna verður markmið leiks og náms að vera hluti af löngunum 

barnsins. Einnig er skilningur á umhverfinu í kring mikilvægur þáttur í 

námsferlinu (Csikszentmihalyi, 1990; Leavers, 1994; Pramling Samuelsson 

og Johansson, 2006). 

Vygotsky lagði áherslu á mikilvægi ímyndunar- og þykjustuleiks í þroska 

ungra barna. Hann benti á að í þykjustuleik eru börn fær um að framkvæma 

og hugsa um flóknari athafnir en í raunverulega lífinu (Waller og Swann, 

2005). Vygotsky hélt því einnig fram að það sem gerist í lífi barna, án þess 

að þau taki eftir því, verður að reglu á hegðun í leik. Til dæmis þóttust tvær 

telpur, sem eru systur í raunveruleikanum, vera systur í leik. Til þess að þær 

gætu leikið systur þurftu þær að fylgja reglum um það hvernig samskiptum 

systra er háttað. Í þessum leik urðu þær meðvitaðar um hugtakið systir. 

Vygotsky benti á að enginn leikur væri án reglna og viðhorf barnanna til 

þeirra þyrftu að njóta viðurkenningar í leikaðstæðunum (Fleer, 2010). 

Daniel Goleman heldur því fram að tilfinningagreind sé áhrifaþáttur sem 

spáir meira fyrir um framtíðina heldur en hefðbundin greindarvísitala. 

Eiginleikar, sem hann telur mikilvæga til þess að ná árangri, eru m.a. 

sjálfstjórn, þrautseigja og samkennd. Leikur styður við tilfinningaþroska og 

greindarþroska barna. Í leik læra börn um tilfinningar sínar og tilfinningar 

annarra. Einnig læra þau að setja sig í spor og virða skoðanir annarra. Leikur 

veitir börnunum tækifæri til þess að takast á við tilfinningar sínar í 

þykjustuheimi. Þannig geta þau tjáð sig með öruggum og viðurkenndum 

hætti. Í leik læra börn að skilja tilfinningar sínar, takast á við þær og minnka 

með því t.d. streitu, sársauka og ótta. Börn hafa þörf fyrir vernd, að hafa 

völd, fá útrás fyrir árásargirni sína og skemma. Leikur veitir börnum tækifæri 

til þess að þjálfa þessar tilfinningar og hvatir og takast á við skilning sinn á 

góðu og slæmu. Leikur styrkir sjálfsmynd barna og eykur vellíðan þeirra 

(Goleman, 2000; Gestwicki, 2011). 

Eitt af hlutverkum leikskólakennara er að skipuleggja umhverfi 

leikskólans en leiksvæði, sem boðið er upp á, þurfa að vera misstór, þ.e. 

stór svæði sem mörg börn geti leikið sér saman á og lítil svæði þar sem færri 

börn geta leikið sér saman í næði. Í boði þarf að vera fjölbreyttur efniviður 

sem býður upp á marga möguleika. Mikilvægt er að sýna umburðarlyndi 

gagnvart því að börnin færi til efnivið og húsgögn en það getur auðgað 

leikinn og ýtt undir sköpun. Leggja ætti áherslu á að skapa þægilegt 
andrúmsloft og veita nægan tíma til leiks (Gestwicki, 2011).  

2.8 Samantekt 

Hér á undan hefur verið fjallað um þann fræðilega bakgrunn sem 

rannsóknin byggir á. Sagt var frá nýlegum viðhorfum til barna og bernsku 

þar sem litið er á börn sem hæfileikarík og getumikil. Einnig var rætt um 

hvernig viðhorf leikskólakennara hafa áhrif á mótun leikskólastarfs. Fjallað 

var um síðtímahugmyndir um börn og nám en samkvæmt þeim þykir 

mikilvægt að byggja upp sjálfstæð börn sem geta tekið ábyrgð á sjálfum sér 

og litið er á margbreytileika sem tækifæri. Starf í anda Reggio Emilia tengist 

síðtímahugmyndum um börn og nám þar sem viðfangsefni barna geta tekið 

á sig ólíkar myndir og þróast í ýmsar áttir eftir áhugasviði barnanna. Einnig 

var fjallað um flæðikenningu Csikszentmihalyis þar sem áhersla er lögð á 

áhuga og vellíðan barna. Sagt var frá því hvað felst í vellíðan barna og 

hvernig hún tengist gæðum leikskólastarfs. Greint var frá daglegu starfi og 

skipulagi í leikskólum þar sem áhersla er lögð á þarfir, áhuga og þátttöku 

barna. Að lokum var fjallað um mikilvægi leiks í námi barna þar sem eitt af 
hlutverkum leikskólakennara er að styðja við nám barna í gegnum leik. 

3 Rannsóknin 

Hér á eftir verður gerð grein fyrir aðferðafræði rannsóknarinnar en hún er 

eigindleg tilviksrannsókn. Gerð verður grein fyrir þátttakendum og hvernig 

þeir voru valdir. Sagt verður frá því hvernig gagna var aflað og hvernig 

gögnin voru greind. Einnig kemur fram á hverju trúverðugleiki, áreiðanleiki 

og réttmæti rannsóknarinnar byggist. Að lokum verður greint frá 

siðferðilegum atriðum rannsóknarinnar. 

3.1 Markmið rannsóknarinnar og rannsóknarspurningarnar 

Markmið þessarar rannsóknar var að leita svara við því hvernig mismunandi 

skipulag í tveimur leikskólum hefur áhrif á vellíðan barna. Rannsóknin fór 

fram á einni deild í hvorum skóla. Í öðrum leikskólanum (deildinni) er unnið 

eftir nákvæmu skipulagi þar sem ákveðnar tímasetningar og viðfangsefni 

liggja til grundvallar en í hinum er unnið eftir sveigjanlegu skipulagi þar sem 

áhugi barnanna er í forgrunni. Tilgangur rannsóknarinnar er að fá innsýn í 

hvaða  þættir hafa áhrif á það hvernig daglegu skipulagi er háttað, hvernig 

stuðlað er að þátttöku barnanna og hvernig líðan barnanna birtist í starfinu. 

Leitað er svara við rannsóknarspurningunum með því að fá fram álit 

starfsfólksins á þessum þáttum. Einnig eru gerðar vettvangsathuganir til 

þess að fá betri innsýn í daglegt starf og líðan barnanna í leikskólanum. 

Þannig tekur rannsóknin mið af sjónarhorni hinna fullorðnu, hvernig 

leikskólastarfið er skipulagt svo og þátttöku og líðan barnanna í 

leikskólunum. Rannsóknarspurningarnar eru eftirfarandi: 

 

Hvernig hefur  skipulag leikskólanna áhrif á vellíðan barna? 

 Hvað hefur áhrif á hvernig skipulagi deildanna er háttað? 

 Hvernig er stuðlað að þátttöku barna í daglegu starfi?  

 Hvernig birtist líðan barnanna í leikskólastarfinu? 

3.2 Aðferðafræði 

Eigindleg aðferðafræði (e. qualitative research) og rannsóknarsnið 

tilviksrannsóknar (e. case study) henta þessari rannsókn vel vegna þess að í 

henni er leitað eftir áliti deildarstjóra og starfsmanna á því hvernig 

leikskólastarfið í tilteknum leikskólum (deildum) er skipulagt og hvernig þeir 

telja að börnunum líði í því skipulagi sem stuðst er við. Í eigindlegri 

rannsókn er lögð áhersla á að rannsakandi setji sig inn í hugarheim og 

umhverfi þeirra sem rannsóknin beinist að og reyna að skilja upplifun þeirra 

af veruleikanum. Rannsakandi leggur áherslu á að hlusta, hugsa og túlka 

það sem hann heyrir og sér (Lichtman, 2010; Sigurlína Davíðsdóttir, 2003). 

Eigindlegar aðferðir innihalda oft djúpviðtöl (e. interviews) og/eða 

vettvangsathuganir (e. observations) á einstaklingum í náttúrulegum eða á 

félagslegum vettvangi. Við túlkun gagna í eigindlegum rannsóknum er 

stuðst við aðleiðslu en þá er byrjað á að safna gögnum, svo fer fram 

úrvinnsla þeirra og að lokum er umfjöllunin tengd við kenningu (Lichtman, 

2010; Sigurlína Davíðsdóttir, 2003). Tilviksrannsókn er eigindleg 

rannsóknaraðferð þar sem eitt eða fleiri tilvik eru rannsökuð. Tilvikin geta 

verið einstaklingur, hópar, aðferð, verkefni eða skóli. Áhersla er lögð á að 

skoða tilvikin og átta sig á eðli þeirra (Lichtman, 2010; Rúnar Helgi 

Andrason, 2003).  

Algengt er að afla gagna með því að gera fyrst vettvangsathuganir og 

taka svo viðtöl. Þannig er hægt að styðjast við gögnin, sem fengin eru úr 

vettvangsathugunum, í viðtölunum en þetta ferli leiðir til betri skilnings á 

tilvikinu (Edwards, 2010). Viðtöl eru félagsleg athöfn þar sem samskipti 

rannsakanda og viðmælenda endurspegla margvíslegt og flókið samspil 

hugsana, hegðunar, skynjana og tilfinninga. Í viðtölum er rannsóknargagna 

aflað með beinum orðaskiptum rannsakanda og viðmælanda. Opin 

einstaklingsviðtöl hafa þann tilgang að lýsa og veita skilning á fyrirbærum og 

tilveru fólks. Umræðuefnið er fyrir fram ákveðið af rannsakanda en innihald 

samræðnanna ekki. Þannig getur rannsakandi öðlast betri skilning á 

viðhorfum og reynslu þátttakenda og reynt að fá fram ólík sjónarhorn og 

lært af þeim (Helga Jónsdóttir, 2003; Sóley S. Bender, 2003). Rannsakandi 

spyr spurninga til að kafa dýpra ofan í rannsóknarefnið og hvetur 

viðmælendur sína til að ræða það. Í opnum viðtölum felst ákveðið öryggi 

þar sem hægt er að styðjast við ákveðinn spurningaramma og mögulegt er 

að breyta spurningunum eftir því sem aðstæður krefjast (Licthman, 2010). 

Rýnihópar (e. focus groups) eða hópviðtöl eru notuð til þess að öðlast betri 

skilning á viðhorfum eða reynslu tiltekins hóps fólks gagnvart ákveðnu 

viðfangsefni rannsóknar. Rýnihópar eru oftast myndaðir með 4–12 

einstaklingum sem eiga eitthvað sameiginlegt, s.s. menntun eða atvinnu. 

Þegar viðhorf fólks er skoðað í hópum er hægt að ná fram betri heildarmynd 

af umræðunni (Sóley S. Bender, 2003). Til þess að eigindlegar rannsóknir 

séu áreiðanlegar þarf að vera hægt að sýna fram á að niðurstöður séu 

trúverðugar. Það er gert með því að afla gagna frá fleiri en einum aðila 

(margprófun), nota fleiri en eina aðferð, að fleiri en einn aðili greini gögnin 

eða þau skoðuð út frá fleiri en einni kenningu. Ef trúverðugleika er náð er 

rannsóknin talin traust en margprófun er leið rannsakenda í eigindlegum 

rannsóknum til að nálgast áreiðanleika. Ekki er hægt með vissu að alhæfa út 

frá niðurstöðunum um aðra hópa eða aðstæður (Sigurlína Davíðsdóttir, 

2003).  

3.3 Aðferð 

Hér á eftir kemur fram hverjir þátttakendur í rannsókninni voru og hvernig 

þeir voru valdir. Einnig verður sagt frá því hvernig gagna var aflað og hvernig 

þau voru greind. Jafnframt verður greint frá trúverðugleika, áreiðanleika og 
réttmæti rannsóknarinnar ásamt siðferðilegum atriðum.  

3.3.1 Þátttakendur 

Þátttakendur í þessari rannsókn voru starfsfólk og börn tveggja deilda í 

tveimur leikskólum. Við val þátttakenda var notast við markmiðsúrtak (e. 

purposive sampling) en þeir voru valdir út frá tilgangi rannsóknarinnar 

(Silverman, 2010) sem var að skoða mismunandi dagskipulag í leikskólum og 

hvaða áhrif það hefur á vellíðan barnanna. Leikskólarnir hafa mismunandi 

áherslur í starfi sínu en deildirnar voru valdar með tilliti til þess skipulags 

sem þar var. Í leikskólanum Teigi var skipulagið nokkuð nákvæmt en í 

leikskólanum Brekku var það sveigjanlegt. Teigur er fimm deilda leikskóli 

staðsettur á höfuðborgarsvæðinu. Á deildinni, þar sem rannsóknin fór fram, 

eru 24 börn á aldrinum 3–5 ára. Þar starfa tveir leikskólakennarar og 4 

leiðbeinendur. Leikskólinn styðst við hugmyndir Reggio Emilia í starfi sínu. 

Brekka er þriggja deilda leikskóli staðsettur á landsbyggðinni. Á deildinni 

dvelja 26 börn á aldrinum 4–6 ára og þar starfar leikskólakennari og 3 

leiðbeinendur. Leikskólastarfið byggir á kenningu Csikszentmihalyis. Nöfnin, 

sem gefin eru upp, eru ekki raunveruleg nöfn þátttakenda. Í töflu 1 kemur 

fram nánari lýsing á þátttökuskólum og þátttakendum rannsóknarinnar.  

Tafla 1. Þátttökuskólar og þátttakendur 

Heiti leikskóla Teigur Brekka 

Staðsetning Höfuðborgarsvæði Landsbyggð 

Byggir starf sitt á Reggio Emilia Csikszentmihalyi 

Fjöldi deilda 5 3 

Fjöldi barna á deild 24 26 

Aldur barna 3–5 ára 4–6 ára 

Fjöldi starfsfólks 6 4 

Stöðugildi 4,1 3,8 

Deildarstj./leikskólak. Brynja Jóna 

Leikskólakennari Fríða   

*Leiðbeinendur>5 ár Dúna, Björk og Laufey Lilja, Bára og Rún 

*Leiðbeinendur<5 ár Ásdís   

*Leiðbeinendur með meira en 5 ára starfsreynslu (>5) og minna en 5 ára 
starfsreynslu (<5). 

3.3.2 Gagnaöflun og gagnagreining 

Hér verður gerð grein fyrir þeim aðferðum sem notaðar voru við gagnaöflun 

í rannsókninni. Gerðar voru vettvangsathuganir, tekin einstaklingsviðtöl við 

deildarstjóra deildanna og rýnihópaviðtöl við starfsfólk deildanna. Einnig var 

rýnt í fyrirliggjandi gögn, s.s. heimasíðu og skólanámskrár leikskólanna svo 

og dagskipulag deildanna.  

Fyrst voru gerðar vettvangsathuganir á deildunum tveimur þar sem 

fylgst var með daglegu starfi og hvernig unnið var eftir dagskipulaginu. 

Tilgangurinn með vettvangsathugununum var að fylgjast með börnum og 

starfsfólki við raunverulegar aðstæður og reyna þannig að skilja athafnir 

þeirra og samskipti (Lichtman, 2010). Vettvangsathuganir fóru fram í mars 

og apríl 2013. Í öðrum leikskólanum voru gerðar athuganir einn heilan dag 

frá kl. 8–16 en í hinum voru gerðar tvær athuganir, fyrst seinni hluta dags 

frá kl. 13–16 og síðan fyrri hluta dags frá kl. 8–13. Þannig var hægt að fá 

heildarmynd af degi í leikskólunum tveimur. Fengið var leyfi hjá 

leikskólastjórum leikskólanna til þess að taka ljósmyndir sem nýttust til þess 

að rifja upp aðstæður þegar kom að greiningu og túlkun gagnanna. Til þess 

að meta hvernig börnunum leið í leikskólunum var fylgst með því hversu 

örugg börnin voru í umhverfi sínu, hversu virk þau voru í daglegu starfi, 

hvort þau voru einbeitt eða trufluðust í leik og hversu sjálfstæð þau voru í 
daglegum athöfnum. 

Í mars og apríl 2013 voru annars vegar tekin opin einstaklingsviðtöl við 

deildarstjóra deildanna (fylgiskjal A) og hins vegar rýnihópaviðtöl sem 

starfsfólk deildanna (fylgiskjal B) tók þátt í. Viðtölin fóru fram í leikskólunum 
þar sem þátttakendur voru á heimavelli.  

Rýnt var í fyrirliggjandi gögn, s.s. heimasíðu leikskólanna, dagskipulag 

deildanna og skólanámskrár leikskólanna. Í skólanámskránum á að koma 

fram hvernig leikskólinn vinnur að þeim markmiðum sem Aðalnámskrá 

leikskóla setur og hvaða leiðir eru farnar. Einnig eiga að koma fram þau 

gildi, sem leikskólastarfið byggir á, og sú hugmyndafræði sem leikskólinn 
tekur mið af (Mennta-og menningarmálaráðuneytið, 2011).  

Öll viðtölin voru tekin upp á upptökutæki og afrituð orðrétt. 

Vettvangsathuganirnar voru skráðar í tölvu og ljósmyndir notaðar til þess að 

skýra textann. Notast var við tölvuforritið NVivo 10 til þess að greina þemu í 

viðtölunum og vettvangsathugunum. Gagnagreiningunni var skipt í þrjú stig. 

Fyrsta greining fór fram meðan á viðtölunum stóð, næsta greining fór fram 

strax eftir viðtölin og að lokum fór fram greining eftir að viðtölin höfðu verið 

skráð frá orði til orðs (Lichtman, 2010; Sóley S. Bender, 2003). 

3.3.3 Trúverðugleiki, áreiðanleiki og réttmæti 

Trúverðugleiki rannsóknarinnar byggðist á því að gagna var aflað með 

fjölbreyttum hætti. Rýnt var í fyrirliggjandi gögn, gerðar voru 

vettvangsathuganir og tekin voru einstaklingsviðtöl og rýnihópaviðtöl. Þessi 

fjölbreyttu rannsóknargögn tryggðu ólík sjónarhorn og gáfu þannig mynd af 

veruleika barna og starfsfólks í leikskólunum. Ekki er gert ráð fyrir að hægt 

sé að alhæfa um niðurstöðurnar fyrir aðra hópa eða aðstæður en vonast er 

til að niðurstöður geti nýst mér og öðrum leikskólakennurum til þess að 

skipuleggja leikskólastarf með vellíðun barna að leiðarljósi. Tilgangurinn er 

að stuðla að aukinni vellíðan barna í leikskólum með því að ígrunda 

dagskipulagið og hvaða þættir ættu helst að vera í forgrunni þegar 
leikskólastarf er skipulagt.  

3.3.4 Siðferðileg atriði  

Þegar gerðar eru rannsóknir á fólki er mikilvægt að hafa siðferðilega þætti í 

huga. Siðferði vísar til góðs viðhorfs og hegðunar í samskiptum rannsakanda 

við þátttakendur. Meginreglan er að skaða engan (McNiff, 2010). Í siðfræði 

vísinda eru fjórar meginreglur sem rannsakandi beitir eftir fremsta megni 

allt rannsóknarferlið. Þær eru sjálfræðisreglan, skaðleysisreglan, velgjörðar-

reglan og réttlætisreglan. Sjálfræðisreglan kveður á um virðingu fyrir 

manneskjunni og sjálfræði hennar. Hver manneskja hefur gildi í sjálfri sér 



 

36 

sem setur mörk um hvernig aðrir mega koma fram við hana. 

Skaðleysisreglan snýst um að valda ekki ónauðsynlegri áhættu fyrir 

þátttakendur og ganga úr skugga um að rannsóknin samrýmist hagsmunum 

þeirra. Velgjörðarreglan kveður á um skylduna að láta sem best af sér leiða 

og velja til þess þær leiðir sem minnstu fórna. Skylda rannsakenda er að 

gera einungis rannsóknir sem líklega eru til hagsbóta fyrir mannkynið. 

Rannsakendur hafa einnig velgjörðarskyldu gagnvart einstökum 

þátttakendum. Í réttlætisreglunni kemur fram að vanda skuli val 

þátttakenda og vernda þá sem hafa veika stöðu. Einnig þarf að spyrja  að því 

hvað þátttakendur skuli fá í skiptum fyrir framlag sitt (Sigurður Kristinsson, 

2003; Silverman, 2010).   

Rannsóknin var kynnt fyrir öllum þátttakendum og þeir gáfu upplýst 

samþykki sitt með undirskrift sinni (fylgiskjal C). Leikskólastjórar sendu 

tölvupóst til foreldra/forráðamanna barnanna á deildunum og upplýstu um 

tilgang rannsóknarinnar og báðu þá jafnframt um að láta vita ef þeir vildu 

ekki að barn þeirra tæki þátt í rannsókninni. Engar athugasemdir voru 

gerðar af hálfu foreldra/forráðamanna barnanna. Fyllsta trúnaðar var gætt 

við meðferð gagna og þátttakendur voru upplýstir um að þeir gætu hætt 

þátttöku þegar og ef þeir kysu það, að þeir gætu óskað eftir aðgangi að 

gögnunum og að gögnunum yrði eytt að rannsókn lokinni. Rannsóknin var 

einnig tilkynnt til persónuverndar. Hvorki eru notuð raunveruleg nöfn 

þátttökuskólanna né gefin upp nöfn þátttakenda í rannsókninni. Að 
rannsókn lokinni fá þátttakendur kynningu á niðurstöðum hennar. 

3.4 Samantekt 

Í þessum kafla hefur verið greint frá aðferðafræði rannsóknarinnar sem var 

eigindleg tilviksrannsókn. Þátttakendur í rannsókninni voru börn og 

starfsfólk í tveimur leikskólum. Leikskólarnir voru valdir með hliðsjón af því 

skipulagi sem var á deildunum. Á annarri deildinni var unnið eftir nákvæmu 

skipulagi með föstum tímasetningum en á hinni deildinni var unnið eftir 

sveigjanlegu skipulagi. Þær aðferðir, sem notaðar voru við gagnaöflun, voru 

vettvangsathuganir, einstaklingsviðtöl og rýnihópaviðtöl; einnig var rýnt í 

skrifleg gögn frá leikskólunum. Gögnin voru marglesin, greind og túlkuð. 

Fyrsta greining fór fram meðan á viðtölum og vettvangsathugunum stóð, 

önnur greining á meðan gögnin voru afrituð og að lokum voru gögnin greind 

eftir afritunina. Trúverðugleiki rannsóknarinnar byggist á því að gagna var 

aflað með fjölbreyttum hætti. Gerð var grein fyrir siðferðilegum atriðum 

rannsóknarinnar sem rannsakandi hafði í huga allt rannsóknarferlið.

4 Niðurstöður 

Í þessum kafla verður gerð grein fyrir helstu niðurstöðum rannsóknarinnar 

út frá þeim rannsóknarspurningum sem lagt var upp með. Leitað var svara 

við því hvaða áhrif mismunandi skipulag í þátttökuleikskólunum hafði á 

vellíðan barnanna. Einnig verður greint frá hvaða þættir höfðu áhrif á 

hvernig skipulagi deildanna var háttað. Leitast var við að komast að því 

hvernig stuðlað var að þátttöku barnanna í daglegu starfi og hvernig þeim 

leið í leikskólanum. Niðurstöðurnar eru byggðar á rannsóknargögnum sem 

var aflað með einstaklingsviðtölum, rýnihópaviðtölum og vettvangs-

athugunum. Einnig var rýnt í fyrirliggjandi gögn svo sem heimasíður 

leikskólanna. Í niðurstöðum verður vísað í viðmælendur og vettvangs-
athuganir rannsakanda. 

Í upphafi kaflans verður sagt frá ólíkum starfsháttum leikskólanna Teigs 

og Brekku. Þá verða settar fram niðurstöður um hvorn leikskóla fyrir sig. 

Fyrst verður greint frá niðurstöðum úr leikskólanum Teigi, sem styðst við 

hugmyndir Reggio Emilia í starfi sínu, og þar á eftir niðurstöðum úr 

leikskólanum Brekku sem byggir starf sitt á kenningu Csikszentmihalyis. Í lok 

kaflans verða niðurstöður úr báðum leikskólum dregnar saman í eina 
samantekt.  

4.1 Ólíkir starfshættir í leikskólunum Teigi og Brekku 

Starfið í leikskólunum Teigi og Brekku var ólíkt að því leyti að í leikskólanum 

Teigi var skipulagið nákvæmt þar sem tilteknir þættir fóru fram á ákveðnum 

tímum. Dagurinn var nokkuð oft brotinn upp þar sem börnin skiptu úr einu 

viðfangsefni í annað. Skipulagið var ákveðið af starfsfólki leikskólans og 

börnin fylgdu því eftir. Þegar og ef breytt var út af skipulaginu var það oftast 

vegna þess að starfsfólk vantaði en þá var meiri áhersla lögð á frjálsan leik. Í 

leikskólanum Brekku var ákveðið skipulag, sem starfsfólkið fylgdi eftir, en 

börnin gátu gengið í þau viðfangsefni sem þau kusu helst. Börnin tóku þátt í 

viðfangsefnum á sínum forsendum og fengu þann tíma sem þau þurftu þar 

sem ekki var unnið út frá ákveðnum tímasetningum. Föstu stundirnar í 

Brekku tengdust yfirleitt matartímum barnanna. Skortur á starfsfólki hafði 
ekki áhrif á skipulag deildarinnar.  

4.2 Leikskólinn Teigur 

Hér verður gerð grein fyrir helstu niðurstöðum sem fram komu í 

leikskólanum Teigi. Áður en svo verður gert  verður sagt frá leikskólanum og 

starfsháttum hans en þær upplýsingar fengust aðallega á heimasíðu 

leikskólans. Þar kemur fram að í starfi leikskólans sé tekið mið af 

hugmyndum Reggio Emilia en samkvæmt þeim er litið á barnið sem 

hæfileikaríkan einstakling. Einnig kemur fram að í leikskólanum sé lögð 

áhersla á listgreinar og leik. Þá er talað um að í daglegu starfi sé tekið mið af 

þörfum barnanna, þroska þeirra, aldri, dvalartíma o.fl. Skipulag og fastar 

tímasetningar mynda ramma utan um starfið og tryggja börnunum öryggi 

og festu. Þátttaka barnsins í daglegu starfi er jafnframt talin mikilvæg til að 

barnið öðlist færni til að gegna ýmsum hlutverkum, sem einstaklingur eftir 

því sem þroski þess og færni vex. Einnig er lögð áhersla á hreyfingu bæði í 

útiveru og hreyfistundum skipulögðum af íþróttakennara. Unnið er eftir 

agastjórnunarkerfi sem miðar m.a. að því að stuðla að vellíðan barna með 
markvissri þjálfun í félagsfærni. 

Á deildinni er unnið eftir nákvæmu dagskipulagi sem hefur verið sett upp 
í tímatöflu, sjá töflu 2. 

Tafla 2. Dagskipulag í leikskólanum Teigi skólaárið 2012–2013 

Tími Mánudagur Þriðjudagur Miðvikudagur Fimmtudagur Föstudagur 

07:30–08:20 Rólegir leikir Rólegir leikir Rólegir leikir Rólegir leikir Rólegir leikir 

08:20–08:50 Morgunmatur Morgunmatur Morgunmatur Morgunmatur Morgunmatur 

08:50–09:00 Samvera Samvera Samvera Samvera Samvera 

09:00–10:00 Val Val Val Val Val 

10:00–11:40 Skógarferð Hópastarf 
Heimsókn á 
elstu deild Leikfimi 

Leikur úti eða 
inni 

11:40–11:45 Samvera Samvera Samvera Samvera Samvera 

11:45–12:20 Hádegismatur Hádegismatur Hádegismatur Hádegismatur Hádegismatur 

12:20–13:00 
Hvíld/sögu-

stund 
Hvíld/sögu-

stund 
Hvíld/sögu-

stund 
Hvíld/sögu-

stund 
Hvíld/sögu-

stund 

13:00–14:20 Leikur úti/inni Salur Leikur úti/inni Leikur úti/inni Leikur úti/inni 

14:20–14:30 Samvera Samvera Samvera Samvera Samvera 

14:30–15:00 Nónhressing Nónhressing Nónhressing Nónhressing Nónhressing 

15:00–16:15 Val Val Val Val Val 

16:15–17:00 Listasmiðja Listasmiðja Listasmiðja Listasmiðja Listasmiðja 

 

Skipulagið hangir á vegg og er því sýnilegt öllum sem koma inn á deildina. 

Samkvæmt skipulaginu opnar leikskólinn klukkan 7:30 og er börnunum þá 

boðið upp á rólegan leik. Börnin fara öll í morgunmat klukkan 8:20. Þegar 

þau hafa matast setjast þau í samverustund sem endar á því að börnin velja 

eftir ákveðnu skipulagi hvaða viðfangsefni þau vilja fást við. Viðfangsefnin, 

sem oft eru í boði, eru  hlutverkaleikur, perlur, púsl, ýmsir kubbar, t.d. 

legókubbar og einingakubbar, sull og listakrókur þar sem m.a. er boðið upp 

á málningu, liti, skæri og lím. Klukkan 10:00 hefst hópastarf þar sem 

börnunum er skipt í tvo hópa eftir aldri. Annar hópurinn er inni á deildinni í 

hópastarfi en hinn hópurinn er úti eða á öðru svæði í húsinu, t.d. í sal eða í 

heimsókn á annarri deild í leikskólanum. Í hópastarfi eru unnin verkefni 

skipulögð af starfsfólki. Um klukkan 11:30 fara börnin í samverustund áður 

en hádegismatartími byrjar. Í framhaldi af hádegismatnum fara börnin í 

hvíld í þremur hópum en á sama tíma fer fram sérkennsla í einu herbergi 

deildarinnar. Yfirleitt eru fjögur börn saman í sérkennslu. Klukkan 13:00 fara 

börnin, sem voru inni um morguninn, út og þau sem voru úti eru inni í leik. 

Klukkan 14:20 fara öll börnin saman í samverustund og nónhressing hefst 

u.þ.b. 10 mínútum síðar. Eftir nónhressingu fara börnin aftur saman í 

samverukrókinn þar sem þau velja viðfangsefni eftir sama skipulagi og um 

morguninn. Valtíminn stendur yfir til klukkan 16:15. Þegar börnum og 

starfsfólki hefur fækkað töluvert fara börnin inn í listasmiðju þar sem einn 
starfsmaður er með þeim þangað til öll börnin eru farin heim klukkan 17:00.  

4.2.1 Þættir sem höfðu áhrif á skipulag deildarinnar í Teigi 

Niðurstöður rannsóknarinnar benda til þess að helstu þættir, sem höfðu 

áhrif á skipulag starfsins í Teigi, voru m.a. viðhorf starfsfólksins til barnanna, 

efniviður, húsnæði leikskólans og nánasta umhverfi hans. Deildin hafði 

aðgang að ákveðnum svæðum í leikskólanum á ákveðnum tímum og tók 

skipulagið nokkuð mið af því, einnig sú vinnuregla að börnin væru ekki öll 

inni á sama tíma hluta úr degi. Jafnframt fann starfsfólkið fyrir viðhorfum til 

leikskólastarfsins sem voru utan veggja leikskólans, snéru að ákveðnum 

þáttum starfsins og höfðu áhrif á starfshætti leikskólans. Þannig fann 

starfsfólkið fyrir þrýstingi frá skólayfirvöldum og foreldrum um að tilteknum 

þáttum væri sinnt í leikskólanum. Þetta voru þættir eins og krafa um 

agastjórnun og undirbúning barnanna fyrir grunnskólagöngu. Auk þess þótti 

starfsfólkinu að mörg börn á deildinni, sem sýndu krefjandi hegðun, kölluðu 

á aukið skipulag. Aðalnámskrá leikskóla frá 1999 hafði einnig áhrif á starfið. 

Viðhorf starfsfólksins til barna og náms þeirra birtist m.a. í efasemdum 

um hversu mikilli hæfni börnin byggju yfir; hvenær börnin gætu tekið 

ákvarðanir og hvenær starfsfólkið ætti að ráða. Fram kom nokkuð vantraust 

til barna sem hafði áhrif á hvernig skipulagi á deildinni var háttað. Viðhorf 

starfsfólksins til hæfni barna birtist m.a. í umræðu um félagaval barnanna. 

Brynja deildarstjóri hafði orð á þessu: 

... [Barnið] lítur á eitthvert barnið sem besta vin sinn en ná 

samt engan veginn góðum leik saman og ... hafa ekki góð áhrif 

hvort á annað;  samt eiga þau að fá að leika sér af því að barnið 

lítur svo á að hitt barnið sé vinur þess. Eða eiga fullorðnir að 

hafa vit fyrir þeim, sko? ... það er eitthvað svona sem maður 

veltir fyrir sér ..., þ.e.: Hvenær eigum við að ákveða og hvenær 

eiga þau að ráða? 

Starf í anda Reggio Emilia, sem leikskólinn byggir stefnu sína á, virtist ekki 

hafa mikil áhrif á skipulagningu starfsins í heild sinni en hún birtist aðallega í 

hópastarfi sem fram fór milli kl. 10:00 og 11:30. Fram kom að starfsfólkið 

hafði áður reynt að losa um skipulagið á deildinni og gera það sveigjanlegra 

þannig að börnin gætu haft meiri áhrif á það sem þau aðhöfðust í 

leikskólanum. Þegar Brynja var spurð, hvort stefna leikskólans hefði áhrif á 

skipulag starfsins á deildinni, sagði hún: 

Náttúrulega átti það að hafa áhrif ... af því að við breyttum um 

hugmyndafræði og stefnu – þá náttúrulega breyttum við 

dagskipulaginu og það átti að verða meira flæði og miklu 

opnara þannig að hver og einn gæti svolítið skipulagt þetta eftir 

sínu höfði og jafnvel ólíkt dag frá degi.  

En einhvern veginn höfðu hlutirnir ósjálfrátt farið aftur í sama farið, þ.e. í 

átt að miklu skipulagi. Nýting á húsnæði leikskólans hafði töluverð áhrif á 

skipulag starfsins. Deildin hafði afnot af tilteknum svæðum á ákveðnum 

tímum dagsins eða vikunnar og því tók skipulagið mið af því. Brynja reyndi 

að skipuleggja starfið þannig að börnin væru ekki öll inni á deildinni á sama 

tíma hluta úr degi, t.d. í hópastarfi.  

... það er þessi tilhneiging að fara í sama farið af því að þú ert 

að skipuleggja, sem sagt nýta húsnæði í hópastarf, og þá ertu 

ekki með alla inni í einu. Þá er yngri hópurinn inni og eldri úti 

og öfugt. ... Á mánudögum förum við í skógarferðir, svo höfum 

við verið með hópastarf á þriðjudögum. Á miðvikudögum 

förum við á elstu deildina í val sem er hluti að aðlögun að þeirri 

deild ... og svo er leikfimi á fimmtudögum og ... föstudagar eru 

frjálsari en þá eru söngfundir ... Þannig að þetta einhvern 

veginn hólfast sjálfkrafa niður aftur. 

Starfsfólkið benti á að í leikskólanum væru mörg börn og margt starfsfólk 

saman og þess vegna þótti mikilvægt að hafa ákveðið skipulag á deildinni. 

Einnig taldi það að börn með hegðunarraskanir krefðust ákveðnara 

skipulags og börn, sem væru kvíðin, þyrftu jafnframt að vita hvað væri í 

vændum. Starfsfólkinu fannst skipulagið skapa öryggi og vellíðan, bæði 
barna og starfsfólks. Dúna lýsti þessu svona: 

Eftir því sem deildin er þyngri, eins og hún er búin að vera … 

mjög þung núna í vetur, þá finnst mér líka skipta máli að hafa 

góðan ramma. Maður finnur það bara á sjálfum sér og 

börnunum að við þurfum að hafa ramma, hann þarf auðvitað 

að vera til ... þannig að börnum og starfsfólki líði vel. 

Starfsfólkið fann fyrir ákveðnum þrýstingi utan leikskólans, frá 

skólayfirvöldum og foreldrum, um að sinna tilteknum þáttum í 

leikskólastarfinu. Þannig birtust ólík viðhorf til hlutverks og starfsemi 

leikskólans. Skólayfirvöld lögðu m.a. áherslu á agastjórnun, snemmtæka 

íhlutun og að leikskólakennararnir fylltu út ýmsa lista með upplýsingum um 

þroska barnanna. Brynja deildarstjóri lýsti ákveðinni togstreitu milli 

mismunandi viðhorfa sálfræðinnar annars vegar og leikskólafræðinnar hins 

vegar: 

Það eru mjög ólíkar áherslur á það sem kennt er í 

leikskólafræðum og svo það sem þú heyrir til dæmis 

sálfræðingana segja. Þeir tala bara um snemmtæka íhlutun og 

þjálfa ... tengingu á taugabrautum í heilanum. ... Þegar við aftur 

á móti erum að reyna að vekja áhuga þeirra … að vinna í 

gegnum … áhugahvöt og mæta þeim.  

Fram kom að einstakir foreldrar höfðu áhyggjur af væntanlegri 

grunnskólagöngu barna sinna. Áhyggjur foreldranna beindust aðallega að 

því að börnin lærðu ekki að sitja kyrr og vinna verkefni þannig að þau væru 

búin undir það sem koma skyldi. Björk lýsti því svona: „Við eigum að kenna 

þeim að sitja kyrr og vinna verkefni ... svo þau fái ekki stimpil ... úti í skóla.“ 

Dagskipulagið í Teigi átti að tryggja jafnræði á meðal barnanna þannig að 

þau ættu öll kost á að fást við svipuð viðfangsefni. Einnig var dagskipulagið 

rammi um ákveðna þætti í starfinu sem starfsfólkið taldi að þyrfti að 

uppfylla samkvæmt Aðalnámskrá leikskóla frá árinu 1999, en verið var að 

endurskoða skólanámskrá leikskólans út frá nýrri Aðalnámskrá (2011). Með 

því að festa námssviðin í skipulaginu, t.d. skógarferðir (Náttúra og umhverfi) 

og samverustundir (Tónlist), var hægt að sjá til þess að öllum þáttum innan 

námskrárinnar væri sinnt. Brynja sagði frá því hvernig skipulagið á deildinni 

tryggði jafnræði barnanna og gerði það að verkum að mikilvægum þáttum 
væri sinnt.  

Það tryggir náttúrulega ... ákveðið jafnræði að allir fái svona 

eitthvað svipað og það veitir utanumhald ... þetta heldur utan 

um að þú gerir ákveðna hluti af því að þú átt að gera þá á 

þessum tíma. 

4.2.2 Sýn starfsfólksins á skipulag deildarinnar 

Laufey og Ásdís töluðu um að kostir skipulagsins fælust í því að þægilegt 

væri að vinna eftir því. Það veitti þeim öryggi að vita hvað þær ættu að gera 

og hvenær þannig að þær gætu undirbúið sig fyrir það sem þær ætluðu að 

gera með börnunum. Laufey sagði: „Mér finnst gott að vinna eftir svona 

fyrir fram ákveðnu plani ... það er bara þægilegt. Það er þessi 

þægindarammi sem maður kemur inn í.“ Ásdís var sammála þessu og sagði 

um þetta: „Ég vil alveg hafa skipulag, ég vil vita hvenær ég er að fara út og 

hvenær ég á að gera þetta.“ Hún taldi að skipulagið á deildinni hefði gengið 

vel og sagði óþægilegt að vita ekki [hvað ætti að gera] því þá gæfist ekki 
tækifæri til þess að undirbúa sig.   

Brynja deildarstjóri og Dúna leiðbeinandi lýstu því hverja þær töldu vera 

helstu ókosti skipulagsins á deildinni. Brynja taldi ókostina m.a. felast í því 

að komast ekki yfir verkefni, sem höfðu verið skipulögð, vegna þess að 

tíminn fór svo oft í aðra þætti, t.d. skiptistundirnar (þegar börnin skiptu úr 

einu viðfangsefni yfir í annað). Hún sagði: „Mér finnst þetta skipulag bjóða 

... upp á það að manni finnst maður ekki komast yfir það sem maður ætti að 

vera að gera.“ Hún talaði jafnframt um að því fylgdi ákveðin streita að 

komast ekki yfir alla þá þætti sem höfðu verið skipulagðir. Dúnu fannst hins 

vegar neikvæðu punktarnir vera tímaramminn sem skipulagið byggði á. Hún 
talaði um að hún hefði oft viljað losa um þennan tímaramma. Hún sagði: 

… eins og við höfum svo oft talað um ... það er klukkan, þessi 

tímarammi sem við höfum svo oft verið í. Maður hefur oft 

viljað losa um hann en alltaf er það jafn erfitt ... það er alltaf 

eitthvað sem stoppar mann í því, kannski kaffitíminn, það er 

matartíminn og allt þetta sem við erum bara mjög háðar.  

Starfsfólkið tók kaffitíma tvisvar á dag miðað við fullt starf, 15 mínútur fyrir 

hádegi og 20 mínútur eftir hádegi. Kaffitíminn fyrir hádegi var á sama tíma 

hjá öllum deildum leikskólans. Starfsfólkinu fannst kaffitímarnir mikilvægir 

og að þeir væru hluti af kjarasamningum en jafnframt voru þeir ákveðin 

hindrun og gerðu það að verkum að erfitt væri að vera til staðar í leik 
barnanna. Þetta kom fram hjá Brynju: 

Kaffitíminn ... hindrar aðallega ... að þú náir ... að sinna eins og 

þú vildir ... hverju svæði fyrir sig og öllum þessum 

einstaklingum og þá ertu að leysa af [starfsfólk sem skiptist á 

að fara í] kaffi og þá eru náttúrulega færri til staðar.  

Tíminn, sem börnin höfðu fyrir leik, var stundum miðaður við kaffitíma 

starfsfólksins. Börnin byrjuðu valstundina þegar starfsfólkið fór í kaffi og þau 

fengu tækifæri til að skipta um svæði eftir fyrri kaffitíma starfsfólksins. 

Stundum var stuðst við klukku sem tilgreindi hvenær börnin máttu skipta 

um svæði. Fríða sagði: „Ég hef oft notað klukkuna á þá sem vilja alltaf vera 

að skipta [um svæði eða viðfangsefni]. Þegar klukkan hringir máttu skipta.“ 

Dúna ræddi um óróleikann í barnahópnum fyrst á haustin og að börnin 

hefðu minna úthald í leik. Hún sagði: „Við höfum oft reynt að hagræða því 

þannig að úthaldið sé ... þú mátt skipta þegar Laufey kemur úr kaffi ... 
meðan við leysum [starfsfólk af í] kaffitíma, tuttugu mínútur, þá má skipta“.  

4.2.3 Þátttaka barna í daglegu starfi 

Í Teigi var starfinu alltaf að einhverju leyti stýrt af starfsfólki sem hélt utan 

um valstundir, hópastarf, samverustundir og annað sem tengdist daglegum 

venjum. Börnin tóku þátt í valstundum þar sem þau skiptust á að velja 

svæði eða viðfangsefni á undan leik. Börnin tóku stundum þá ákvörðun að 

velja vini sína fram yfir viðfangsefnin sem þau höfðu áhuga á. Þau tóku þátt 

í hópastarfi tvisvar í viku þar sem viðfangsefnin voru oft miðuð við 

áhugasvið barnahópsins. Boðið var upp á fjórar samverustundir yfir daginn 

en samverustundirnar voru m.a. notaðar til þess að skipta úr einu 

viðfangsefni í annað. Börnin voru sjálfbjarga við matarborðið og eftir 

hádegismatinn var mikil áhersla á að þau hvíldust vel í litlum hópum. 

Nokkrum sinnum yfir daginn myndaðist biðröð á salerninu þar sem börnin 
fóru öll á salernið á sama tíma. 

4.2.3.1 Leikur/val 

Í Teigi völdu börnin viðfangsefni eftir valskipulagi áður en þau hófu leik á 

valsvæðum. Börnin völdu með því að setja mynd af sér við tiltekið leikefni 

sem sýnt var á spjaldi og starfsfólkið hafði ákveðið að yrði á svæðinu. 

Stundum tóku börnin þátt í að velja viðfangsefni á svæðin. Viðfangsefnin, 

sem börnin gátu valið um, voru m.a. hlutverkaleikur, legókubbar, perlur, 

púsl, einingakubbar, sull og listakrókur. Yfirleitt höfðu fjögur börn aðgang að 

hverju svæði en valmöguleikar voru jafnmargir fjölda barna á deildinni. 

Mörg börn réttu þumalputtann í átt að vinum sínum til að gefa til kynna að 

þau hefðu komist á það svæði sem þau óskuðu sér eða höfðu áhuga á. 

Þegar tiltekinn fjöldi barna hafði valið svæði var settur rauður kross yfir 

myndina sem merki um að svæðið væri ekki lengur í boði. Börnin skiptust á 

að velja fyrst, þ.e. barnið sem valdi fyrst þessa valstund var síðast að velja í 

þeirri næstu. Skipulag valsins var þannig háttað að stundum var ekkert val; 

hvorki var hægt að velja með vini né á svæði sem vakti sérstakan áhuga. Ég 

tók eftir telpu sem var síðust að velja í einni valstundinni og þá var aðeins 

einn möguleiki eftir á valtöflunni. 

Stúlkan stóð og horfði vandlega á öll svæðin sem búið var að 

merkja með rauðum krossi. Hún virtist leita leiða til þess að 

velja svæði sem þegar voru upptekin. Eftir stutta stund benti 

starfsmaðurinn, sem hafði umsjón með valstundinni, stúlkunni 

á að hún þyrfti að velja eina svæðið sem var eftir. Hún gerði 

það og settist svo aftur í sætið sitt. (Úr vettvangsnótum í mars 

2013). 

Þegar börnin höfðu öll lokið við að velja kallaði starfsmaðurinn á þau börn 

sem valið höfðu listakrókinn og þau fóru í röð og gengu á sitt svæði. Síðan 

kallaði hún á börnin sem höfðu valið kubba og svona gekk þetta þangað til 

öll börnin voru komin á sín svæði. Svo virtist sem val barnanna ákvarðaðist 
frekar af því að leika sér með vinum sínum en tilteknum valsvæðum.  

Í valtímanum sátu tvær stúlkur við borð og voru að perla. Ég 

spurði þær hvort þeim þætti skemmtilegt að perla. Önnur 

stúlkan svaraði „já“ en hin „nei“. Ég spurði þá stúlkuna sem 

sagði nei: „Af hverju valdir þú perlur?“ Stúlkan svaraði: „Af því 

að Anna valdi perlur.“ (Úr vettvangsnótum í mars 2013). 

Ég fylgdist með þegar börnin voru byrjuð að leika sér. Flest börnin voru 

einbeitt og niðursokkin við leik sinn en ef fullorðinn kom nálægt þeim hættu 

þau að leika, horfðu á hann stutta stund og biðu. Svo héldu þau áfram að 

leika sér. Ég tók eftir tveimur stúlkum sem sýndu óöryggi þegar þær voru að 

leika með trékubba og vantaði viðbótarefnivið í leikinn. Þegar þær höfðu 

kubbað í nokkra stund stóðu þær upp og gengu hægt í átt að starfsmanni 

sem sat við borð. Stúlkurnar stoppuðu stutt frá horfðu niður í gólfið og biðu. 

Starfsmaðurinn spurði þá: „Hvað vantar ykkur?“ Stúlkurnar svöruðu: 

„Karlana“ [litlir karlar úr plasti]. Starfsmaðurinn fór þá og sótti karlana fyrir 

stúlkurnar sem gátu nú haldið áfram leik sínum. Fram kom að öllu starfinu á 
deildinni væri að einhverju leyti stýrt af starfsfólkinu. Brynja lýsti því svona:  

... það er alltaf að einhverju leyti stýrt ... og einhver hluti, eins 

og þegar við skiptum þeim hérna niður þá er það náttúrulega 

stýrt en svo fá þau hugsanlega að velja þá viðfangsefni. Það er 

sjaldan sem þau geta bara gengið í … valið allt sem þau vilja 

leikfélaga, efnivið [og svæði] ...  

Börnin í Teigi voru róleg í leik fyrri hluta dags en virtust svo truflast 

auðveldlega í lok dags. Starfsfólkið hafði reynt að finna lausnir á því, m.a. 

með því að skipta börnunum á svæði eftir vistunartíma þannig að þau sem 

voru sótt fyrst léku sér á svæði sem var næst útganginum og hin sem voru 

sótt síðar voru á innra svæði deildarinnar. Með því að hafa lokað á milli 

svæða urðu börnin fyrir minni truflun. Starfsfólkið gerði sér grein fyrir því að 

þessi lausn takmarkaði félagaval barnanna í leik en fannst þetta gefa góða 

raun vegna þess að það varð rólegra á deildinni.  

Tveir drengir sátu við borð og voru að teikna þegar foreldri 

kom inn á deild að sækja barn sem var á innra svæðinu. 

Drengirnir hættu báðir að teikna, horfðu á foreldrið á meðan 

það var að sækja barnið og svo byrjuðu þeir aftur að teikna 

þegar foreldrið og barnið voru farin. (Úr vettvangsnótum í mars 

2013). 

Starfsfólkinu þótti oft erfitt að fara af deildinni í lok dags vegna óróleika í 

barnahópnum. Björk greindi frá því að hún myndi vilja ganga út af deildinni í 

lok dags þannig að öll börnin væru í rólegum og góðum leik. Hún sagði: 

„Mér finnst oft svo erfitt að fara klukkan hálf fimm af því að það er svo 

mikill órói.“ Dúna tók undir með Björk og sagði: „Það eru svo mörg börn 
með tíma til fjögur og hálf fimm ... mér finnst þetta oft vera allt upp í loft.“ 

4.2.3.2 Hópastarf 

Í Teigi var hópastarf tvisvar í viku. Í hópastarfi á mánudögum fóru eldri börn 

deildarinnar í skógarferðir. Fram kom að það var sá þáttur í starfinu sem 

starfsfólki þótti ánægjulegastur og það taldi jafnframt að börnin hefðu 

einna mesta ánægju af honum. Í þessum ferðum voru viðfangsefni 

barnanna oft miðuð við áhuga þeirra. Einnig unnu börnin verkefni sem voru 

skipulögð af starfsfólki. Brynja deildarstjóri sagði frá því: 

... mér finnst þetta ... okkar bestu stundir þegar við förum 

þangað og við erum með alls konar verkefni sem við erum búin 

að útbúa, sem við getum tekið með okkur og við höfum farið í 

leiki. Svo höfum við  nýtt það sem þau hafa verið að velta fyrir 

sér. Einhvern tímann ... voru þau að skoða þegar sólin var að 

koma upp og þá fórum við að velta því fyrir okkur ... þessum 

mismun. Það var mjög auðgreinanlegt á tímabili hvað birti 

hratt. Þegar við fórum eina vikuna var nánast kolniðamyrkur, 

næstu viku var orðið miklu bjartara og svo var orðið 

skjannabjart þarna þriðju vikuna. 

Í skógarferðum barnanna var m.a. lögð áhersla á að vinna út frá þáttum sem 

vöktu athygli og áhuga barnanna. Björk sagði frá ferð sem farin var í skóginn 

þegar nýlega hafði snjóað og börnin fóru að velta fyrir sér sporum í 

snjónum. Hún sagði: „… og svo sporin ... einu sinni ... var nýfallinn snjór og 

við vorum að skoða alls konar dýraspor ....“ Brynja bætti við: „Við fundum 

spor eftir ketti, hunda, fugla, hesta, kindur og gæsir ... og unnum áfram með 

það.“  

4.2.3.3 Samverustundir 

Í Teigi voru fjórar samverustundir yfir daginn. Í samverustundum sátu 

börnin hlið við hlið þannig að þau mynduðu U í einu herbergi deildarinnar 

og voru sæti þeirra merkt með nafni þeirra og mynd. Í samverustundunum 

var lögð áhersla á að syngja, hlusta á tónlist og fara í leiki þar sem unnið var 

meira út frá forsendum hins fullorðna en ekki hugað að sjónarhorni 

barnanna. Börnin fóru í samverustund m.a. þegar þau skiptu um 

viðfangsefni, borðuðu ávexti og völdu eftir valskipulagi á undan leik. 

Misjafnt var hvað börnin sátu lengi í samverustund. Þau sem komu fyrst 
sátu í allt að 30 mínútur og þau sem komu síðust í 5–10 mínútur.  

Í einni samverustundinni var haldið upp á afmæli barns á 

deildinni. Leikskólakennari settist á mitt gólfið og kveikti á 

kertum, afmælissöngurinn var sunginn og börnin fengu popp. 

Börnin fylgdust með þegar verið var að kveikja á kertunum en 

ein stúlka sat fyrir aftan leikskólakennarann. Hún færði sig úr 

sætinu sínu til þess að sjá betur. Þá kom starfsmaður inn og 

færði hana aftur til baka í sætið sitt. Aftur færði stúlkan sig 

hægt úr sætinu sínu til þess að sjá. Starfsmaðurinn kom þá 

aftur og bauð henni að koma fram ef hún gæti ekki setið kyrr í 

sætinu sínu. (Úr vettvangsnótum í mars 2013). 

Í samverustundunum var lögð áhersla á að börnin sætu kyrr í sætum sínum, 

trufluðu ekki önnur börn og fylgdust með því sem hinn fullorðni var að gera. 

Sum börnin réðu hins vegar ekki alltaf við að sitja kyrr eða taka þátt í 
þessum stundum. Í athugunum á vettvangi mátti sjá dæmi um þetta:  

Í upphafi einnar samverustundarinnar byrjaði stúlka að gráta. 

Engin veitti henni athygli, hvorki starfsfólk né önnur börn. 

Stúlkan sat og grét þangað til samverustundin var búin. Hún 

jafnaði sig þegar hún var sest í nónhressingu sem var strax á 

eftir samverustundinni.  

Í annarri samverustund virtist einn drengurinn ekki geta setið 

kyrr og truflaði því starfsmanninn, sem hafði umsjón með 

samverustundinni, og hin börnin. Hann var tekinn fram og 

settur á stól af því að hann gat ekki setið kyrr inni með hinum 

börnunum. (Úr vettvangsnótum í mars 2013). 

4.2.3.4 Matartímar 

Matartímar voru þrisvar á dag í leikskólanum auk ávaxtastundar sem fór 

fram í samverustund. Í matartímum sátu börnin við fjögur borð. Á hverju 

borði var einn starfsmaður og sex börn en allir áttu sitt fasta sæti við 

matarborðið. Börnin voru flest sjálfbjarga við matarborðið. Í 

morgunmatnum fengu þau sér sjálf „cheerios“ á diskinn en það var borið 

fram í stórri skál með ausu. Í nónhressingu helltu börnin sjálf í glösin sín úr 

litilli könnu en starfsmaðurinn var með stærri könnu og fyllti á litlu könnuna 

svo börnin ættu auðveldara með að hella sjálf. Einn drengjanna sagði með 

stolti: „Sjáðu, ég hellti sjálfur, ég er búinn að vera að æfa mig.“ Þegar börnin 

voru búin að borða fóru þau með diskinn sinn og glasið á vagn og settust 

svo aftur í sætið sitt og biðu þangað til allir voru búnir að borða og ganga 

frá. Að því loknu settu þau hendurnar saman yfir mitt matarborðið og 
sögðu: „Takk fyrir matinn.“  

Fram kom að nokkur börn á deildinni voru að mati starfsmanna viðkvæm 

fyrir breytingum. Eins og áður sagði áttu börnin sín föstu sæti við 

matarborðið en stundum voru þau færð á milli borða. Brynja sagði frá dreng 

sem átti erfitt með að aðlagast því að vera færður yfir á annað borð en það 

sem hann var vanur að sitja við í matartímanum. 

Við færðum tvo [drengi] sem höfðu verið, alveg síðan þeir 

komu hingað, verið á borðinu mínu og annar þeirra sem er 

samt með elstu börnunum okkar, mjög flottur strákur, hann er 

ekki að höndla þessa breytingu, svona barn sem maður hefði 

haldið að ætti að standa undir því ... þetta var bara meira en 

hann þoldi.  

4.2.3.5 Hvíld og hreinlæti 

Eftir hádegismat var hvíldarstund þar sem börnunum var skipt í fjóra hópa. 

Einn hópurinn, fjögur börn, fór í sérkennslu með einum starfsmanni en hinir 

þrír hóparnir fóru í hvíld. Starfsfólkið taldi mikilvægt að börnin næðu að 

hvílast vel eftir hádegi vegna þess að flest voru þau með langan 

vistunartíma í leikskólanum. Börnin fengu dýnu og kodda og réðu hvort þau 

lægju eða sætu. Í hvíldinni var sveigjanlegra fyrirkomulag en í 

samverustundum. Í hvíldinni voru börnin færri í hóp og gátu hreyft sig svo 

framarlega sem það truflaði ekki hin börnin og þau fylgdust með sögunni 

sem verið var að lesa. Eftir hvíldina var öllum börnunum sagt að fara á 

salernið. Skipulaginu á deildinni var þannig háttað að öll börnin gerðu 

yfirleitt sama hlutinn á ákveðnum tíma hvort sem það var leikur, 
samverustund eða salernisferðir. 

Á baðherberginu voru tvö salerni, því fóru tvö og tvö börn á 

klósettið í einu en hin börnin biðu í röð á meðan. Nokkur 

ærslagangur skapaðist í röðinni og það tók nokkurn tíma fyrir 

öll börnin að komast á klósettið. Þegar börnin voru búin að fara 

á klósettið var stúlkunum bent á að þær mættu vera inni en 

drengirnir voru sendir fram í fataherbergi að klæða sig. 

(Vettvangsathugun 4. mars 2013). 

4.2.4 Sýn starfsfólksins á vellíðan barnanna í Teigi 

Starfsfólkið í Teigi sagði frá hugmyndum sínum um vellíðan barna og taldi 

að börnunum liði vel þegar þau væru örugg, glöð, afslöppuð, ófeimin, 

treystu fullorðnum og væru laus við streitu og áreiti; einnig að þau væru 

ánægð að koma í leikskólann á morgnana og vildu stundum vera lengur í lok 

dags. Starfsfólkið taldi jafnframt að það að geta leikið við vini sína skapaði 

vellíðan hjá börnunum. Miðað við þessar hugmyndir taldi starfsfólkið að 

börnunum liði almennt vel í leikskólanum. Þau væru oftast ánægð að koma 

á morgnana og dagurinn byrjaði vel þar sem börnin væru róleg og 

niðursokkin í leik. Fram kom að skipulagið á deildinni veitti börnum og 

starfsfólki ákveðið öryggi því það skapaði vellíðan að vita hvað væri í 

vændum. Í lok dagsins voru börnin hins vegar oft óróleg og trufluðust 

auðveldlega í leik. Þetta olli starfsfólkinu hugarangri og því þótti erfitt að 
enda daginn þannig.  

4.3 Leikskólinn Brekka 

Hér verður gerð grein fyrir helstu niðurstöðum úr leikskólanum Brekku. 

Áður en það verður gert verður sagt frá leikskólanum og starfsháttum hans 

en þær upplýsingar fengust aðallega á heimasíðu leikskólans. Leikskólinn 

Brekka starfar eftir kenningum Mihalys Csikzentmihalyi um flæði. Á 

heimasíðu leikskólans kemur fram að flæði felist í því að fanga áhuga 

barnsins þannig að engin utanaðkomandi truflun hafi áhrif á það. Til þess að 

stuðla að flæði er boðið upp á sveigjanlegt og notalegt umhverfi með 

spennandi viðfangsefnum. Skipulag dagsins byggir á samvinnu fullorðinna 

og barna þar sem jafnvægis er gætt á milli frjáls leiks og viðfangsefna sem 

skipulögð eru eða stjórnað af fullorðnum. Lögð er áhersla á fjölbreyttan 

efnivið, að starfsfólkið sé til staðar fyrir börnin og sýni þeim virðingu og 

hlýju. Í leikskólanum er stuðst við opið skipulag þar sem þátttaka starfsfólks 

er mikil. Starfsfólkið ber ábyrgð á því að nám fari fram hjá börnunum með 

því að skipuleggja umhverfi leikskólans og veita börnunum viðeigandi 

stuðning. Skipulagið tekur mið af hugmyndunum um flæði þar sem lögð er 

áhersla á rými og tíma fyrir leik barnanna. 

Í töflu 3 má sjá skipulagið sem starfsfólkið í leikskólanum Brekku styðst 

við í daglegu starfi. 

Tafla 3. Dagurinn í leikskólanum Brekku skólaárið 2012–2013 

Dagurinn í leikskólanum Brekku 

07:30-09:00 Róleg stund/morgunmatur 

09:00-10:00 Flæði víðs vegar um húsið 

10:00-11:30 Ávaxtastund, útisvæði opnar 

11:30 Samvera /matur 

12:15 Hópastarf, lestur, leikir. 

13:00 Flæði, frjáls leikur inni og úti 

14:30 Nónhressing 

-  Frjáls leikur fram að lokun 

16:30 Leikskólinn lokar 

Miðvikudagar Tónlist með tónlistarkennara 

Dagurinn í Brekku gengur þannig fyrir sig að leikskólinn er opnaður klukkan 

7:30. Þegar börnin mæta finna þau sér viðfangsefni eftir áhuga og geta svo 

komið í morgunmat á bilinu kl. 8:15 til 9:00. Að loknum morgunverði geta 

þau haldið áfram með viðfangsefni sín eða fundið sér ný. Klukkan 9:00 fer 

starfsfólk á þær stöðvar sem það hefur umsjón með. Starfsfólkið hefur 

undirbúið viðfangsefni á stöðvunum en börnin ganga frjálst á milli stöðva. 

Stöðvarnar, sem boðið er upp á, eru: salur, deildir, listakrókur, 

stærðfræðistöð og gönguferðir. Í salnum, sem er nokkurs konar íþróttasalur 

er m.a. boðið upp á þrautabraut og frjálsa hreyfingu. Á deildinni  eru tvö 

svæði, á öðru þeirra eru yfirleitt í boði kubbar, en á hinu er gólfpláss fyrir 

leiki auk þess geta börnin setið við borð. Á deildinni er m.a. hægt að teikna, 

púsla, perla, kubba, skoða bækur og fleira. Þar er einnig tölva sem börnin 

hafa aðgang að þrjá daga í viku. Listakrókur og stærðfræðistöð eru á gangi 

fyrir framan deildina. Í listakrók er boðið upp á málningu og ýmislegt föndur 

og á stærðfræðistöðinni er boðið upp á ýmis spil og gerðar tilraunir. Í 

gönguferðunum er farið um nánasta umhverfi leikskólans, t.d. fjöruferðir. 

Börnunum er frjálst að fara um öll svæði leikskólans og nota þann efnivið 

sem til er. Um miðjan morgun kemur starfsmaður með niðurskorna ávexti 

og gengur um svæðin og býður börnunum. Eftir það bætist við útisvæði og 

börnin hafa val um hvort þau fara út fyrir hádegi eða eftir en börnin fara út 

að lágmarki einu sinni á dag. Upp úr kl. 11:30 fara börnin í samverustund á 

sinni deild. Í framhaldi af henni er boðið upp á hádegismat þar sem einn 

starfsmaður er með sama barnahóp daglega og á sama svæði. Eftir 

hádegismat er það í höndum starfsmannsins hvað er gert með börnunum til 

kl. 13:00. Venjulega er boðið upp á hvíld og nokkurs konar hópastarf. 

Klukkan 13:00 byrjar flæðið aftur þar sem sömu svæðin eru í boði og fyrir 

hádegi fyrir utan stærðfræðistöðina. Frá kl. 14:30–15:30 er boðið upp á 

nónhressingu með svipuðum hætti og morgunmaturinn þar sem börnin fara 

frá viðfangsefnum sínum, borða og snúa aftur til baka í viðfangsefni sín 

þangað til þau eru sótt. Leikskólanum er lokað klukkan 17:00. 

Deildarskipting er í raun ekki áberandi en mikil samvinna er á milli tveggja 

eldri deilda leikskólans þar sem börnin eru á aldrinum 3–6 ára.  

4.3.1 Þættir sem höfðu áhrif á skipulag deildarinnar í Brekku 

Í niðurstöðum rannsóknarinnar kemur fram að þeir þættir, sem höfðu 

meðal annars áhrif á skipulag starfsins í leikskólanum, voru þau viðhorf 

starfsfólksins til barna og náms að taka skuli  mið af áhuga og ólíkum 

þörfum barna. Einnig höfðu efniviður, húsnæði og nánasta umhverfi áhrif. 

Leikskólastarfið byggði á stefnu leikskólans og Aðalnámskrá leikskóla frá 

2011. 



 

51 

Í leikskólanum Brekku var viðhorfið til barna og náms þannig að börnin 

gátu tekið ábyrgð á því að velja og hafna og þar af leiðandi fengu þau 

ákveðið frelsi í leikskólanum. Starfsfólkið fann stundum fyrir neikvæðum 

viðhorfum utan leikskólans en lét það ekki hafa áhrif á starfshætti sína. Jóna 

deildarstjóri sagði frá því hvernig hún skipulagði starfið út frá áhuga og 

þörfum barnanna og stefnu leikskólans. Hún lagði áherslu á að börnin 

gleymdu stund og stað í leik og starfi og leitaði eftir áhuga þeirra. Hér má 

greina viðhorf Jónu til barnanna og hvernig það hafði áhrif á skipulagið á 

deildinni: „Ég segi þeim ekki hvað þeim eigi að finnast skemmtilegt eða 

hvernig þau eigi að gera heldur þarf ég að laga mig að þeirra óskum og 

þörfum og væntingum.“ Auk þess að láta þarfir og áhuga barnanna ganga 

fyrir sagðist Jóna taka mið af þeim efniviði sem hún hefði undir höndum, 

húsnæði leikskólans og nánasta umhverfi. Þegar Jóna undirbjó viðfangsefni 

fyrir stöðvavinnu taldi hún mikilvægt að þau höfðuðu til barnanna, einnig að 

viðfangsefnin væru skemmtileg, aðlaðandi og heillandi fyrir börnin. Hún 

lýsti þessu svona: „Þú færð þessa ábyrgð, að gera [viðfangsefnin] þannig að 

þau höfði til barnanna. Mér finnst eins og ... þú komir svolítið niður á gólfið 

til barnanna. ... Þetta er hvetjandi til þess að tengjast börnunum ... eins og 
þeim hentar.“ 

Í vettvangsathugunum mátti greina að skipulagið var mótað að þörfum 

og áhuga barnanna á deildinni. Það sýndi sig þegar sex börn unnu að ólíkum 

viðfangsefnum við eitt borð á deildinni. Börnin fengu nægan tíma og rými til 

þess að ljúka við viðfangsefni sín á eigin forsendum. Ég fylgdist með börnum 

sem sátu við eitt borð á deildinni og fengust við ólík viðfangsefni, þar sem 

ein stúlka var að perla, þrír drengir voru að teikna og tveir drengir skoðuðu 
bók saman.  

Tveir drengjanna, sem voru að teikna, stóðu reglulega upp og 

hreyfðu sig og settust svo aftur niður og héldu áfram að teikna. 

Þeir töluðu saman á meðan þeir voru að teikna. Þeir skiptust 

líka á að ropa og hlógu. Drengirnir virtust ekki trufla hin börnin. 

Fyrst voru engar athugasemdir gerðar af starfsmanni sem hafði 

umsjón með deildinni en eitt skiptið, þegar drengirnir stóðu 

upp og voru í bardagaleik, sagði starfsmaðurinn: „Viljið þið ekki 

finna ykkur eitthvað annað að gera en að vera í bardagaleik?“ 

Drengirnir vildu halda áfram að teikna og settust og héldu 

áfram með teikningar sínar. Þegar þeir voru búnir að vera í 

rúmlega klukkutíma á þessum stað stóð annar drengjanna upp 

og sýndi mér mynd sem var tilbúin. Hann hafði teiknað 

geimskip úti í geimnum. (Úr vettvangsnótum í apríl 2013).   

Sú sýn var ríkjandi að börn væru ólík og hefðu ólíkar þarfir. Starfsfólkið sagði 

að misjafnt væri hvernig börn tækjust á við að vera í opnu skipulagi. Enn 

sem komið væri hefðu ekki komið börn í leikskólann sem réðu ekki við 

frelsið sem þau höfðu í Brekku en starfsfólkið fann fyrir því að sum börn 

þurftu þó meiri stuðning en önnur. Einnig taldi starfsfólkið að foreldrar 

veldu leikskóla sem ynni eftir stefnu sem hentaði þeirra barni.  Jóna sagði: 

„Við tökum bara á móti þeim eins og þau eru og ... [veitum þeim] það sem 

þau þurfa.“ Rún bætti við: „Ætli það geti ekki verið þannig að foreldrar velji 

... inn á leikskóla [út frá þörfum barna sinna], þau náttúrulega þekkja börnin 
sín.“ 

Sérkennsla í leikskólanum Brekku tók mið af mismunandi þörfum 

barnanna. Þegar tækifæri gafst voru verkefni lögð fyrir börnin inni á 

deildinni á meðan flæðið var í gangi í leikskólanum. Stundum bættust fleiri 

börn við, t.d. þegar leikskólakennari og barn voru að spila saman. Einnig fór 

sérkennsla fram í sérkennslurými leikskólans þegar ástæða þótti til að hafa 
meira næði en var á deildinni.  

Leikskólakennari settist hjá einum dreng sem lék sér á teppinu 

á deildinni. Leikskólakennarinn var með spilastokk með 

myndum á og bauð barninu að spila við sig. Þau spiluðu saman 

í nokkra stund. Svo fór leikskólakennarinn og barnið hélt áfram 

að leika sér. (Úr vettvangsnótum í apríl 2013). 

Fram kom að starfsfólkið taldi sig stundum finna fyrir neikvæðum 

viðhorfum til starfsaðferða leikskólans vegna frjálsræðis. Slíkt væri byggt á 

misskilningi, sumir héldu að ekkert skipulagt starf væri í leikskólanum vegna 

þess að það væri ekki eins sýnilegt og í mörgum öðrum leikskólum. Bára 

hafði orð á þessu: „Það eru margir sem halda að krakkarnir séu bara frjáls.“ 

Hún talaði jafnframt um að hún hefði fengið alls konar spurningar eins og 
t.d.: „ Hvernig fylgist þið með þeim?“ 

Jóna hafði unnið í öðrum leikskólum áður en hún réðist til Brekku. Hún 

taldi að starfið, sem fram fór í þeim leikskólum, hefði verið keimlíkt, unnið 

var eftir ákveðnu dagskipulagi og börnin fóru í val og hópastarf. Í þeim 

leikskólum gat hún lært skipulagið og gengið svo í störfin. Í leikskólanum 

Brekku fannst Jónu skipulagið ekki eins sýnilegt og í þeim leikskólum sem 

hún hafði áður unnið í. Í leikskólanum Brekku skipulagði Jóna starfið út frá 

þörfum barnanna og hvað þeim þótti skemmtilegt. Jóna sagði frá upplifun 
sinni þegar hún byrjaði að vinna í Brekku:  

Ég var bara svona fyrst … ég trúi því að það sé skipulag í 

„kaosinu“, ég á bara eftir að sjá skipulagið ... það er 

náttúrulega töluvert öðruvísi hér, hér færðu miklu frjálsari 

hendur en um leið er ábyrgð þín meiri, að gera þennan tíma 

góðan ... þetta er kannski komið svolítið í ógöngur þegar við ... 

inni á fundi skipuleggjum hvernig allt á að vera ... hvað okkur 

finnst skemmtilegt, hvað hentar okkur, hvað hentar húsinu ... í 

staðinn fyrir að spá ... í hvað það er sem börnin vilja ... hvað 

þeim finnst skemmtilegt. 

Í leikskólanum Brekku fengu börnin frelsi til þess að velja fjölbreytt 

viðfangsefni sem starfsfólk leikskólans skipulagði út frá markmiðum 

Aðalnámskrárinnar en börnin tóku þátt út frá áhuga sínum og/eða 

félagavali. Eftir hádegi fóru börnin í nokkurs konar hópastarf þar sem 

viðfangsefni voru skipulögð af leikskólakennara. Jóna taldi að starfið 

uppfyllti markmið Aðalnámskrár leikskóla þar sem námssviðin fléttuðust inn 

í daglegt starf. Fylgst var með því í hvaða viðfangsefnum börnin tóku þátt 

með því að skrá á hvaða svæðum þau voru. Ef þau fóru aldrei á ákveðin 

svæði voru þau hvött og studd af starfsfólki til þátttöku á þeim. Jóna taldi að 

hún gæti verið meðvitaðri um að tengja ýmsa þætti í starfinu við markmið 

Aðalnámskrárinnar en hún sá ekki betur en leikskólinn uppfyllti þau. Hún 
komst þannig að orði: 

Aðalnámskráin er ... rosalega stór og breið og maður þarf alveg 

að setjast niður og pæla í þessum markmiðum og þessum 

rauðu þráðum hennar og þegar maður gerir það þá held ég að 

maður sjái iðulega að það er megnið af því í gangi ... maður er 

ekkert endilega að hugsa það þegar maður er að gera þetta ... 

nú er ég að taka þetta og þetta, ég meina jafnræðið og allt það, 

en það er ... meira og minna. Þannig að ég held að okkur gangi 

bara ágætlega að uppfylla það. ... Auðvitað er hægt að vera 

meðvitaðri um hitt og þetta en við gerum svolítið af öllu. 

4.3.2 Sýn starfsfólksins á skipulag deildarinnar 

Helstu kostir skipulagsins voru að mati starfsfólksins þeir að því þótti 

skemmtilegt að vinna í flæði. Vinnan var að þeirra mati ekki mjög erfið, það 

taldi streitu og álag ekki vera mikið og starfsfólkið fann lítið fyrir því þótt 

stöku sinnum vantaði starfsfólk. Einnig taldi starfsfólkið að jákvætt 

andrúmsloft í leikskólanum hefði áhrif á starfsánægju þess sem skilaði sér í  

vinnu. Þetta kom fram í orðum Jónu þegar hún bar starfið í leikskólanum 

saman við störf sín í öðrum leikskólum: 

Og mér finnst þetta skemmtilegt ... það er að vísu mjög létt og 

gott andrúmsloft í þessu húsi meðal starfsmannahópsins, mér 

finnst minna álag á mér og... minna stress og mér finnst maður 

finna minna fyrir því þegar vantar starfsfólk ... mér finnst minna 

álag ... af því að það verður svona ... flæði og við bara 

hjálpumst að. 

Helstu ókostina við opið skipulag taldi starfsfólkið vera hávaðann sem gat 

myndast þegar börnin voru í frjálsum leik og unnu að viðfangsefnum sínum. 

Einnig talaði starfsfólkið um að börn, sem komu ný inn í leikskólann á miðju 

skólaári eða eftir að hafa verið í leikskóla þar sem skipulagið var 

fyrirsjáanlegra, voru lengur að aðlagast opnu skipulagi og eignast vini. 

Starfsfólkið lagði áherslu á að taka sérstaklega vel á móti nýjum börnum og 

veitti þeim aukinn stuðning til þess að læra að þekkja starfið og eignast vini. 

Bára sagði: „Það er kannski erfiðara út af þessu skipulagi okkar að komast 

inn í hópinn eins og við erum að upplifa það.“ Jóna og Lilja bættu við: „Eins 

og ef einhver [barn] kemur á miðjum ... miðjum aldri [3–4 ára] eða á miðju 

ári [skólaári] – einhvern veginn svoleiðis.“ 

Starfsfólk leikskólans tók ekki kaffitíma fjóra daga vikunnar. Í staðinn 

vann starfsfólkið 30 mínútum skemur á dag ef það var í fullu starfi. Almenn 

ánægja var með þetta fyrirkomulag og starfsfólkið saknaði ekki 

kaffitímanna, fannst þeir skapa árekstra og streitu og hafa truflandi áhrif á 

starfið. Jóna lýsti þessu svona: „Þeir eru allt of stýrandi, þessir kaffitímar ... 

og það verða einmitt ekki þessir árekstrar út af þessu kaffimáli. Það var 

alltaf þetta á klukkunni, það veldur svo miklu stressi, þetta að vera alltaf að 
keppast við klukkuna.“ 

4.3.3 Þátttaka barna í daglegu starfi 

Í upphafi dags tóku börnin þátt í stöðvavinnu þar sem starfsfólkið hafði 

undirbúið svæði með viðfangsefnum fyrir börnin. Þau voru m.a.: hreyfing, 

spil, málning, holukubbar, tölva, perlur, púsl, bækur og gönguferðir. Börnin 

tóku þátt á sínum forsendum en á flestum svæðum var fjöldi barna 

ótakmarkaður. Stundum voru börnin hvött til þátttöku af starfsfólki. 

Efniviður leikskólans var aðgengilegur fyrir börnin og þau gátu gengið frjálst 

í hann. Börnin völdu sér viðfangsefni út frá áhuga; einnig höfðu vinir áhrif á 

þátttöku barnanna. Hópastarf var skipulagt af fullorðnum en reynt var að 

miða viðfangsefnin við áhugasvið barnahópsins hverju sinni. Í 



 

55 

matartímunum voru börnin sjálfbjarga þar sem þau fengu sér sjálf á disk og 

gengu frá eftir sig að lokinni máltíð. Börnin fóru í hvíld þar sem þau sátu á 
teppi og hlustuðu á leikrit.  

4.3.3.1 Leikur/stöðvavinna 

Meiri hluta dags báru börnin sjálf ábyrgð á hvaða svæði þau léku sér á, 

hvaða efnivið þau vildu nota og með hverjum. Í stöðvavinnu, sem fór fram 

fyrir hádegi, skipulagði starfsfólkið viðfangsefnin en börnin komu og tóku 

þátt á sínum forsendum. Börnin völdu oft viðfangsefni út frá áhuga sínum 

en stundum tóku þau þátt í viðfangsefnum sem vinir þeirra höfðu áhuga á. 

Þannig kynntu vinir barnanna þau oft fyrir nýjum viðfangsefnum sem þau 

hefðu annars ekki valið sjálf. Jóna lýsti því svona: „Þau bera ábyrgð á að 

finna sér það sem þeim finnst gaman að ... þannig að þau læra svolítið að 

standa ... með sínum ákvörðunum ... eða sínu vali og svo ... elta þau líka vini 

sína.“ Á stöðvunum merkti starfsfólkið við hvaða börn komu þangað. Þannig 

var hægt að hafa yfirsýn yfir hvaða viðfangsefni börnin völdu sér. Ef í ljós 

kom að barn færi aldrei á ákveðna stöð var það hvatt til að prófa og stutt til 

þess. Ef barnið vildi aftur á móti ekki fara þótti það í lagi. Rún sagði: „Við 

gerum skráningu á því á hvaða svæði börnin fara og ef við tökum eftir því að 

eitthvað ákveðið barn fer ekki á eitthvað svæði, prófum við að bjóða 
barninu þangað en kannski er ekki áhugi á því, þá er það allt í lagi.“ 

Á sumum stöðvunum hvatti starfsfólkið börnin til þátttöku í þeim 

viðfangsefnum sem þar voru í boði. Starfsmaður, sem hafði umsjón með 

listakrók, bauð börnunum upp á að mála eina stóra mynd saman og sagði 

frá því að börnin hefðu komið með hugmynd um að mála mynd og sýna 

verkið í verslun í bænum. Starfsmaðurinn spurði börnin, sem ekki höfðu 

komið á stöðina til sín, hvort þau vildu koma og mála mynd. Hann bauð 

börnunum að koma og sjá hvað verið var að gera í listakrók og af hverju 

verið var að mála þessa mynd. Síðan tóku börnin ákvörðun um það hvort 

þau vildu taka þátt eða ekki. Flest börnin tóku þátt í að mála. 

Börnin í Brekku voru sjálfstæð og sjálfbjarga þegar þau sóttu þann 

efnivið sem þau þurftu í leik sinn og ef þau fundu hann ekki leituðu þau 

aðstoðar starfsfólks eða annarra barna. Dæmi um þetta var þegar drengur 

leitaði að pappír svo hann gæti teiknað inni á deild í stað þess að teikna í 

listakrók og þegar stúlka kom inn á deild til þess að sækja sér bók í 
hádeginu.  

Drengurinn gekk að stórum skáp á deildinni, opnaði hann og 

leitaði að pappír en fann ekki. Næst gekk hann fram í listakrók 

og opnaði nokkrar skúffur og leitaði í þeim. Að lokum fann 

hann pappír í einni skúffunni, fór með hann inn á deild og 

settist við borð og teiknaði.  

Í hádegissamverunni kom stúlka inn á deild en hennar hópur 

var með samveru í listakrók á þessum tíma. Stúlkan gekk inn á 

deild og sagði: „Ég er bara að sækja mér bók.“ Hún náði í 

bókina og fór fram aftur. (Úr vettvangsnótum í apríl 2013).  

Þegar börnin vildu fara í salinn þurftu þau stundum að spyrja um leyfi áður 

vegna þess að þar var fjöldi barna takmarkaður. Salurinn var lokaður með 

hurð, en börnin gátu séð inn í salinn í gegnum glugga á hurðinni. Börnin 

spurðu starfsmanninn, sem hafði umsjón með salnum, hvort þau mættu 

fara þangað inn. Ef þar var fullt bauðst starfsmaðurinn til þess að kalla í 

barnið um leið og það losnaði pláss. Á öðrum svæðum var fjöldi barna 

ótakmarkaður en starfsfólkið talaði um að börnin fyndu það sjálf ef þau 

væru orðin of mörg á einhverju svæði. Rún tók dæmi af holukubbunum: 

„Þau upplifa það ... nú líður mér ekki vel, þá vil ég bara fara eitthvað annað. 

Ef það eru of mörg börn ... þá er heldur ekki nógu margir kubbar fyrir alla ... 
þá einhvern veginn ... finna þau það.“ 

Í athugun á vettvangi fylgdist ég með stærðfræðistöðinni sem var 

staðsett fyrir framan deildina. Þar sátu börn við borð og voru að spila með 

einum starfsmanni. Börnin voru aldrei færri en sex við borðið en flest voru 

þau níu. Ég tók eftir stúlku sem vildi spila á stærðfræðistöðinni en ekki voru 

nógu margir stólar við borðið. Stúlkan gekk þá að næsta borði og dró til sín 

stól, settist og sagði: „Mig langar að vera með.“ Svo tók hún þátt í spilinu 
með hinum börnunum við borðið.  

Börnin voru oft niðursokkin í leik á meðan vettvangsathugun stóð en það 

mátti m.a. sjá á því að þau trufluðust lítið við utanaðkomandi áreiti. Þau létu 

ekki truflast þó að ég gengi um og fylgdist með starfinu, önnur börn stæðu 

yfir þeim og fylgdust með því sem þau aðhöfðust, þegar starfsfólk sagði 

eitthvað yfir barnahópinn eða þegar foreldrar komu og sóttu börnin. Bára 

sagði: „Mér finnst einmitt kostur við þetta skipulag okkar ... þau truflast ekki 

svo auðveldlega ... þau eru ekki mikið að láta utanaðkomandi trufla sig.“ 

Jóna bætti við: „Þau eiga auðveldara með að ná einbeitingu og þessu flæði 

sem er meiningin að þau gleymi stað og stund.“ Ég fylgdist með börnum að 

leik inni á deild þar sem stúlka fylgdist með hvað önnur börn gerðu og þegar 
starfsmaður lét vita að búið væri að opna fyrir útisvæðið.  

Stúlka lék sér í holukubbum í innra herbergi deildarinnar. Hún 

fór fram og fylgdist með drengjum sem voru að teikna við borð. 

Hún stóð stutta stund við hlið drengjanna, horfði á hvað þeir 

voru að gera og fór svo aftur inn að leika sér án þess að 

drengirnir trufluðust. Þetta mátti líka sjá þegar starfsmaður var 

að fara út og sagði yfir deildina: „Ég er að fara út, vill einhver 

koma með?“ Drengur, sem var að teikna, sat áfram stutta 

stund, kláraði myndina sína, setti hana í hólfið sitt og fór svo 

fram og klæddi sig. Önnur börn héldu áfram með viðfangsefni 

sín og létu starfsmanninn ekki trufla sig. (Úr vettvangsnótum í 

apríl 2013). 

4.3.3.2 Hópastarf 

Þegar starfsfólkið í leikskólanum Brekku talaði um samveru átti það við 

tímann frá kl. 12:00–13:00. Á þessum tíma var einn starfsmaður á ákveðnu 

svæði með tiltekinn hóp af börnum. Þá var borðaður hádegismatur, farið í 

hvíld og boðið upp á hópastarf. Í hópastarfi voru viðfangsefni barnanna 

skipulögð af fullorðnum. Jóna var með sjö 5 ára drengi í hópnum sínum og 

sagðist leggja sig fram við að skipuleggja þennan tíma út frá áhuga 

drengjanna. Jóna sagðist nýta þann tíma m.a. til þess að styðja börnin í leik. 

Hún sagði frá því: 

... það er þessi stund eftir hádegismatinn sem er ... eitthvað 

sem við ákveðum ... maður náttúrulega er farinn að þekkja sinn 

hóp og vita hvað honum finnst skemmtilegt. Ég til dæmis er 

með sjö stráka, við erum ekkert rosalega mikið að mála og 

teikna og svoleiðis ... þeir fá meira færi á að fara ... í leiki ... þar 

sem ég er ... meira með þeim heldur en til dæmis í flæðinu ...  

Í hópastarfinu, sem ég fylgdist með, var leikskólakennarinn búinn að 

skipuleggja verkefni þar sem drengirnir sjö voru að teikna og líma. Þeir 

stöldruðu mislengi við verkefnið og sóttu sér svo annan efnivið þegar þeir 
voru búnir. T.d. fóru tveir drengir fljótlega að leika sér með legókubba.  

4.3.3.3 Samverustund 

Í Brekku var ein samverustund yfir daginn. Þá settust börnin saman á teppi 

sem var í einu horni deildarinnar. Þegar börnin voru öll sest var sungið eitt 

lag áður en þeim var boðið til sætis í hádegismat. Starfsfólkið taldi að börn á 

þessum aldri væru ekki tilbúin að sitja lengi kyrr. Þau þyrftu því ekki 

sérstaklega að æfa sig í að sitja kyrr í leikskóla til þess að geta setið kyrr 

þegar þau byrja í grunnskóla. Rún sagði: „Þau eru ekkert óþekkari að sitja 

kyrr ... af því að hérna fá þau svolítið að ráða sér ... [því mætti ætla ] að þau 

ættu erfitt [að sitja kyrr] upp í skóla ...  en það er ekki.“ Jóna hélt áfram: „ég 

held að börn á þessum aldri [3–5 ára] ... hafa varla getu til þess að sitja kyrr 
... þau verða ekkert betur æfð í því“. 

Fram kom að oft væri óróleiki í upphafi samverustundarinnar fyrir 

hádegi. Þá höfðu börnin verið virk í leik úti eða inni allan morguninn og 

höfðu haft frjálsar hendur um viðfangsefni sín. Svo áttu þau að setjast og 

það tók tíma fyrir þau að róa sig niður. Ég tók eftir því, þegar börnin settust 

við hádegisverðarborðið, að þau voru orðin róleg og sátu kyrr. Starfsfólkið 

hélt því fram að börnin ættu yfirleitt ekki erfitt með að sitja kyrr við aðrar 

aðstæður, t.d. í sameiginlegri söngstund sem er á föstudögum í salnum. 

Jóna taldi að söngstundin gengi yfirleitt vel. Bára sagði: „[Börnin eru] búin 

að ráða sér svolítið sjálf allan morguninn og koma svo og eiga að sitja ... ég 

ímynda mér af því að þau ... hafa ekki þurft að gera þetta allan morguninn 

og svo bara komin ... [samverustund].“ Rún: „Þau ná ekki að kúpla sig niður 

svo samveran [hópastarfið] eftir hádegi ... þá finnst mér þau alveg vera búin 
að róa sig niður.“ 

4.3.3.4 Matartímar 

Í Brekku voru matartímar þrisvar á dag. Boðið var upp á morgunmat og 

nónhressingu á einu til tveimur borðum fyrir framan deildina. Börnunum 

var gefinn ákveðinn tími til þess að koma og borða; t.d. var morgunmatur í 

boði frá kl. 8:15 til 9:00. Á þessum tíma gátu börnin komið og borðað og 

haldið svo áfram með viðfangsefni sín eða fundið sér ný. Um kl. 10:00 kom 

starfsmaður með vagn en á honum voru niðurskornir ávextir. Starfsmaður-

inn gekk á milli svæða og bauð börnum og starfsfólki upp á ávexti. 

Hádegismatur hófst rétt fyrir klukkan 12. Einn starfsmaður var á tilteknu 

svæði með sama hóp af börnum við matarborðið í hádeginu. Börnin voru 

nokkuð sjálfbjarga við matarborðið en leikskólakennarinn gaf börnunum 

kjöt í sósu á diskinn. Börnin voru spurð hvort þau vildu mikið eða lítið og 

helltu sjálf í glösin. Einnig fengu þau sér meðlæti á diskinn. þannig gátu þau 

valið hvað þau fengu sér á diskinn og hversu mikið. Ef börnin vildu ekki 

borða eitthvað af því sem var í boði voru þau hvött til þess að smakka. 

Annars var það virt ef þau vildu ekki fá sér eitthvað ákveðið á diskinn. Jóna 

sagði: „Alveg eins og fullorðið fólk vill ekki láta segja sér hvað það eigi að 
borða þá gerum við það ekki með börnin.“ 

4.3.3.5 Hvíld og hreinlæti 

Þegar börnin komu inn úr útiveru voru þau beðin um að þvo sér um 

hendurnar fyrir hádegismatinn. Þau komu hvert á eftir öðru inn á deildina, 
þvoðu sér og settust svo í samverustund.  

Eftir hádegismatinn fóru börnin í hvíld. Eins og áður hefur komið fram 

fylgdu börnin sama starfsmanni í hádeginu þegar hvíldin fór fram og hver 

hópur átti sitt svæði í hvíldinni. Drengirnir í hóp Jónu voru í hvíld á deildinni. 

Þeir notuðu því teppið sem börnin sitja á í samverustundinni. Einn 

drengjanna bað um að fá að hlusta á leikritið „Gulleyjan“ sem hann hafði 

nýlega séð. Jóna leyfði það og drengirnir settust niður og hlustuðu. Í lok 

hvíldarinnar voru nokkrir drengjanna farnir að dansa í takt við tónlistina. 

Þegar drengirnir sýndu ekki lengur áhuga á að hlusta tók við hópastarf.  

4.3.4 Sýn starfsfólksins á vellíðan barnanna í Brekku 

Starfsfólkið í leikskólanum Brekku sagði frá hugmyndum sínum um vellíðan 

barna í leikskólanum og hvernig það sæi að börnunum liði vel en það taldi 

að svo væri þegar þau voru afslöppuð, glöð, niðursokkin í leik og laus við 

spennu. Starfsfólkið taldi jafnframt að það skapaði vellíðan hjá börnunum 

að leika sér við vini sína. Út frá þessari skilgreiningu taldi starfsfólkið að 

börnunum liði almennt vel í leikskólanum. Börnin voru yfirleitt glöð að 

koma á morgnana og það var lítið um grát. Starfsfólkið taldi sig ekki oft 

finna fyrir spennu hjá börnunum í leikskólanum og vildi meina að það væri 

vegna þess að börnin gátu alltaf gengið að þeim viðfangsefnum sem þau 

höfðu áhuga á. Þau þurftu ekki að bíða eftir að röðin kæmi að þeim í vali og 

verða svo kannski fyrir vonbrigðum að geta ekki leikið sér við vin sinn eða 

ákveðin viðfangsefni. Að mati starfsfólksins gat það aukið streitu barna að 

þurfa að keppast við að komast í einhver ákveðin viðfangsefni. Fram kom að 

börnin gætu alltaf leikið sér við vini sína og gengið að þeim viðfangsefnum, 

sem þau hefðu áhuga á, og haldið áfram með þau eins lengi og úthald þeirra 

leyfði. Það kæmi í veg fyrir streitu og skapaði öryggi. Einnig taldi starfsfólkið 

að „klukkuleysið“ væri þáttur í vellíðan barna og starfsfólks í Brekku. Að 

þurfa ekki að keppa við tímann, á meðan börnin voru í leikskólanum, 

skapaði vellíðan. Jóna og Rún höfðu báðar reynslu af því að starfa í 

leikskólum þar sem boðið var upp á val eftir ákveðnu skipulagi. Rún sagði: 

„Börnin eru ekki endilega að missa af einhverju eins og til dæmis þegar 

börnin velja eftir valskipulagi á undan leik; þau eru kannski búin að bíða 

heillengi eftir að komast í eitthvað ákveðið [viðfangsefni] og svo er þeim 

kippt út [sótt í lok dags].“ Rún bætti við: „Börnin geta alltaf komið daginn 
eftir og haldið áfram með það sem þau voru að gera.“ 

4.4 Samantekt 

Þótt þátttökuskólarnir tveir starfi hvor eftir sinni stefnu þá leggja þeir sömu 

áherslu á vellíðan barna. Leikskólinn Teigur byggir starf sitt á hugmyndum 

Reggio Emilia en starfsfólk Brekku vinnur eftir kenningu Csikzsentmihalyis 

um flæði. Sameiginlegt með þessum stefnum er m.a. áhersla á vellíðan 

barna og að leikskólastarfið taki mið af áhuga barnanna. Einnig er lögð 

áhersla á að skipulag sé sveigjanlegt þannig að úthald barnanna ráði 

ferðinni. Þrátt fyrir það var skipulag starfsins í leikskólunum ólíkt. Teigur 

byggði starf sitt á nokkuð nákvæmu skipulagi sem miðaði að því að tilteknir 

þættir færu fram á ákveðnum tímum. Þá var skipt nokkuð oft á milli 

viðfangsefna yfir daginn. Í Brekku var unnið eftir sveigjanlegra skipulagi þar 

sem börnin völdu viðfangsefni út frá áhuga sínum og félagavali en 
tímasetningar voru aðallega miðaðar við matartíma barnanna.  

Helstu þættir, sem höfðu áhrif á skipulagningu starfsins í leikskólunum, 

voru viðhorf starfsfólksins, efniviður, húsnæði og nánasta umhverfi 

leikskólanna. Viðhorf starfsfólksins til barna og náms í leikskólunum var ólíkt 

í þessum leikskólum og birtist í skipulagi starfsins. Stefna leikskólanna hafði 

mismikil áhrif á hvernig starfið var skipulagt. Starfsfólk Brekku byggði 

skipulagið á stefnu leikskólans en það hafði ekki tekist í Teigi. Í Teigi kom 

stefna leikskólans skýrar fram innan skipulagsins, m.a. í hópastarfi. 

Heildarskipulag leikskólans virtist hafa töluverð áhrif á skipulag deildarinnar. 

Til dæmis hafði deildin aðgang að salnum á ákveðnum dögum. Fram kom að 

starfsfólk beggja leikskólanna fann fyrir viðhorfum utan veggja leikskólanna 

til starfsins. Í Brekku fann starfsfólkið fyrir takmörkuðum skilningi á starfinu 

frá fólki, sem hafði litla þekkingu á því, og taldi það geta verið vegna þess að 

skipulagið var ekki mjög sýnilegt. Í Teigi komu þessi viðhorf fram sem 

þrýstingur frá skólayfirvöldum og foreldrum um að sinna ákveðnum þáttum 

í starfinu, s.s. agastjórnun, mati á þroska barna og að undirbúa börnin fyrir 

nám í grunnskóla. Í báðum leikskólunum fannst leikskólakennurunum þeir 

uppfylla markmið Aðalnámskrár leikskóla en þó með ólíkum hætti. Í 

leikskólanum Teigi var unnið að markmiðunum með því að leggja upp með 

ákveðna þætti innan námskrárinnar á ákveðnum tímum. Í Brekku var stefnt 

að markmiðunum með því að bjóða upp á fjölbreytt viðfangsefni sem voru 

valin út frá markmiðum námskrárinnar en börnin völdu að taka þátt í út frá 
áhuga sínum og/eða félagavali. 

Þátttaka barna í daglegu starfi birtist á ólíkan hátt. Í Teigi var starfinu 

yfirleitt að einhverju leyti stýrt af starfsfólki yfir daginn. Börnin þar fengu 

sjaldan tækifæri til þess að velja allt í senn, leikfélaga, efnivið og leiksvæði, 

en oft höfðu þau val um einhverja af þessum þáttum. Skipulagið miðaði að 

því að öll börnin skiptu um viðfangsefni á sama tíma sem gerði það að 

verkum að töluverður biðtími myndaðist hjá börnunum yfir daginn. Einnig 

var meira álag á starfsfólki á skiptistundum þegar sinna þurfti öllum 

börnunum á sama tíma og láta hlutina ganga hratt fyrir sig þannig að hægt 

væri að fylgja skipulaginu eftir. Í Brekku tóku börnin meiri ábyrgð þar sem 

þau völdu leikfélaga, efnivið og svæði. Þar myndaðist sjaldan biðtími því að 

börnin skiptu um viðfangsefni á mismunandi tímum. Í báðum leikskólunum 
voru börnin sjálfbjarga við daglegar athafnir, s.s. á matartímum. 

Starfsfólk beggja skólanna hafði svipaðar hugmyndir um vellíðan barna í 

leikskólanum. Það taldi börnunum líða vel þegar þau væru örugg, glöð, 

afslöppuð og niðursokkin í leik. Jafnframt taldi það skapa vellíðan hjá 

börnunum að leika sér við vini sína. Starfsfólkið var sammála um að góð 

líðan barna birtist í því að þau væru fús að koma í leikskólann á morgnana 

og oft ekki tilbúin að fara heim í lok dags. Samkvæmt þessari skilgreiningu 

taldi starfsfólkið að börnunum liði vel í leikskólanum. Öryggi og sjálfstæði 

barnanna birtist á ólíkan hátt í þessum tveimur leikskólum. Í Teigi voru 

börnin örugg að því leyti að þau vissu hvað var í vændum, þekktu skipulagið 

og sýndu sjálfstæði innan þess, m.a. í matartímum. Agastjórnunin hafði þau 

áhrif að börnin vissu hvers var vænst af þeim; þau ættu t.d. að bíða eftir að 

röðin kæmi að þeim í vali og biðja um aukinn efnivið í leik sinn. Í 

vettvangsathugunum mátti greina –  og starfsfólkið hafði orð á því – að 

börnin trufluðust nokkuð við leik, þó sérstaklega í lok dags. Börnin í 

leikskólanum Brekku sýndu öryggi og sjálfstæði meiri hluta dags þegar þau 

gengu um leikskólann og sóttu þann efnivið sem þau þurftu fyrir leik sinn. 

Þar voru börnin yfirleitt niðursokkin í leik og trufluðust lítið við 
utanaðkomandi áreiti. 

 



 

62 

5 Umræða 

Í þessum kafla verða helstu niðurstöður ræddar og settar í fræðilegt 

samhengi við hugmyndir um börn og nám og aðrar rannsóknir á sviði 

menntunarfræði ungra barna. Hafa ber í huga að menntunarfræði ungra 

barna er tiltölulega ung fræðigrein og því hafa fáar rannsóknir verið gerðar 

þar sem skoðuð eru tengsl vellíðunar og skipulags í leikskólum. Því er vísað 

til þeirra rannsókna eða fræðimanna sem einkum hafa fjallað um börn og 

leikskólastarf (Anna Magnea Hreinsdóttir, 2012; Bryndís Garðarsdóttir og 

Kristín Karlsdóttir, 2012; Dahlberg, Moss og Pence, 1999; Gestwicki, 2011; 

Jóhanna Einarsdóttir, 2008; Lewin-Benham, 2011).  

Meginmarkmið rannsóknarinnar var að leita svara við því hvort skipulag í 

leikskólum hefði áhrif á vellíðan barna. Tilgangurinn var að fá innsýn í hvaða 

þættir hafa áhrif á hvernig daglegu starfi er háttað, hvernig er stuðlað að 

þátttöku barna og hvernig líðan þeirra birtist í starfinu.  

Í þeim tilgangi að svara rannsóknarspurningunum mun ég hér á eftir 

draga fram þá þætti í skipulagi og starfsháttum leikskólanna sem hafa áhrif 

á vellíðan barnanna. Því næst mun ég ræða um hvað hefur áhrif á hvernig 

skipulagi deildanna er háttað. Auk þess verður greint frá niðurstöðum 

rannsóknarinnar í ljósi Aðalnámskráa leiksskóla frá 1999 og 2011. Að lokum 

fjalla ég um þátttöku barna og vellíðan með hliðsjón af öryggi barnanna, 
sjálfræði, einbeitingu, virkni, sjálfsmynd, áhuga og þörfum þeirra.  

5.1 Skipulag í leikskólunum og áhrif á vellíðan barnanna 

Eins og áður hefur komið fram var skipulagið í leikskólunum tveimur 

mismunandi að því leyti að í leikskólanum Teigi var það nákvæmt og mjög 

líkt frá degi til dags. Í leikskólanum Brekku var það sveigjanlegt þar sem 

starfsfólkið skipulagði svæði en börnin völdu viðfangsefni út frá áhuga 

sínum. Í leikskólanum Teigi fylgdu starfsfólk og börn skipulaginu eftir og 

sjaldan kom fyrir að breytt væri út af því. Skiptingar milli viðfangsefna voru 

örar þar sem farið var úr morgunmat í val og þaðan í hópastarf o.s.frv. 

Börnin í Teigi voru læs á umhverfi sitt og örugg að því leyti að þau vissu 

hvað var í vændum (Fríða B. Jónsdóttir, 2011; Gestwicki, 2011). Í Teigi hafði 

starfsfólkið þó nokkrar áhyggjur af því hvað börnin voru óróleg seinni hluta 

dags. Bent hefur verið á að skipulag, sem er alltaf eins, verður leiðigjarnt 

með tímanum og getur haft þau áhrif að virk börn verði virkari og róleg 



 

63 

börn verði óvirkari. Þegar börn eru oft trufluð yfir daginn ná þau ekki 

einbeitingu og því eru meiri líkur á því að þau verði óróleg og eirðarlaus 

þegar líður á daginn (Lewin-Benham, 2011). Einnig getur það leitt til þess að 

börnin taki lítinn þátt í ákvarðanatöku og hafa því takmarkað umboð til 

athafna sem getur haft neikvæð áhrif á sjálfsmynd barnanna og framfarir í 

námi (Fríða B. Jónsdóttir, 2011). Starfsfólkinu í Teigi fannst tímaramminn 

vera ókostur og það sagðist oft hafa viljað losa um hann en einhvern veginn 

þótti því erfitt að fylgja breytingunni eftir eða koma henni í framkvæmd. Í 

leikskólastarfi þarf að vera ákveðinn sveigjanleiki þar sem börnin þurfa tíma 

til þess að byggja upp leik og samskipti. Leikskólastarf ætti að vera skipulagt 

út frá þörfum hvers barns þannig að það fái nægan tíma til að ljúka við 

viðfangsefni sitt. Þá fær barnið tækifæri til virkrar þátttöku, sveigjanleika 

svo að það þurfi ekki að flýta sér og tíma til þess að fást við viðfangsefni sín 

á ánægjulegan hátt (Dahlberg, Moss og Pence, 1999; Guðrún Bjarnadóttir, 

2004). Skipulagið í Teigi leiddi til þess að oft myndaðist biðtími á milli þess 

sem skipt var um viðfangsefni. Biðtíminn reyndist mörgum börnum erfiður 

auk þess sem þar tapaðist dýrmætur tími sem börnin hefðu getað verið virk 
í leik og starfi (Lewin-Benham, 2011). 

Í leikskólanum Brekku beindist skipulagið meira að starfsfólkinu fremur 

en börnunum. Starfsfólkið fylgdi eftir ákveðnu skipulagi og undirbjó stöðvar 

og svæði en börnin tóku ábyrgð á að velja hvað þau fengust við. Börnin voru 

virk í leik og starfi meiri hluta dags og niðursokkin í viðfangsefni sín þar sem 

þau gleymdu stund og stað. Börnin fengust við viðfangsefni, sem þau höfðu 

áhuga á, og voru virkir þátttakendur í daglegu starfi þar sem tekið var mið af 

sjálfræði þeirra. Þegar þessir þættir eru til staðar er líklegra að sjálfsmynd 

barnanna styrkist (Anna Magnea Hreinsdóttir, 2012). Því ætti að skipuleggja 

leikskólastarf út frá áhuga og hæfni barnanna þar sem hlutverk leikskóla-

kennarans er að skipuleggja umhverfi leikskólans og stuðla að því að 

leikskólakennari sé nálægur í leik, þar sem úthald barna er meira ef nærvera 

fullorðinna er til staðar (Van Hoorn o.fl., 2011). Í sveigjanlegu skipulagi eins 

og var í Brekku voru þættir eins og öryggi, sjálfræði, áhugi og virkni betur 

tryggðir en í nákvæmu skipulagi. Þetta mátti m.a. sjá á öryggi barnanna 

þegar þau gengu á milli svæða og sóttu sér efnivið sem þau höfðu þörf fyrir. 

Þannig studdi aðgangur barnanna að leikefni og viðfangsefnum við sjálfræði 

þeirra og þau gátu verið virk á eigin forsendum; þannig er líklegt að þau 

eflist og læri að gera kröfur fyrir sig (Fanný K. Heimisdóttir, 2010; Gestwicki, 

2011; Van Hoorn o.fl., 2011). Í Brekku var stuðlað að sjálfræði barnanna 

þannig að þau tóku sjálf ákvarðanir um hvað þau fengjust við yfir daginn; 

þau völdu sér leiksvæði, efnivið og vini að leika sér við ásamt því að vera 

sjálfstæð og sjálfbjarga við daglegar athafnir, t.d. í matartímum. 

Sveigjanleiki skipulagsins gerði það að verkum að börnin þurftu ekki að bíða 

eftir öðrum börnum og því voru þau athafnasöm og einbeitt í leik sínum. 

Skipulagið í Brekku gerði ráð fyrir mismunandi þörfum barnanna þar sem 

þau unnu að viðfangsefnum sínum eins lengi og úthald þeirra og áhugi 

leyfðu. Sveigjanlegt skipulag bauð þannig upp á meira forræði af hálfu 

barnanna og gaf þeim tækifæri til þess að vera skapandi og öðlast 

tilfinningu fyrir því að þau ættu hlutdeild í leikskólastarfinu (Fríða B. 

Jónsdóttir, 2011).  

5.2 Áhrifaþættir í starfi og skipulagi leikskólanna 

Hér á eftir verður fjallað um þá þætti sem höfðu áhrif á hvernig starfið í 

leikskólunum var skipulagt. Þeir þættir, sem höfðu einna mest áhrif á 

skipulag leikskólastarfsins í báðum þátttökuskólunum, voru: Viðhorf 

starfsfólks til barna og náms þeirra, efniviður, húsnæði og nánasta umhverfi 

leikskólans. Viðhorf aðila utan leikskólanna um hvað þar ætti að fara fram 

eða hvernig hafði líka áhrif á starfsfólkið en á ólíkan hátt. Auk þess voru 
stefna leikskólanna og Aðalnámskrár frá 1999 og 2011 áhrifavaldar. 

5.2.1 Viðhorf 

Viðhorf fullorðinna til barna og náms þeirra endurspeglast í framkomu 

þeirra við þau og hafa áhrif á skipulagningu og mótun leikskólastarfs. 

Bernskan hefur oft verið mótuð af því hvernig fullorðnir skilja hana, 

viðhorfum þeirra til þess hvað börn eru og ættu að vera (Anna Magnea 

Hreinsdóttir, 2008; Jóhanna Einarsdóttir, 2008; Waller, 2009). Viðhorf til 

barna og náms þeirra var ólíkt í leikskólunum og hafði það töluverð áhrif á 

hvernig starfið var skipulagt. Í leikskólanum Teigi komu fram efasemdir um 

hæfni barna, m.a. hvort börnin vissu hvað væri þeim fyrir bestu, t.d. þegar 

þau völdu sér leikfélaga og viðfangsefni. Þetta gerði það að verkum að 

starfsfólkinu fannst það þurfa að skipuleggja hvað börnin fengjust við, 

hvenær og hvar, en slíkt vanmat á getu barna getur dregið úr frumkvæði 

þeirra og þátttöku (Waller, 2009). Í leikskólanum Brekku var viðhorfið 

þannig að börnin báru ákveðna ábyrgð og var treyst til að velja og hafna, 

t.d. hvar þau léku sér, með hvaða efniviði og með hverjum. Mörg 

viðfangsefnanna í leikskólanum voru skipulögð af starfsfólki en börnin tóku 

ábyrgð á að velja í hvaða viðfangsefnum þau tóku þátt. Starfsfólkið í Brekku 

hafði tileinkað sér það viðhorf að nám væri samstarf barna og fullorðinna 

líkt og fram kemur í Samningi Sameinuðu þjóðanna um réttindi barna 

(1989). Samkvæmt honum á að tryggja ungum börnum frelsi til þess að tjá 

skoðanir sínar og rétt til að hafa áhrif á málefni sem þau varða. Auk þess 

eigi að leggja áherslu á styrkleika barna og líta svo á að þau séu vel að sér og 

hæf. Þetta er mögulegt með því að bjóða upp á þátttöku barna þar sem þau 

fá rými til þess að móta viðhorf sín og skoðanir án þess að viðhorf 

fullorðinna, túlkun og skipulag komi niður á þeim. Þannig er litið á börn sem 

sterka og öfluga meðlimi samfélagsins og virka þátttakendur í sköpun 

menningar og þekkingar (Bryndís Garðarsdóttir og Kristín Karlsdóttir, 2012; 
Jóhanna Einarsdóttir, 2008, 2012; Waller, 2009).  

Mismunandi var hvernig starfsfólk leikskólanna brást við því að aðilar 

utan skólanna ýmist efuðust um gildi starfshátta eða þrýstu á um að 

ákveðnum þáttum væri sinnt. Í leikskólanum Brekku var skipulagið ekki 

mjög sýnilegt þeim sem horfðu á starfið utan frá og mat það sem svo að 

börnin réðu alfarið hvað þau gerðu. Því er mikilvægt að leikskólakennarar 

finni leiðir til þess að gera starfið sýnilegra. Uppeldisfræðilegar skráningar 

og/eða námssögur geta verið leið leikskólakennara til þess að gera 

leikskólastarf sýnilegt og rökstyðja starfshætti. Auk þess eru skráningar leið 

til þess að meta stöðu barna og safna upplýsingum um hverju þau eru 

upptekin af og því aðferð til að skipuleggja starfið á þeirra forsendum 

(Bryndís Garðarsdóttir og Kristín Karlsdóttir, 2012; Dahlberg, 2012). Í 

leikskólanum Teigi komu þessi viðhorf fram sem þrýstingur um að 

ákveðnum þáttum væri sinnt innan leikskólans, s.s. agastjórnun og 

undirbúningi barna fyrir grunnskóla. Deildarstjórinn í Teigi sagði frá ólíkum 

áherslum þroskasálfræðinnar annars vegar og menntunarfræðinnar hins 

vegar, þar sem leikskólakennarinn leggur áherslu á að vinna með börnum út 

frá áhugasviði þeirra en sálfræðingurinn leggur áherslu á að mæla og þjálfa 

ákveðna þroskaþætti hjá barninu. Á undanförnum áratugum hefur komið 

fram ný þekking sem beinist að því að börn læri á mismunandi vegu og þurfi 

ekki að fara á sama hátt í gegnum skólakerfið. Nútímaþekking og kenningar 

um nám og þroska barna beina sjónum manna að styrkleikum barna og 

hæfni til að vera virk í eigin lífi. Meiri áhersla er lögð á að nám eigi sér stað í 

félagslegu samhengi. Þá lærir barnið með stuðningi leikskólakennara og 

annarra barna og þjálfast í að vera borgari með því að umgangast aðra og 

taka þátt í ákvörðunum og skipulagningu (Jóhanna Einarsdóttir, 2007, 

2008a, 2012; Waller, 2009).  

5.2.2 Efniviður, húsnæði og umhverfi leikskólanna 

Húsnæði og umhverfi leikskólanna höfðu áhrif á hvernig deildarstjórarnir 

skipulögðu starfið á deildunum. Í leikskólanum Teigi stýrði skipting svæða í 

leikskólanum skipulagi dagsins töluvert. Sem dæmi má nefna að deildin 

hafði aðgang að salnum á þriðjudögum eftir hádegi og fimmtudögum fyrir 

hádegi. Í leikskólanum Brekku var skipulag leikskólans þannig að börnin 

höfðu aðgang að öllum svæðum leikskólans yfir daginn fyrir utan 

hádegissamveruna. Börnin völdu t.d. hversu oft þau tóku þátt í hreyfistund í 

sal í viku hverri. Eitt af hlutverkum leikskólakennara er að skipuleggja 

umhverfi leikskólans þannig að boðið sé upp á misstór svæði með 

fjölbreyttum efniviði. Greiður aðgangur að leikefni er mikilvæg forsenda 

þess að börnin geti þróað leik sinn og sköpun (Gestwicki, 2011; Mennta-og 

menningarmálaráðuneytið, 2011). Í Brekku var aðgangur að efniviði þannig 

að börnin gátu gengið að flestum þeim efniviði sem til var í leikskólanum. Í 

Teigi voru það oftast fullorðnir sem stýrðu því hvaða efniviður var í boði en 

börnin tóku stundum þátt í að velja hvað var í boði á svæðum í vali og gátu 
stundum fengið aukinn efnivið ef þau spurðu um leyfi.   

Nánasta umhverfi leikskólanna hafði áhrif á skipulag leikskólastarfsins í 

báðum skólunum. Teigur er staðsettur stutt frá skógrækt en Brekka nálægt 

fjöru. Börnin í Teigi fóru í skógarferðir samkvæmt skipulagi á mánudögum 

en í Brekku var farið í gönguferðir daglega og þá varð fjaran oft fyrir valinu. 
Börnin í Brekku völdu hvort eða hvenær þau vildu fara í gönguferðir. 

5.2.3 Stefna leikskólanna 

Starf í anda Reggio Emilia tengist vellíðan þar sem lögð er áhersla á að börn 

og fullorðnir hafi ánægju af því að leika, starfa, eiga í samskiptum, hugsa og 

uppgötva saman. Ánægjan af því að læra, vita og skilja er mikilvæg. Lögð er 

áhersla á að tengja saman athafnir og orð en markmiðið með því er að 

stuðla að vellíðan. Litið er á börnin sem hæfileikaríka og virka þátttakendur í 

samfélaginu. Virðing fyrir börnum er mikilvægur þáttur í aðferðum Reggio 

Emilia þar sem afrek barna eru metin – sama hversu smávægileg þau virðast 

í augum fullorðinna (Dahlberg, 2012; Hawkins, 2012; Kragh-Müller, 2010). 

Þessi atriði eru meðal þeirra þátta sem taldir eru mikilvægir fyrir vellíðan 

barna. Í leikskólum, þar sem unnið er eftir flæðikenningu Csikszentmihalyis, 

er markmiðið að stuðla að vellíðan barna. Lögð er áhersla á þarfir barna, s.s. 

umhyggju, öryggi, félagslega viðurkenningu og líkamlegar þarfir þeirra. 

Þegar börn komast í flæðiástand verða þau einbeitt og gleyma stund og 

stað þar sem ekki er pláss fyrir truflandi hugsanir og neikvæðar tilfinningar 

(Csikszentmihalyi, 1990; Leavers, 1994). Leikskólastarf í anda Reggio Emilia 

og í leikskólum þar sem unnið er eftir kenningu Mihalys Csikszentmihalyi 
um flæði ætti því að stuðla að vellíðan barna.  

Í leikskólanum Brekku hefur tekist nokkuð vel til við að starfa eftir 

flæðikenningu Csikszentmihalyis þar sem opnu skipulagi var fylgt eftir. 

Börnin voru virk í starfi meiri hluta dags, þau voru örugg í umhverfi sínu, 

fengu að bera ábyrgð og höfðu mikið að segja um það sem þau fengust við í 

leikskólanum. Þau leituðu í viðfangsefni eftir áhuga sínum eða félagavali og 

áttu auðvelt með að einbeita sér í leik og öðrum viðfangsefnum. Í Teigi hafði 

stefnan, sem leikskólinn byggði starf sitt á, ekki tilætluð áhrif á skipulagið 

þar sem ekki hafði tekist að fylgja eftir þeirri hugmynd að hafa sveigjanleika 

í skipulaginu þannig að hægt væri að fylgja eftir áhugasviði barnanna og 

leyfa viðfangsefnum að þróast út frá hugmyndum þeirra (Anna Magnea 

Hreinsdóttir og Jóhanna Einarsdóttir, 2011; Wurm, 2005). Í hópastarfi á 

deildinni mátti betur sjá starf í anda Reggio Emilia þar sem oft var unnið út 

frá áhuga barnanna, t.d. í skógarferðum eldri barnanna á deildinni. Þar tók 

starfsfólkið eftir áhuga barnanna og vann áfram með hann.  

5.2.4 Rannsóknarniðurstöður í ljósi tveggja aðalnámskráa  

Fyrsta Aðalnámskrá leikskóla var í gildi frá 1999–2011 og námskrár 

leikskólanna tóku mið af henni. Þar var tekið fram að dagskipulag væri 

ramminn um uppeldisstarfið fyrir einstaka daga þar sem fastir liðir voru 

tímasettir nokkuð nákvæmlega. Samkvæmt námskránni voru námssvið 

leikskóla og áhersluþættir í uppeldi þessir: Hreyfing, Málrækt, Myndsköpun, 

Tónlist, Náttúra og umhverfi, Menning og samfélag. Í leikskólum var lögð 

áhersla á hreyfingu og hreyfiuppeldi barna. Áhersla var á málrækt með 

samtölum, krefjandi spurningum, upplestri fyrir börnin, þeim kennd kvæði 

og þulur. Í myndsköpun var börnum veitt fjölbreytt tækifæri til að tjá sig í 

myndum og margs konar mótanlegum efnum. Helstu þættir í tónlistariðkun 

barna voru söngur, hreyfing, hlustun og leikur með hljóðgjafa. Fræða átti 

börn um náttúruna, umhverfið og verndun þess og leikskólar áttu að nýta 

þau menningarlegu og félagslegu tækifæri sem umhverfi leikskólans og 
staðsetning gaf kost á (Menntamálaráðuneytið, 1999).  

Leikskólastarfið í Teigi var skipulagt samkvæmt eldri námskrá þar sem sjá 

mátti meiri áherslu á námssvið leikskólans en verið var að endurskoða 

skólanámskrá leikskólans út frá nýrri aðalnámskrá. Í Teigi var farin sú leið að 

markmiðunum að lagt var upp með ákveðin námssvið á ákveðnum tímum. 

Þannig var öruggt að þeim væri öllum sinnt. Til dæmis fóru börnin í 

skógarferðir sem uppfyllti m.a. námssviðið Náttúra og umhverfi. Nákvæmt 

skipulag í Teigi gerði deildarstjóranum kleift að hafa góða yfirsýn yfir starfið, 

sem fram fór á deildinni, eins og Brynja sagði; „Þetta [skipulagið] heldur 

utan um að þú ert að gera ákveðna hluti af því að þú átt að gera þá á 

þessum tíma.“ Þannig uppfyllti leikskólastarfið markmið námskrárinnar. 

Þegar skipulagið er nákvæmt getur reynst einfaldara að meta framkvæmd 

leikskólastarfsins einkum vegna þess að öll börnin fást við svipuð 

viðfangsefni á sama tíma. 

Í Brekku var verið að endurskoða námskrá leikskólans út frá nýrri 

aðalnámskrá líkt og í Teigi. Ekki var búið að birta nýja skólanámskrá 

leikskólans en sjá mátti á skipulagi starfsins og heyra mátti á tali 

starfsfólksins að starfið miðaði að henni. Deildarstjórinn ræddi um hvernig 

leikskólinn ynni m.a. með sjálfbærni og lýðræði og í stöðvavinnu var m.a. 

fengist við vísindi. Í Brekku var sú leið farin að bjóða upp á fjölbreytt 

viðfangsefni sem starfsfólkið skipulagði út frá markmiðum nýrrar 

aðalnámskrár en börnin völdu síðan viðfangsefni út frá áhuga sínum og/eða 

félagavali. Þannig voru námssvið leikskóla samþætt og samofin öllu 

leikskólastarfinu. Námssviðin eru Læsi og samskipti, Heilbrigði og vellíðan, 

Sjálfbærni og vísindi, Sköpun og menning. Í leikskóla felur læsi í sér 

þekkingu, leikni og hæfni barna til þess að lesa í umhverfi sitt og tjá upplifun 

sína, tilfinningar og skoðanir á fjölbreyttan hátt. Heilbrigði og vellíðan snýst 

um að tileinka sér heilbrigða lífshætti, hollt mataræði, hvíld, hreinlæti og 

hreyfingu. Daglegar athafnir í leikskóla eiga að stuðla að líkamlegri og 

andlegri vellíðan barna. Sjálfbærni og vísindi tengist m.a. því að kenna 

börnum að bera virðingu fyrir umhverfi sínu og náttúru og skapa þeim 

tækifæri til þess að upplifa og njóta. Sköpun er mikilvægur þáttur í námi og 

þroska barna og menning er samofin öllu starfi leikskóla en hlutverk 

leikskólakennara felst m.a. í því að velja leiðir sem hvetja til skapandi 

hugsunar og sjálfstæðra vinnubragða hjá börnunum (Mennta- og 

menningarmálaráðuneytið, 2011). 

Eins og áður hefur komið fram fengust börnin í Brekku við ólík 

viðfangsefni á mismunandi tímum yfir daginn sem gerir það að verkum að 

flókið getur reynst að halda utan um upplýsingar um viðfangsefni hvers 

barns. Samkvæmt Aðalnámskrá leikskóla 2011 á að gera athuganir, skrá 

áhuga barna, upplýsingar um hvað þau vita, geta og skilja og nýta þær 

upplýsingar þegar skólastarfið er skipulagt. Auk þess er lögð áhersla á að 

skipuleggja námsumhverfið á þann veg að börn fái notið bernsku sinnar þar 

sem horft er á þau í nútíð í stað framtíðar (Mennta-og 
menningarmálaráðuneytið, 2011). 

Breyttar áherslur í aðalnámskrá leikskóla kalla á endurskoðun 

starfshátta. Áherslan á skipulag hefur breyst yfir í áherslu á hlutverk 

leikskólakennara í að styðja við nám barna í gegnum leik á margvíslegan 

hátt, m.a. með því að skapa fjölbreytt leikumhverfi, veita aðgang að leikefni 

sem hvetur börn til að rannsaka, finna lausnir og skapa. Í sveigjanlegu 

skipulagi ætti að vera auðvelt að fylgjast með áhuga barnanna þar sem þau 

fá mörg tækifæri til þess að fást við viðfangsefni sem þau hafa áhuga á. Í 

nákvæmu skipulagi hafa börnin minna frumkvæði að viðfangsefnum og því 
sjaldnar hægt að sjá hvar áhugi þeirra liggur.  

Þegar niðurstöður þessarar rannsóknar eru tengdar við markmið 

Aðalnámskrár leikskóla frá 2011 má álykta að nákvæmt skipulag sé barn síns 

tíma, einkum vegna þess að námssviðin eiga að vera samþætt og samofin 

öllu leikskólastarfi. Því þarf að huga að vellíðan barna allan þann tíma sem 

þau eru í leikskólanum. Einn stærsti þátturinn, sem hefur áhrif á vellíðan 

barna, er virk þátttaka þeirra í daglegu starfi. Niðurstöður benda til þess að 

þátttaka barna sé mun meiri í sveigjanlegu skipulagi en nákvæmt skipulag 

dregur úr þátttöku barna. Einnig er námssviðið Heilbrigði og vellíðan mun 

viðameira og flóknara en t.d. námssviðið Hreyfing í eldri námskrá – einkum 

vegna þess að þátturinn vellíðan barna er þar innifalinn. Því er mikilvægt að 

leikskólakennarar velti fyrir sér þessum nýju námssviðum og skoði með 

hvaða hætti má uppfylla kröfur um áherslur sem koma fram í skipulagi 

dagsins. Í kjölfarið er mikilvægt að leikskólakennarar tileinki sér fjölbreyttar 
matsaðferðir til þess að meta áhuga, getu og hæfni barna. 

5.3 Þátttaka barna og vellíðan  

Þátttaka og vellíðan barna eru meðal þeirra þátta sem segja til um gæði 

leikskólastarfs (Leavers, 1994). Mikilvægt er að stuðla að þátttöku barna í 

leikskólum og ýta þannig undir sjálfræði þeirra og ákvarðanatöku. Þátttaka 

felur meðal annars í sér virkni, áhuga, einbeitingu og þrautseigju. Með því 

að efla þátttöku barna getum við betur tekið eftir þörfum þeirra og hæfni 

með áherslu á það viðhorf að þau séu ólíkir einstaklingar. Þátttaka barna í 

ákvörðunum um málefni, sem snerta þau beint, getur leitt til þess að betri 

ákvarðanir eru teknar og það hefur áhrif á sjálfsmynd barnsins sem er 

lykilatriði þegar kemur að vellíðan þess og gengi í námi (Anna Magnea 

Hreinsdóttir, 2012; Bryndís Garðarsdóttir og Kristín Karlsdóttir, 2012; Fanný 

K. Heimisdóttir, 2010; Gestwicki, 2011; Handley, 2005; Katz, 1996; Leavers, 

1994; Roberts, 1998; Van Hoorn o.fl., 2011; Waters, 2009). Vanmat á 

börnum og stjórn fullorðinna getur hins vegar staðið í vegi fyrir þátttöku 

barna (Waller, 2009). Niðurstöður þeirrar rannsóknar, sem hér er til 

umfjöllunar, benda til þess að í sveigjanlegu skipulagi sé þátttaka barna 

meiri en í nákvæmu skipulagi. Í sveigjanlegu skipulagi eru börnin sjálfstæð 

og virk í starfi meiri hluta dags auk þess sem þau hafa fjölmörg tækifæri til 
þess að taka þátt í viðfangsefnum sem tengjast áhuga þeirra.  

Starfsfólk beggja leikskólanna hafði svipaðar hugmyndir um vellíðan 

barna. Það taldi vellíðan m.a. felast í því að börnin væru örugg, glöð, 

afslöppuð og niðursokkin í leik. Einnig taldi starfsfólkið það skapa vellíðan 

barnanna ef þau léku sér við vini sína; það var og sammála um að líðan 

barnanna birtist í því að þau kæmu glöð á morgnana og væru oft ekki tilbúin 

að fara heim í lok dags. Samkvæmt þessari skilgreiningu taldi starfsfólkið 

börnunum almennt líða vel í leikskólanum. Til viðbótar má nefna þátttöku 

barna sem mikilvægan lið í vellíðan þeirra. Ef börnum eru gefin tækifæri til 

að taka þátt í ákvörðunum varðandi málefni, sem þau varða, og hafa val um 

viðfangsefni sem tengjast áhuga þeirra er líklegra að þau nái að einbeita sér 

og sýna þrautseigju sem hefur jákvæð áhrif á sjálfsmynd þeirra (Ben-Arieh, 
2006; Bryndís Garðarsdóttir og Kristín Karlsdóttir, 2012; Waller, 2009). 

5.3.1 Öryggi 

Í leikskólanum Brekku sýndu börnin sjálfstæði og voru örugg um hvaða 

reglur giltu. Það mátti m.a. sjá á því að þau sóttu sér þann efnivið sem þau 

þurftu að nota hverju sinni og fóru með hann á milli svæða. Starfsfólkið 

sýndi börnunum umburðarlyndi gagnvart því að færa til efnivið og húsgögn 

en það getur auðgað leik barna og sköpun (Gestwicki, 2011). Einnig virtist 

það veita börnunum ákveðið öryggi að geta leikið sér við félaga sína og 

gengið að þeim viðfangsefnum sem þau helst kusu hverju sinni. Börnin í 

Teigi gengust undir það skipulag sem starfsfólkið ákvað. Þau voru örugg að 

því leyti að þau vissu hvers var vænst af þeim og hvað var næst á dagskrá í 

skipulagi dagsins. En börnin sýndu þó óöryggi þegar kom að reglum og 

stjórnun hins fullorðna um hvað mátti og hvað mátti ekki. Því má segja að 

skilningur og skilgreining fullorðinna á þörfum barnanna hafi verið tekin 

fram yfir skilning barnanna og takmarkað þannig þátttöku þeirra og 
sjálfræði (Jóhanna Einarsdóttir, 2008; Waller, 2009).  

Börn, sem hófu leikskólagöngu í Brekku á miðju skólaári, þurftu góðan 

tíma og viðeigandi stuðning til þess að aðlagast sveigjanlegu skipulagi. Lögð 

var áhersla á að þau lærðu að þekkja umhverfi leikskólans og eignuðust vini. 

Samkvæmt Vygotsky læra börn og skapa þekkingu í samvinnu og 

samskiptum við aðra, bæði börn og fullorðna. Barnið lærir að taka virkan 

þátt í samfélaginu og í styðjandi samskiptum við sér hæfari einstakling, barn 

eða fullorðinn (Ingibjörg Ósk Sigurðardóttir, 2010; Rogoff, 1998). Þar sem 

börn á aldrinum 3–6 ára starfa saman má því telja líklegt að þau börn, sem 

eru bæði eldri og þekkja starfið fyrir, séu mikilvægar fyrirmyndir og geti 
þannig veitt nýjum börnum stuðning.  

Starfsfólkið í leikskólanum Brekku taldi að sú staðreynd að börnin þyrftu 

ekki að keppa um þátttöku eða um að ná að velja ákveðin viðfangsefni, líkt 

og dæmi voru um við val á viðfangsefnum í Teigi, drægi úr streitu á meðal 

barnanna. Þetta samræmist niðurstöðum Katz (1996) og Waters (2009) um 

að börn finni fyrir öryggi þegar þau hafa aðgang að efniviði og 

viðfangsefnum sem stuðla ekki að samanburði eða samkeppni. Einnig má 

gera ráð fyrir að öryggistilfinning bæði barna og starfsfólks í leikskólanum 

Brekku tengist því að ekki þurfti að breyta út af skipulagi þegar starfsfólk 

vantaði. Í Teigi þurfti hins vegar stundum að fella niður ákveðna þætti þegar 

svo stóð á. Þegar færra starfsfólk var á deildinni var skipulaginu breytt 

þannig að frjáls leikur fékk meira vægi. Oft ákvarðaðist skipulag starfsins í 

Teigi af fjölda starfsmanna  á hverjum tíma frekar en áhugasviði og sjálfræði 

barnanna. Það skorti ekki vilja hjá deildarstjóranum að bjóða upp á þátttöku 

barnanna en helstu hindranirnar voru viðhorf starfsfólksins, 

starfsmannahald, veikindi og önnur forföll ásamt stuttum vinnutíma margra 

starfsmanna (Anna Magnea Hreinsdóttir, 2012). Af því má draga þá ályktun  

að starfsfólkinu í Teigi fyndist mikilvægara að dagskipulagið gengi vel og rétt 

fyrir sig frekar en að börnin fengju tækifæri til að þróa leik sinn. Því ættu 

leikskólakennarar að leggja áherslu á leik barna og draga úr áherslu á 

tímasetningar og skipulag (Anna Magnea Hreinsdóttir, 2012; Hrönn 
Pálmadóttir, 2004).  

5.3.2 Einbeiting  

Börnin í leikskólanum Teigi þekktu skipulagið og vissu nokkurn veginn 

hvernig dagurinn gekk fyrir sig; þetta skapaði visst öryggi. Starfsfólkinu þótti 

börnin þó vera óróleg í lok dags og töldu að þau trufluðust auðveldlega í 

leik. Þetta er í samræmi við rannsókn Lewin-Benham (2011) sem sýnir að í 

leikskólum með nákvæmt skipulag er líklegra að börnin verði eirðarlaus 

þegar skipulaginu sleppir. Ég tók eftir því að sum börnin í Teigi trufluðust 

auðveldlega í leik og gerðu hlé á leik sínum, þegar ég nálgaðist þau, eins og 

þau ættu von á fyrirmælum en héldu svo áfram með leik sinn þegar þau 

áttuðu sig á að svo var ekki. Af þessu má álykta að börnin nái ekki að gleyma 

sér í leik þar sem þau geti átt von á því að hann verði brotinn upp án 

fyrirvara vegna þess að skipta eigi um viðfangsefni. Líklegt er að börnin 

yfirfæri reynslu sína yfir á önnur viðfangsefni og tileinki sér fremur það 

viðhorf að ljúka verkefnum sem fyrst í stað þess að einbeita sér að þeim 

sem er forsenda náms (Bryndís Garðarsdóttir og Kristín Karlsdóttir, 2012; 
Lewin-Benham, 2011). 

Í leikskólanum Brekku var lögð áhersla á að börnin gleymdu stund og 

stað þannig að utanaðkomandi truflun hefði ekki áhrif á leik og starf. Ég tók 

eftir því og starfsfólkið hafði einnig orð á að börnin væru oft niðursokkin í 

leik og létu hvorki truflast af erli né óvæntum gesti. Eitt af einkennum 

flæðiástands og hneigðar til náms er einbeiting þar sem barnið beinir 

athygli sinni að ákveðnu viðfangsefni og heldur áfram vinnu sinni þrátt fyrir 

utanaðkomandi áreiti. Þá er engin fjarlægð milli barnsins og viðfangsefnisins 

en vísbending um að það er að barnið truflast ekki og hefur gleymt stund og 

stað. Ef áhugi barnsins á viðfangsefninu er til staðar kemur einbeitingin af 

sjálfu sér og barnið er virkur þátttakandi (Bryndís Garðarsdóttir og Kristín 
Karlsdóttir, 2012; Carr, 2001; Csikszentmihalyi, 2005).  

5.3.3 Sjálfræði 

Í leikskólum vísar sjálfræði til þátttöku barna í ákvarðanatöku. Börn þurfa að 

fá tækifæri til þess að þróa með sér sjálfræði með því að vera virk. Þannig fá 

þau tilfinningu fyrir því að þau séu sjálfstæð og öðlast trú á eigin getu 

(Fanný Kristín Heimisdóttir, 2010; Gestwicki, 2011; Van Hoorn o.fl., 2011). 

Ýtt var undir sjálfræði barnanna í Brekku með því að þau báru ábyrgð á að 

velja viðfangsefni sín yfir daginn. Þá hafði félagaval oft áhrif á hvað börnin 

fengust við hverju sinni og þau höfðu val um hvort þau færu í útiveru fyrir 

eða eftir hádegi. Aðgangur barnanna að leikefni og öðrum efniviði, sem þau 

þurftu í leik sinn, gerði það einnig að verkum að börnin gátu verið sjálfstæð 

og sjálfbjarga. Starfsfólkið beindi þannig sjónum að barninu og aðstæðum 
þess hér og nú (Ben-Arieh, 2006; Waller, 2009). 

 Í Teigi voru börnin sjálfstæð innan þess ramma sem starfsfólkið setti. 

Börnin voru sjálfbjarga í þeim athöfnum sem fullorðnir töldu mikilvægt að 

þau næðu tökum á fyrir nánustu framtíð, t.d. að matast og að klæða sig. 

Einnig þótti starfsfólkinu mikilvægt að slaka ekki á taumnum gagnvart 

börnunum vegna þess að það gæti valdið óöryggi hjá þeim að breyta út af 

vananum. Til þess að þátttaka barna verði virk þarf starfsfólk hins vegar að 

taka eftir þörfum og hæfni barna og líta á þau sem ólíka einstaklinga sem 

hafa getu til að taka þátt í ákvörðunum um málefni sem þau varða. Það er 

gert með því að endurskoða eigin gildi og viðhorf til barna (Handley, 2005). 

Valskipulagið í Teigi bauð upp á takmarkað sjálfræði barnanna. Hjá 

deildarstjóranum kom fram að börnin fengju sjaldan tækifæri til þess að 

velja allt í senn, efnivið, svæði og leikfélaga, þar sem þessum þáttum var 

stýrt af fullorðnum eða skipulagi valsins. Börnin völdu því stundum að leika 

sér við vini sína frekar en fást við ákveðið viðfangsefni eins og kom fram 

þegar tvær stúlkur sátu og perluðu. Önnur stúlkan valdi að perla vegna þess 

að henni fannst það skemmtilegt en hin valdi að perla til þess að geta verið 

með vinkonu sinni. Einn af mikilvægum þáttum leikskólastarfsins er að 

stuðla að sjálfstæði barna þannig að hvert barn fái notið sín á eigin 

forsendum. Börn þurfa að aðlagast flóknu og breytilegu samfélagi og því er 

mikilvægt að daglegt skipulag stuðli að því að byggja upp sjálfstæð og ábyrg 

börn sem geti tekist á við breytingar (Dahlberg, Moss og Pence, 1999; 

Jóhanna Einarsdóttir og Kristín Karlsdóttir, 2005). Í leikskólanum Teigi áttu 

nokkur börn erfitt með að takast á við breytingar og velti ég því fyrir mér 

hvort það væri vegna skipulagsins þar sem dagarnir eru mjög líkir. Einnig 

voru börnin vön því að fylgja sama starfsmanni, t.d. við matarborðið og í 

hópastarfi. Þetta leiddi til þess að sum börnin voru óörugg þegar breyta 

þurfti skipulagi deildarinnar.  

5.3.4 Virkni 

Í leikskólanum Brekku voru börnin virk í leik og starfi meiri hluta dags. 

Börnin unnu að viðfangsefnum sínum eins lengi og úthald og áhugi þeirra 

leyfði og skiptu svo um svæði. Lítill sem enginn biðtími myndaðist í 

leikskólanum nema í hádeginu þegar öll börnin fóru í samverustund áður en 

hádegismatur var borinn fram. Í leikskólanum Teigi voru börnin virk innan 

þess ramma sem þeim var skapaður. Dagurinn var nokkuð oft brotinn upp 

sem gerði það að verkum að biðtími myndaðist þegar beðið var eftir öðrum 

börnum. Skipulagið fylgdi klukkunni sem stýrði því hversu lengi börnin 

fengust við viðfangsefni sín. Þannig tóku skiptistundir og biðtími, t.d. í 

tengslum við salernisferðir og valstundir, dýrmætan tíma sem börnin hefðu 
annars getað nýtt í leik og starf (Lewin-Benham, 2011). 

Í báðum leikskólunum voru samverustundir. Samverustundirnar 

reyndust erfiður tími fyrir mörg börnin þar sem farið var fram á að þau sætu 

kyrr lengi og ýmist biðu eftir öðrum börnum eða eftir að röðin kæmi að 

þeim. Börnin voru óvirk og ekki beinir þátttakendur heldur þiggjendur í 

stundinni og því er líklegt að þau hafi ekki séð tilgang með henni (Jóhanna 

Einarsdóttir, 2006). Í leikskólanum Brekku var ein samverustund yfir daginn 

en fjórar á dag í leikskólanum Teigi. Í vettvangsathugunum mátti sjá að 

oftast urðu átök milli barna og milli barna og fullorðinna í samverustundum. 

Nokkur óróleiki var í samverustundinni í leikskólanum Brekku þar sem 

börnin voru lengi að róa sig niður eftir þátttöku í leik og starfi fyrir 

samverustundina. Nokkur dæmi úr leikskólanum Teigi sýndu hvernig 

skipulagið var tekið fram yfir þarfir barna í samverustundum. Áherslan á 

agastjórnun birtist m.a. í því að börnin áttu að sitja í sínum sætum þrátt fyrir 

að sjá ekki það sem fram fór, þeim liði illa eða  áttu erfitt með að sitja kyrr. 

Dæmi um þetta er stúlkan sem færði sig úr sætinu til þess að sjá það sem 

fram fór, stúlkan sem grét og drengurinn sem var settur á stól af því að 

hann gat ekki verið kyrr. Í sumum tilvikum má ætla að gerðar hafi verið 

óraunhæfar kröfur til barnanna þar sem átök urðu á milli óska barnanna og 

væntinga hinna fullorðnu. Af þessu má sjá að biðtími og skiptistundir 

reynast mörgum börnum erfiðar og geta valdið þeim óþarfa álagi og streitu 

(Jóhanna Einarsdóttir, 2006; Lewin-Benham, 2011). Því er mikilvægt að 

skoða vægi og tilgang samverustunda í skipulagi leikskóla m.a. út frá stærð 

barnahópsins, áhuga, getu og þörfum barnanna.  

5.3.5 Sjálfsmynd barna og áhugi 

Sjálfsmynd barna er lykilatriði þegar kemur að vellíðan þeirra og gengi í 

námi. Þegar borin er virðing fyrir börnum, skoðanir þeirra eru teknar 

alvarlega og brugðist er við áhuga þeirra styrkir það sjálfsmynd þeirra 

(Bryndís Garðarsdóttir og Kristín Karlsdóttir, 2012; Katz, 1996; Waters, 

2009). Í leikskólanum Teigi var unnið út frá áhuga barnanna í hópastarfi. 

Starfsfólkið tók eftir áhuga barnanna og greip þá tækifærið til að fylgja því 

eftir, t.d. í skógarferðunum. Þegar börnin í Teigi völdu eftir valskipulagi gátu 

þau stundum valið viðfangsefni út frá áhuga sínum. Fjöldatakmarkanir á 

valsvæðin drógu þó, eftir því sem leið á valstundina, úr möguleikum 

barnanna líkt og hjá stúlkunni sem varð að velja síðasta og eina svæðið sem 

eftir var. Sjá mátti að stúlkan reyndi að leita leiða til þess að velja önnur 

viðfangsefni en það sem stóð út af og því er ólíklegt að hún hafi valið 

viðfangsefni sem hún hafði áhuga á. Mikilvægt hefði verið að stúlkan hefði 

haft um a.m.k. tvo kosti að velja þó að hvorugur þeirra hefði höfðað 

sérstaklega til hennar. Stúlkan hefði þá geta valið þann kostinn sem henni 

þótti skárri og það aukið möguleika á því að ýta undir sjálfræði hennar til 

þess að rannsaka og skipuleggja út frá eigin áhuga (Bryndís Garðarsdóttir og 

Kristín Karlsdóttir, 2012; Carr, 2001; Jóhanna Einarsdóttir og Kristín 

Karlsdóttir, 2005). Í leikskólanum Brekku völdu börnin sér viðfangsefni út frá 

áhuga sínum meiri hluta dags í stöðvavinnu og flæði. Vellíðan barnanna þar 

birtist m.a. í því að þau gátu fengist við viðfangsefni sem þau völdu sér sjálf 

(Csikzsentsentmihalyi, 2005). Sveigjanlegt skipulag, þar sem fjölbreytni er 

höfð í fyrirrúmi, býður því upp á tækifæri fyrir börnin til þess að fást við 

viðfangsefni sem vekja áhuga þeirra. 

Starfsfólkið í Brekku tók fram að börnin veldu sér stundum viðfangsefni, 

sem þau hefðu ekki endilega mikinn áhuga á, einungis til að geta leikið sér 

með vinum sínum. Þannig virtust vinir oft vekja áhuga á og kynna ný 

viðfangsefni hver fyrir öðrum. Einnig völdu börnin í Teigi stundum vini sína 

fram yfir viðfangsefnin sem voru í boði, t.d. stúlkurnar sem voru að perla. 

Börn hafa ólíkan styrk og hæfni og þau læra á mismunandi hátt. 

Margbreytileikinn gefur börnum tækifæri til að gera tilraunir með, auðga og 

breyta heiminum sem þau leika sér í. Í leik læra börn hvert af öðru og þar 

sem aldur þeirra og reynsla er oft mismunandi í leiknum verður námið 

ögrandi (Elkind, 1997; Pramling Samuelsson og Johansson, 2004).  

5.3.6 Þarfir barna 

Samkvæmt Aðalnámskrá leikskóla frá 2011 eiga þarfir og áhugi, sem börn 

láta í ljós á fjölbreyttan hátt, að vera sá grunnur sem mótar umhverfi og 

starfshætti leikskólans. Skipuleggja á leikskólastarf út frá markmiðum 

leikskólans, rými, viðveru barna og starfsfólks en ákveðnir þættir þurfa að 

koma fram sem mæta þörfum barna. Þegar skipulag virkar eins og stíf 

tímatafla slítur það í sundur athafnir barna sem er truflandi og uppfyllir ekki 

þarfir þeirra. Einnig ýtir það undir að börnin staldri stutt við og geti þar af 

leiðandi ekki sökkt sér ofan í viðfangsefni sín en það er mikilvæg forsenda 

náms (Gestwicki, 2011; Lewin-Benham, 2011).  

Dahlberg, Moss og Pence (1999) benda á að leikskólastarf eigi ekki að 

vera skipulagt eftir klukkunni heldur eftir þörfum hvers barns. Þannig fær 

barnið tækifæri til virkrar þátttöku. Í leikskólanum Brekku hafði starfsfólkið í 

huga að börn eru ólík og hafa mismunandi þarfir. Áhersla var lögð á að taka 

vel á móti börnunum og að þau fengju viðeigandi stuðning þegar þau 

byrjuðu í leikskólanum til þess að læra að þekkja á umhverfi leikskólans og 

eignast vini. Í sveigjanlegu skipulagi eins og í Brekku gafst börnunum 

tækifæri til að ljúka við viðfangsefni sín á eigin forsendum, t.d. má nefna 

drengina sem sátu og teiknuðu, stóðu upp og hreyfðu sig og fengu nægan 

tíma til þess að ljúka við teikningar sínar. Í leikskólanum Teigi fóru öll börnin 

eftir sama skipulagi þótt þarfir þeirra væru ólíkar. Til dæmis fóru öll börnin á 

salernið á sama tíma. Í Teigi þótti jafnframt mikilvægt að tryggja jafnræði 

barna með því að öll börnin tækju þátt í svipuðum viðfangsefnum. Það er í 

ósamræmi við nýjar hugmyndir um nám barna þar sem litið er á hvert barn 

sem einstakt en ekki er talað um börn og þarfir barna almennt. Einnig er sú 

sýn að öll börn eigi að fara á sama hátt í gegnum skólakerfið í ósamræmi við 
ný viðhorf (Jóhanna Einarsdóttir, 2008).  

Bent hefur verið á að síðtímahugmyndir um börn og nám séu flóknar og 

þess vegna geti verið krefjandi að starfa eftir þeim. Eitt af því sem getur 

verið flókið er að meta nám barna og því er einfaldara að allir geri hið sama. 

Einnig hefur verið bent á að menning leikskóla sé sterk sem getur haft þau 

áhrif að erfitt er að breyta ríkjandi fyrirkomulagi (Ingibjörg Ósk 

Sigurðardóttir, 2010; Pound, 2009). Niðurstöður benda til þess að starfið í 

leikskólanum Brekku byggi á síðtímahugmyndum um börn og nám þar sem 

tekið er tillit til ólíkra þarfa barnanna og litið svo á að þau þurfi ekki öll að 

fara á sama hátt í gegnum leikskólagönguna. Starfið í leikskólanum Teigi 

virðist vera komið mun styttra á veg í átt að þessum hugmyndum um börn 

og nám þeirra. Starfsfólkið hafði ekki fundið lausnir á því hvernig losa mætti 

um skipulagið vegna fastra þátta sem skipulagið byggði á, s.s. svæða, sem 
deildin hafði aðgang að á vissum tímum, matartíma og kaffitíma starfsfólks.  

5.4 Samantekt 

Á undanförnum árum hafa orðið breytingar sem tengjast börnum og námi 

þeirra en þar má nefna: nýja þekkingu innan menntunarfræða þar sem 

sjónum er beint að styrkleikum barna og hæfni til að vera virk í eigin lífi, 

viðhorf til barna og bernsku þess efnis að nám sé samstarf barna og 

fullorðinna, Sáttmálann um réttindi barna, þar sem litið er á börn sem 

borgara með eigin réttindi, og loks nýlega Aðalnámskrá leikskóla þar sem 

fram koma nýjar áherslur í leikskólastarfi. Mikilvægt er fyrir 

leikskólakennara að fylgjast með nýrri þekkingu í menntunarfræðum ungra 

barna þannig að leikskólastarf sé í stöðugri þróun og í samræmi við þau 
fræði og þá þekkingu sem leikskólastarfið á að byggja á. 

Eins og áður hefur komið fram er ekki einfalt að skipuleggja leikskólastarf 

og líklega engin ein rétt leið til þess. Af niðurstöðum rannsóknarinnar má 

draga þá ályktun að þeir þættir, sem hafa ber í huga, þegar leikskólastarf er 

skipulagt með tilliti til vellíðunar barna, eru að börn og starfsfólk viti hvað er 

í vændum en þurfi ekki að keppa við tímann. Einnig er sjálfræði barna 

mikilvægt þar sem börnin fá að taka þátt í ákvörðunum um það sem þau 

fást við hverju sinni í leikskólanum, t.d. að velja leiksvæði, leikefni og 

leikfélaga. Þannig er líklegra að börnin taki þátt í viðfangsefnum sem þau 

hafa áhuga á og það styrkir sjálfsmynd þeirra. Umhverfið þarf að vera 

þannig skipulagt að börnin hafi aðgang að því leikefni sem þau þurfa til þess 

að auðga leik sinn og sköpun. Leggja þarf áherslu á að skipuleggja starfið út 

frá ólíkum þörfum barna svo að hvert og eitt barn geti notið sín á eigin 

forsendum. Þá þarf að gera raunhæfar kröfur til barnanna og viðfangsefnin 

ættu ekki að ýta undir samkeppni. Börn þurfa stuðning frá leikskólakennara 

og frá öðrum börnum þar sem nám fer fram í samvinnu og samskiptum við 

aðra. Því þarf að stuðla að því að börn hafi sem flest tækifæri til þess að eiga 

samskipti við önnur börn og fullorðna. Huga þarf að því að skiptistundir 

verði sem fæstar og biðtími sem stystur fyrir börnin og nýta frekar tímann í 

leik og starf þar sem þau eru virkir þátttakendur.  

5.5 Takmarkanir og styrkleikar  

Helstu takmarkanir rannsóknarinnar felast í því að þessi rannsókn á einungis 

við um þátttökuskólana tvo á þeim tíma sem rannsóknin fór fram og því er 

ekki hægt að alhæfa um niðurstöður hennar fyrir aðra leikskóla á öðrum 

tíma. Mín persónulega reynsla og skoðanir hafa óhjákvæmilega áhrif á 

hvernig ég túlka niðurstöður, það sem starfsfólk leikskólanna sagði og það 

sem ég sá á vettvangi. Sú staðreynd að ég starfaði sem leikskólakennari 

getur bæði verið kostur og ókostur fyrir mig sem rannsakanda. Kostirnir eru 

sú þekking, sem ég hef á efninu, og tengsl mín við vettvanginn sem skapar 

ákveðna innsýn en hefur líka áhrif á hvernig ég túlka niðurstöðurnar. Til 

þess að reynsla mín hafi sem minnst áhrif á niðurstöður var ég meðvituð um 
stöðu mína og þau áhrif sem hún gat haft á túlkun niðurstaðna.  

Þau hugtök, sem unnið var með í rannsókninni, eru huglæg og því 

reyndist erfitt að meta þá þætti, þ.e. þátttöku barna og vellíðan. Ég ætlaði 

að aðgreina þessi tvö hugtök en komst að því að það var í raun óþarft. Þeir 

þættir, sem tengjast þátttöku barna, tengjast einnig vellíðan þeirra, þ.e. 

öryggi, áhugi, virkni, sjálfræði, einbeiting og þarfir barna. Vellíðan barna 

felst m.a. í þátttöku þeirra og þess vegna ákvað ég að svara spurningunum 

um þátttöku barna og vellíðan samhliða í niðurstöðukaflanum og tengja þau 
umræðunni. 

Styrkleikar rannsóknarinnar felast í því að gagna var aflað með 

fjölbreyttum hætti þar sem tekin voru viðtöl, gerðar voru vettvangs-

athuganir og rýnt var í fyrirliggjandi gögn. Einnig eru styrkleikar hennar 

fólgnir í því að ekki hafa verið gerðar, svo vitað sé, rannsóknir á áhrifum 

skipulags í leikskólum á vellíðan barna. Því ætti þessi rannsókn að vera góð 

viðbót við umræðuna um skipulag í leikskólum og vellíðan barna. 

Lærdómurinn, sem draga má af þessari rannsókn, er m.a. sá að viðhorf 
fullorðinna til barna skipta miklu máli þegar kemur að skipulagi.  

6 Lokaorð   

Í meistaranámi mínu og vinnunni við þessa rannsókn hef ég lært ýmislegt. 

Það sem stendur helst upp úr er hvað viðhorf þeirra sem starfa með 

börnum í leikskóla skipta miklu máli í einu og öllu. Athafnir mínar eru litaðar 

af viðhorfum mínum, þar á meðal starfshættir mínir innan leikskólans. 

Margir hafa skoðanir á því hvernig leikskólastarf á að vera og hvað börn 

„eiga“ að kunna á ákveðnum aldri. Ég hef fundið fyrir þessum viðhorfum í 

starfi mínu og þau komu einnig fram í þessari rannsókn. Menntun mín hefur 

gefur mér aukið sjálfstraust til að vinna samkvæmt sannfæringu minni sem 

leikskólakennari. Leikur er meginnámsleið barna og er einn af þeim þáttum 

sem eykur vellíðan þeirra. Því tel ég mikilvægt að forgangsraða þannig í 

skipulagi leikskólans að leikurinn hafi sem mest vægi. Börn þurfa einnig að 

fá nægan tíma og rými til þess að þróa leik sinn. Til þess að stuðla að 

vellíðan barna set ég þarfir þeirra og áhuga framar öðru. Þátttaka barna í 

ákvarðanatöku er einnig mikilvæg auk þess sem það eru sjálfsögð réttindi 

þeirra að vera höfð með í ráðum þegar leikskólastarf er skipulagt.  

Síðtímahugmyndir um börn og nám hafa gefið mér nýja sýn þar sem ég 

sé betur hvernig fjölbreyttur barnahópur býður upp á mörg tækifæri og 

gerir leikskólastarfið áhugaverðara. Hlutverk mitt sem leikskólakennara er 

að bjóða upp á margbreytilegt umhverfi, fjölbreyttan efnivið og stuðning 

sem leiðir barnið til nýrrar þekkingar. Til þess að það sé hægt tel ég 

mikilvægt að koma auga á styrkleika, þarfir og áhuga hvers barns. Þessa 

þætti má greina með því að gera athuganir á börnunum og skráningar um 

þau og nýta þær til þess að skipuleggja leikskólastarfið. Með skráningum 

gefast einnig tækifæri til þess að gera leikskólastarfið sýnilegra og auka 

þannig þekkingu annarra sem mynda sér skoðun á starfi leikskólans. 

Í gegnum ferlið í rannsókninni hef ég gert mér grein fyrir að ég spurði 

ekki börnin hvernig þeim liði í leikskólanum. Ég spurði starfsfólkið hvernig 

það teldi að líðan barnanna birtist í leikskólanum, ég fylgdist með á 

vettvangi og lagði þannig sjálf mat á líðan barnanna út frá ákveðnum 

þáttum. Í framhaldi af þessari rannsókn væri því áhugavert að fá fram 

upplifun barnanna sjálfra af leikskólastarfinu og spyrja þau álits enda eru 

þau sérfræðingar um eigið líf. Áhugavert væri að rannsaka vellíðan barna í 

gegnum leik og fá fram þeirra skoðun á því hvað þau upplifa sem leik, hvað 

þeim finnst skemmtilegt og leiðinlegt við leik og hvernig þau líta á hlutverk 

fullorðinna í leik. 

Ég vona að þessi rannsókn fái aðra leikskólakennara til þess að velta fyrir 

sér viðhorfum sínum til barna og náms og í framhaldi af því að skoða 

starfshætti sína innan leikskólans, þar á meðal hvernig skipulagi í 

leikskólanum er háttað. Einnig tel ég mikilvægt að forgangsraða því sem 

leikskólakennurum þykir mikilvægast í starfi með börnum. Þegar 

leikskólakennari losar um valdataumana og gefur börnum tækifæri til þess 

að velja, ýtir undir sjálfræði þeirra og leiðir þau áfram í þekkingarleit sinni 

þá sýnir það styrkleika hans. Börn hafa ólíka reynslu, þekkingu, skoðanir og 

hugmyndir. Þegar þessir þættir nýtast í daglegu starfi getur það orðið enn 

fjölbreyttara og skemmtilegra. 

Fylgiskjöl 

Fylgiskjal A  

Viðtalsrammi fyrir deildarstjóra 

 Hvað eru mörg börn á deildinni? 

 Hvað eru margir starfsmenn á deildinni? Í hve mörgum stöðugildum? 

 Hvernig gengur venjulegur dagur fyrir sig? 

 Hvað hefur áhrif á það hvernig skipulag deildarinnar er uppbyggt? 

 Hvernig finnst þér að vinna eftir skipulaginu? 

 Hversu mikið vægi hefur frjáls leikur í dagskipulaginu? 

 Hversu mikill tími er stýrður af kennurum og hversu mikið fá börnin að 

segja um það sem þau eru að gera í leikskólanum? 

 Hvernig tekst ykkur að uppfylla markmið aðalnámskrár í daglegu starfi? 

Fylgiskjal B  

 

Viðtalsrammi fyrir rýnihópa 

 

 Láta orðið ganga, kostir dagskipulagsins og gallar. 

 Hvernig líður ykkur að vinna eftir dagskipulaginu? 

 Hvernig mynduð þið skilgreina vellíðan barna? 

 Hvernig finnst ykkur börnunum líða í leikskólanum? 

Fylgiskjal C  

Kynning á rannsókn og upplýst samþykki 

Í lokaverkefni mínu til M.Ed.-prófs í menntunar- og kennslufræði ungra barna við 

Menntavísindasvið Háskóla Íslands mun ég að rannsaka áhrif dagskipulags á vellíðan 

barna. Í þeim tilgangi mun ég skoða dagskipulag og fylgjast með starfi í tveimur 

leikskólum sem taka mið af ólíku skipulagi. Annar leikskólinn er á höfuðborgarsvæðinu 

og hinn á landsbyggðinni. Skoðað verður dagskipulag á einni deild í hvorum leikskóla og 

leitast við að greina líðan barnanna út frá ákveðnum viðmiðum um vellíðan barna. 

Rannsóknin er eigindleg tilviksrannsókn þar sem aflað verður gagna með viðtölum við 

starfsfólk deildanna og vettvangsathugunum þar sem fylgst verður með daglegu starfi á 

deildum leikskólanna. Leiðbeinandi minn er Bryndís Garðarsdóttir, lektor við 

Menntavísindasvið. 

Farið verður með allar upplýsingar sem trúnaðarmál. Hvorki verður greint frá nafni 

leikskólanna né þátttakenda í rannsókninni. Að lokinni rannsókn mun gögnum hennar 

verða eytt á viðeigandi hátt. Þátttakendur geta hætt þátttöku hvenær sem er ef þeir 

óska þess. Rannsóknin hefur verið tilkynnt til Persónuverndar. 

 

Með fyrirfram þökk, 

Sara Margrét Ólafsdóttir meistaranemi. 

 

Upplýst samþykki 

Ég undirrituð/aður samþykki og staðfesti með undirskrift minni að taka þátt í rannsókn 

á áhrifum dagskipulags í leikskóla á vellíðan barna. Ég hef kynnt mér ofangreinda 

kynningu og treysti því að öll gögn verði meðhöndluð sem trúnaðarmál. 

 

__________________________________ 

Dagsetning og nafn þátttakanda 


